
	БАЙГАЛИЙН ЕР БУСЫН ҮЗЭГДЭЛ - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн “БАЙГАЛИЙН ЕР БУСЫН ҮЗЭГДЭЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Байгалийн доторх гайхамшигтай олон юмсыг хүний оюун ухаан нээсэн, хойшид ч улам их нээж, байгалийг захирах эрхээ нэмэгдүүлж байх болно.

	 

	В. И. ЛЕНИН

	 

	ЭНЭ УЧИРТАЙ ЕРТӨНЦ

	Биднийг хүрээлэн байгаа орчлон ертөнц хязгааргүй олон янз. Ойлгомжгүй зүйл ч зөндөө. Бид сав болон шим ертөнцийн их, бага олон нууцтай тааралддаг. «Өөртөө байгаа юмаа» алдсан заримынх нь мөн чанар шинжлэх ухаанаар бүрэн нотлогдсон. Бусдынх нь утга учир хараахан тайлагдаагүй байна. Харин бидний тун хомс мэдэх тийм үзэгдэл ч бас бий.

	Урьдын цагт сүсэг бишрэлийн аймшгийг төрүүлэн үл ойлгогдож байсан тийм байгалийн олон үзэгдэл одоо жирийн зүйл болжээ. Чухам яагаад үүсдэгийг сайн мэдэх болсон өнөөгийн хүнийг нар хиртэх, солир харвах алин ч болов айлгахаа больжээ. Хараахан тайлагдаагүй байгаа, эмээлгэх ховор зарим байгалийн үзэгдэл хойд төрөлд итгэх тал руу хазайсан хүнд бишрэх сэтгэл төрүүлдэг.

	Шинжлэх ухаан байнга эрэл хийсээр байна. Жил бүр, өдөр бүр шинэ нээлт гарч бид бүхэн хүрээлэн байгаа орчлон ертөнцөө улам бүр танин мэдэж байгаа юм. Тэгэвч түүнд нууц хэзээд байх болно. Үзэгдлийн мөн чанарт бид хэчнээн л гүн нэвтэрч чадвал төчнөөн их шинэ үл ухаарагдах асуудал, таавар төрөн гарна гэдэг бол танин мэдэхийн диалектик юм.

	Эрин үед бид бүхэн ертөнцийг улам илүү ойлгон мэдэж, түүний хүчирхэг чадлыг бүр далайцтай эзэмшин үзэгдэл процессынх нь мөн чанарт гүн нэвтэрч байна.


ЖИГТЭЙ ЮМС ЗЭРЭГЦЭН ОРШИНО

	«Юунд ч гайхах хэрэггүй юм» гэж нэрт математикч эртний гүн ухаантан Пифагор тэр нэгэн цагт шавь нартаа хэлдэг байсан. Тэр бээр хүний танин мэдэхийн мөн чанарыг сайн ойлгож байсан гэдгийг зүй ёсоор тэмдэглэх хэрэгтэй.

	Хүн бүрийн оюун ухаанд хүрээлэн буй орчлонгийн тухай тодорхой төсөөлөл оршин байдаг. Ямарваа танил үзэгдэл хүнд энгүүн ухаарагддаг.

	Гэвч хааяа төсөөлөх сэтгэлийг төөрөлдүүлэн огт өөр юм шиг санагдах үзэгдэлтэй дайралддаг. Тэрээр бидний таньж мэддэг дассан үзэгдэлтэй зэрэгцээ орших атлаа үл ойлгогдох ажээ.

	Үзэгдэл юмс хэчнээн л энгийн бус байваас тайлбарлашгүй мэт бодогддог, чингэвч хамаг учир нь үзэгдлийн үл ухагдах өнгөн тал, түүний ховор тохиолдох хэлбэрт нь байгаа юм.

	Хотод улаан бороо цутгана... цөлийн бүгчим агаарт үзэгдээгүй амьтны бүжиглэх дүр харагдана... нарны хажууд түүний хоёр төрөл бий болно... Шөнийн харанхуйд үлгэрт гардаг шувуу лугаа адил гэрэлт шар шувуу ниснэ... хүн төрөлхтний түүхийн бүхий л үед ид шидийг үзүүлсэн байгалийн үзэгдэл ховор тохиолдсон гэж үү дээ?

	Тийм ээ, ийм л «буг чөтгөрүүд» хачирхуулах ажээ. Тэднээс айж ч болох юм, харин тэднийг судалж болно.

	Домог ба үнэн байдал

	Газар газрын ард түмэн олон зуун түүх домог, явган үлгэрийг хойч үедээ үлдээсэн билээ. Хүний уран сэтгэмж хүсэл мөрөөдлөөр баяжигдан түүхэнд үзэгдээгүй ид шидийг өгүүлэх эд бүгд тодорхой ангийн эрх ашигт үйлчилж байлаа. Ард түмний баялаг түүхийг түүнд тусган харуулж байгаагүй юм.

	Нийгэм, байгаль дэлхийн үнэн учрал, тэрээр хойно хожим тохиолдох бодит зүйлийг домогт тусгаж байсан уу, үгүй юү? Хэдийгээр зохиомол санаагаар өгүүлэх боловч ямар ч ул үндэсгүй үүсэж бий болсон гэж үү? зэрэг сонирхолтой тунгаагууштай асуултууд төрдөг билээ.

	1938 оны намрын нэг өдөр, өглөөгүүр гэгээ тасрахыг Обь мөрний тохойн ойролцоох Халь-мер-Седэ гэдэг герман тосгоныхон гайхан ажиглацгааж байв. Хүрэн улаан үүлс тэнгэрт хуралдаж улам бүр харанхуйлсаар өглөөний 10 цаг болоход гүн харанхуй эзэмдэж бүх юм гэрлээс бүрэн ангижирсан мэт газар тэнгэр ялгарахгүй боллоо. Баруун хойд зүгт түр зуур зурвас гэгээ үзэгдээд арилав. Ингээд хоёр цагийн дараагаар гэгээ ороход хүрэн улаан туяатай өдрийн гэрэл хэнд ч таатай санагдсангүй.

	Үүнээс хойш удалгүй Сибирийн хойд өргөн уудам нутагт, тухайлбал Дудинка, Норильск хотод гэнэт харанхуйлах үзэгдэл тохиолдсон байна. Энэ юунаас болсон тухайд эрдэмтдийн санал зөрж нэг хэсэг нь түүнээс хэдхэн өдрийн өмнө Уралд гарсан ойн түймрийн утаа үнс салхинд туугдаж олон арван километрт хөөрөн агаарын урсгалд автан зүүн хойд зүгт харанхуй үүл болон тархаж хамгийн нягт шигүү хэсгээрээ нарыг халхалж харанхуйлсан гэж үзэж байсан. Нөгөө эрдэмтэд нь ховор тохиолдох энэхүү үзэгдлийн онцлог шинжийг нарийвчлан судалж дүгнэхдээ: энэ өдрүүдэд дэлхийн агаар мандалд сансрын тоос бүхий үүлс нэвтрэн ирснээс болсон гэж үзсэн.

	Иймэрхүү үзэгдэл санаснаас тийм ч цөөнгүй үзэгддэг бололтой. 1904 оны хавар африкийн Сахарын цөлд хүчтэй элсэн шуурга болсны маргааш нь Тунист хэдэн цагийн турш элс агаараас бууж байшин барилгыг дарж байжээ. Салхинд туугдсан африкийн элс нэг хоноод Итали, Унгар, Дани, хойд Герман, хоёр хоноод Уралд хүрсэн байв. Сахараас Европт барагцаалбал хоёр сая тонн элсийг шуурга авчирсан гэж цаг уурын мэргэжилтэн нар тооцоолжээ.

	1962 оны 11-р сард Арабын цөлөөс шуурсан элс Каирын агаарын харилцааг хэд хоног саатуулж, Суэцийн сувгаар хөлөг онгоц зорчихыг зогсоосон байна. Үзсэн хүний өгүүлснээр ёстой Египетийн шөнө болж, сунгасан гарын хуруу харагдахгүй байжээ.

	Олон үндэстний домогт улаан бороо орсон, тэнгэрээс загас, мэлхий буусан болон улаан цасны тухай өгүүлсэн байдгийг он дарааллын бичгээс уншиж болох юм.

	Байгалийн ер бусын энэ үзэгдлийг өнгөрсөн зууныхан гай гамшиг авчрах муу ёр хэмээн үзэж хүмүүс тааварлан ярилцаж, харин юу тохиолдсоныг нь түүхчид бичиж үлдээсэн билээ.

	Европын он дарааллын бичгээс хэдэн баримтыг сөхөж үзье.

	 

	764 он. 

	Францын Тура хотын гэгээн Мартины сүмийн лам нар замбараагүйтсэнээс бурхан хилэгнэж тэнгэрээс улаан бороо оруулжээ... 

	 

	787 он. 

	Унгарт улаан бороо орсны дараа тарваган тахал гарчээ.

	 

	1117 он. 

	Италийн хойд нутагт дайн болж хот тосгон сүйрэн байсан тэр үед улаан бороо асгарахад шинээр аюул заналхийлэл нөмөрч бүх зүйл дуусахын цондон мөн хэмээн бодоцгоожээ. Сүжигтэн олныг хүлцэнгүй номхон мөргөж; олон хоног мацаг барьж, тэнгэр бурхнаас аврал өршөөл гуйхыг хүсэх мэт дуган дацангийн хонхнууд жигнэсээр л байлаа.

	 

	Бүхий л зуунд хүмүүсийг олон удаа айлган чичиргэсэн улаан борооны үзэгдэл, учир шалтгааныг үл төсөөлөх тэдний мухар сүжгийг улам бүр дэвэргэж байсан нь ойлгомжтой юм аа. Үнэндээ тэнгэр «цусан» нулимсаар уйлж байна гэдэгт цөөн хүн эргэлзэж байсан билээ.

	1813 оны 3-р сарын 14-ний өдрийг Италийн Катандзаро хотын оршин суугчид удтал мартаагүй юм. Түүхчийн бичсэнийг сийрүүлбэл: «Далайн тэртээгээс үүлс хуралдаж дүн үдийн хэрд ойр хавийн уулсыг ороож нарыг халхлахад нарны гэрэл цайвар ягаан байснаа гал улаан болж түдэлгүй хотыг харанхуй нөмрөхөд байшингуудад дэнлүү асав. Бүр харанхуйлсаар тэнгэр хайлмал төмөр луугаа адил болов. Тэнгэр дуугарч борооны улаан том том дуслууд хаялахад зарим нь цус, нөгөө нь хайлмал төмөр гэлцэх бөлгөө. Харин шөнө дүлээр тэнгэр цэлмэж, цахилгаан цахилахаа больж тэнгэрийн дуу намжив» гэжээ. Хотынхны сэтгэл түгшүүртэй хэвээрээ л байцгаав. Үнэнийг хэлэхэд тэр хачин бороо хэнд ч, ямар ч хор хөнөөл учруулаагүй юм. Харин байшингийн хана, дээвэр, модны навчинд үлдсэн улаан толбонууд л тэнд юу болсныг санагдуулж байсан аж.

	Эл явдал маш хүчтэй сэтгэгдэл төрүүлсэн учир хатсан улаан дусал улаавтар эрдсээс бүрдсэн шороо болохыг ажигласан ухаалаг нөхдийнхөө үгийг хүлээж аваагүйгээр ч барахгүй сонсохыг ч хүсэхгүй байсан билээ.

	Ийм дуслыг химичид шинжлээд төмөр, хром, цахиур болон бусад химийн элементээс бүрдсэн болохыг тодорхойлжээ. Үүнийг дундад зууны эрдэмтэд таамаглаж байсан тал бас бий. IX зууны дунд үеэр цустай төстэй улаан нунтаг бүхий тунадас унасан тухайд нэгэн эрдэмтэн: «түүнийг хүмүүс «цасан» бороо гэх юм. Тэрээр шунх, улаан шохойгоор будагдсан уураас ялгарах юм юу ч алга. Нээрээ л тэнгэрээс цус орвол ёстой түүнийг бурхны ид шидээр бүтээгдсэн гайхамшиг гэхээс өөр аргагүй юм шүү» гэж бичсэн байдаг.

	Европын өнгөт тунадаснуудыг судлахад ихэнх нь африкийн гаралтай байжээ. Тухайлбал, Сахарын цөлд үүссэн шороон шуурганы дараагаар тэндээс өнгөтэй шороо өмнөдийн хүчит салхинд туугдан Италид ихээр ирдэг байсан. Агаар мандлын гүн давхаргад хөөрсөн шороонцор агаарын урсгалд автан тивээс тивд жуулчилдаг байна.

	1954 онд АНУ-ын Давенпорт хотхоныхон цэнхэр өнгөтэй шөнийн бороог үзэцгээсэн. 1847 онд францын өмнөд нутаг Каорад аалз, манай зууны эхээр Данид далайн хавч тэнгэрээс бууж байжээ. 1974 онд далайгаас хол орших Австралийн хойд нутгаар загас бүхий бороо орж мянга мянган далайн жараахай газарт унажээ. 

	«Гайхамшигт загасан бороо»

	 

	 

	1933 онд Алс Дорнод дахь Кавалерова гэдэг тосгоны ойролцоо далайн замаг бүхий азарган бороо орсон байхад 1963 онд Амударья мөрний эрэг дээрх Дейнау сууринд борооны хамт мэлхий газарт унаж байсан байна. Зөвхөн үүгээр ч зогсохгүй сүсэг бишрэлд автсан хүмүүсийг төөрөлдүүлмээр байгалийн олон үзэгдэл бий. 1940 оны зун Горький мужийн Мешера тосгоны ойролцоо үзсэн хүний бичсэнчлэн: «Нэг л, тун тайлбарлаж боломгүй» тийм явдал тохиолджээ. Өдөртөө маш халуун бүгчим болж оройдоо тэнгэрийн хаяагаар борооны хар үүлс хуралдсан тийм нэг орой тосгоны дээгүүр цахилгаан цахилж бороо дуслахад анхных нь дусалтай хамт эртний мөнгөн зооснууд газарт асгарчээ. Борооны дараагаар сургуулийн хүүхдүүд мянга гаруй зоос цуглуулжээ.

	Ер бусын ийм тунадас буух учир шалтгаан юу бил ээ? Үүнийг янз бүрээр тайлбарлах боловч бүх тохиолдолд салхи голлох үүрэг гүйцэтгэдэг. Давенпортод орсон цэнхэр өнгөтэй борооны тухайд гэвэл улиангар, хайлаас модны цэнхэр өнгөтэй тоосонцрыг салхи агаарт хөөргөж тэр нь борооны дусалтай холилдон газарт буужээ. Тэгвэл мөнгөн зоос бүхий ер бусын бороог юу гэж тайлбарлах вэ?

	Зуны шатам халуун өдрүүдэд газрын бүлээссэн хөрснөөс үе үе хуй салхи дэгдэх тал бий. Тэрхүү эргэлдэн босож байгаа хуй салхины хамт цаас, модны зоргодос мэт янз бүрийн жижиг зүйл хийсэн агаарт хөөрч байгааг төвөггүй ажиглаж болно. Ширүүн борооны үеэр хүнд юмсыг өндөрт хийсгэн хөөргөх чадал бүхий догшин хуй салхи үүснэ. Эл салхи замдаа учрах гол, цөөрөм, нуурын усыг хөөрөгдөн усан багана үүсгэж, заримдаа ёроолыг нь ч ил гаргана. Жишээлбэл 1904 онд Москва хотын Москва гол дээр ийм явдал болжээ.

	Горький мужид орсон мөнгө зоос бүхий борооны учрыг ингэж тайлбарлаж болох юм. Өнгөрсөн азарган борооны усанд идэгдсэн хөрснөөс булагдсан зоостой сав ил гарч улмаар догшин хуй салхинд туугдан агаарт хөөрөөд удаж түдэлгүй агаарын урсгалын эрч харихад мөнгөн зоос борооны дусалтай хамт унажээ.

	Ер бусын үзэгдлийн цаана байгалийн хамгийн энгийн, гол нь бодитой тайлбарлаж болох зүйл нуугдаж байдгийг эдгээр баримт тодорхой нотолж байна.

	Хуй салхи жижиг амьтдыг агаар мандалд хөөргөх нь тийм ч гайхмаар юм биш билээ.

	... Өнгөрсөн зуунд Аляскийн хойгийг судалж байсан америкийн эрдэмтэн Коль олон километр үргэлжилсэн улаан мөсийг үзжээ. Анцикломен буюу мөсний цэцэг хэмээн нэршиж мөнх мөсөнд үржин цэцэглэж оршдог сонирхол татах тэр бяцхан ургамал ихээр бөөгнөрөөд тийм өнгө үүсгэдэг.

	Цасанд үржих чадвартай нянгууд ихээр хуран цугларснаас үүсэх час улаан цас хойд нутгаар ховор тааралддаг. Чулуу, элс, модны үндсэнд үрждэг олон төрлийн улаан замгийн зарим нь цасанд оршдог байна. Өнгөрсөн зууны эхээр далбаат онгоцны ахмад нэгэн сонирхолтой түүхийг өдрийн тэмдэглэлдээ бичжээ.

	Гринланд арлын эзгүй эрэг дагуу далбаат онгоц хөвж явав. Газар сайгүй цавцайсан цас нарны гэрэлд гялалзаж нүд гялбуулж байлаа.

	— Хараач хараач... улаан цас! гэж харуулын усан цэрэг хашхирав.

	Эргийн тэртээ хадан хавцалд үнэхээр час улаан цас харагдав. Далайчид чухам юу болохыг мэдэхгүй л байцгаав.

	— Улаан цас!

	— Дөчин жил аялахдаа ийм юм үзсэнгүй ээ!

	— Сайн юм биш дээ!

	Ихээр айсан зарим нь юу ч эс дуугарна. Сандарч тэвдэн цонхийж цайсан тэд хачин цаснаас нүд салгалгүй ширтэцгээж байв. Түрүүчийн айдас намжих үеэс далайчид шуугилдаж

	— Өнгөрөөд явчихлаа шүү

	— Буцах хэрэгтэй

	— Дахиад ч үзэхгүй л байх аа гэлцэнэ.

	Шуугианыг тасалсан хөлөг онгоцны ахмад:

	— Улаан цас гэнэ ээ? энэ чинь юу ч биш гэж хэлэв.

	Айснаас олон далайчин чичирч байгааг ажигласан ахмад тайвнаар өгүүлрүүн

	— За хүүхдүүд ээ! Бултаараа энэ ямар цас болохыг үзэцгээе. Завиа буулгачих. Ингээд та нараас хэн хамгийн зоригтой, ёстой далайчин нөхөд урагшаа гараадах гэв.

	Ахлах офицерын удирдлагаар урагшаа гарсан хэдэн цэрэг завиар эргийн зүг сэлж арваад минут болоод зорьсон газраа хүрэв.

	Үнэндээ тэр цас өнгөөрөө л цустай төстэй болохоос биш гадуураа нимгэн улаан өнгөртэй жирийн цас байжээ.

	Альпын нуруу болон бусад газарт ногоон цас тааралддаг. Ийм өнгийг маш өчүүхэн замаг үүсгэнэ. Энэ цас нэгэнт улаан биш, өөрийн шинжээр ямар нэг аймшгийг үл санагдуулах учир хүмүүсийг төдийлөн цочроодоггүй ажээ.

	Байгалийн үзэгдлийн өчүүхэн төдий хувирал сүсэг бишрэлийг дэвэргэдэг байна. Мухар сүсэгт ямар ч үндэс байхгүй билээ.

	Хуучирсан ногоо, модонд үүсдэг янз бүрийн шар, ногоон, хүрэн өнгөтэй төрөл бүрийн хөгц бидний амьдралд байнга тааралдахдаа онцгой анхаарал татдаггүй шүү дээ. Харин улаан өнгийн хөгц л сүсэгтний сэтгэлийг зовоодог ажээ.

	... Библийг эргэн харцгаая. Хүмүүст хилэгнэсэн бурхан ертөнцийн амьд бүхнийг устгахаар шийджээ. Бурхан ганцхан Нойг, гэр бүлийнхний нь хамт таалдаг байсан. Ингээд өршөөгдөх заяатай хосод зориулж бурхны зарлигаар хөлөг онгоц бүтээжээ.

	Дэлхийд дөчин хоног өдөр шөнөгүй ороо тасралтгүй цутган усан галав юүлж хөлөг онгоцонд байснаас бусад амьд бүхэн таалал төгсжээ. Зуун тавин өдөр өнгөрөхөд ус татарч харин Нойгийн хөлөг онгоц Араратын ууланд хүрч зогссон байлаа гэж библид өгүүлжээ. Энэ домгийг бүр хуучин эхээс дахин сийрүүлсэн болохыг түүхчид тодорхойлж буй юм. Манай эриний өмнөх II зууны дунд үед байсан Шумер гэдэг боолын нийгэмт улсад иймэрхүү домог яригдаж байжээ.

	Эртний энэ домгийг санаанаасаа зохиосон юм болов уу? Чухам юунаас сэдсэн юм бол.

	Мэдээж хэрэг домгийн гол санаа болох усан галав, хүн амьтныг аварсан тэр гайхамшигт хөлөг онгоцыг нотлох гэсэнд бус, харин алив нэгэн үнэн учрал тохиолдож дараа нь түүнийг шашны номлолоор өсгөн сударт бичсэн байна уу, үгүй юү гэдэг нь л сонирхолтой юм.

	Ус ихтэй Тигр голын дунд Евфрат голын адгаар орших Месопотамийн нам дор газарт амьдарч байсан ассирчууд усан галавын домгийг зээлдэн ярилцаж байжээ. Тэнд эртний Грек, Ромын улс бий болох хүртэл боолын нийгэмт Ассири, Вавилони гэдэг өндөр соёлтой улс байсныг шороон самбар дээр шаантаг үсгээр бичсэн олон тооны бичиг гэрчилж байна. Цусан галав юүлсэн тухай вавилоны бичээсийг нягтлан судлахад библийн домогт байхгүй зүйлийг илүү дэлгэрэнгүй бичсэнийг эрдэмтэд тодруулжээ. Австрийн геологич Зюсс усан галавын тухай вавилоны бичээст газарт ан цав үүссэнийг дурдсаныг анхааран үзжээ. Түүнчлэн вавилоны түүхчид үзэгдээгүй лут азарган борооны өмнө урд зүгээс аянгын хар үүлс нүүж байсныг дурджээ.

	Самбарт үлдсэн бичээснээс авсан эдгээр баримт хэдэн мянган жилийн өмнө Месопотамид юу болсныг тодруулахад эрдэмтдэд тусалжээ. Евфрат голын адгаар айхтар үер болж орон нутгийн шинжтэй нэлээд хохирлыг учруулсан байна. Түүнийг дагалдан газар хөдөлж халуун хар салхи шуурчээ. Газар хөдлөлтийн голомт далайн ёроолд оршиж байв.

	Усан галав юүлж байгаагүй, тийм явдал тохиолдох ч ёсгүй билээ. Евфрат голын хөндийг хамарсан үерийн домгийг үнэмшмээргүйгээр хувирган библид дуурайлган бичжээ. Байгалийн энэ аюул Месопотамийн оршин суугчдад «ертөнц халих» шиг санагдсан бололтой. Иймд тэр өгүүлэмж үнэнээс маш хол зөрж байна.

	... Өнгөрсөн зууны зуны нэгэн шөнө Волгын өндөр эрэгт орших Федоровка гэдэг тосгон гэнэт мөрний зүг хэлтийж эхэлжээ. Айсан хүмүүс нурах байшингаас амь зулбан зугтацгаав. Гурван өдөр үргэлжилсэн хөрсний суулт 70 гаруй байшинг бүрэн нураажээ. Тосгоны байрших хөрсний доор Волга мөрөн рүү газар доорх ус урсан ордог шаварлаг ус тогтоох давхарга байснаас эл явдал үүсжээ. Сүйрэл болохын өмнө аадар бороо ихээр орж ус тогтоох давхаргын дээд үе усанд нэвчиж хүндэрснээс газрын гадаргуу мөрний зүг хэлтийжээ. Уулын ойролцоо ийм явдал тохиолдвол бүр аюултай байдаг. Тэнд газар хэлтийхээс гадна уул хөвчийг хөдөлгөөнд оруулдаг. Тухайлбал 1955 онд ХБНГУ-ын Зонтхофен хотын ойролцоо тийм үзэгдэл болжээ. Аадар борооны дараагаар Бэренкопф уул хэдэн долоо хоногийн турш Гунцесри гэдэг тосгоны зүг «хөдөлж» тэндхийн хүн амд ихээхэн материалын хохирол учруулжээ.

	1968 оны хавар Заир улсын Букава хотоос холгүй газарт хүчтэй халуун борооны дараа хөрсний гүн суулт болж уулын сууринд нүх үүсэж байсан. Газрын таван метрийн суулт нэг тосгоны 260 хүний амь насыг бүрэлгэжээ. Харин долоон хүн амьд үлджээ.

	Өнөө үед тохиолдсон эдгээр явдал далдын хүчинд итгэх сүсэг бишрэлийг төрүүлээгүй билээ.

	Мексик улсын нийслэл Мехико хотыг газар доогуурх ус эртнээс нааш заналхийлсээр бөгөөд төв талбай Аламеда нь жилд 30 см доош суудаг байна. Мексикийн инженерүүд хотын орчноос ус тасралтгүй хөөрөгдөж байгаагаас болж байна гэж үздэг. Мехико хот орших хөндийг дөрөв дэх галавын эхэнд Понокатепетль галт уулнаас буусан хүрмэн чулуун урсгал тусгаарлажээ. Удалгүй тэрээр 600—800 м гүн нуур болж хувирчээ. Галт уулын дэлбэрэлтээс үүсэх чандруу нуурт аажимдаа унасаар түүний гадаргууг гүн бүрхэж царцмал хөрсийг бий болгожээ.

	Одоо уул хөрсний давхарга 85 хувийн ус, түүн дээрх 15 хувийн хатуу биетээс бүрдэнэ. Ийм давхаргын усыг хөөрөгдөх учир газар доогуур хөндий үүсэн улмаар хотын төв доош сууж буй билээ.

	Везувия галт уул дэлбэрэхэд эртний Ромын Геркуланума, Стабии, Помпей гурван хот сүйрэн лаг дүүрч, галт уулын чандруунд дарагдаж байжээ. Тэгвэл XVII зууны үед хойд Италийн Плурс хот бүрэн ниргэгдсэн түүхтэй. Италийг Франц, Германтай холбосон худалдааны гол замд байрласнаар эл хот нэлээд ашгийг олдог байжээ. Плурс хот Монте Конто уулын бэлд оршдог. Эрт үеэс хотынхон «зөөлөн чулуу» хэмээх баялгийг тэр уулнаас олборлож түүний сайн чанарын шавраар хийсэн янз бүрийн зүйлийг Европын олон орон дуртайяа худалдан авдаг байсан. Хот ийнхүү баяжсаар байсан хэдий боловч түүнийг тэр нэгэн цагт аюул нөмөрсөн юм. 1618 оны 9-р сарын 4-нд нар жаргах үеэр газар доогуур хүнгэнэсэн чимээ гарч байснаа хурдан өсөж тар нирхийх хүчтэй дуу гарчээ... 

	Агаарт бужигнасан зүйлс, шороон хөшиг намжихад цөөн хүмүүс амьд үлдэж, хот үгүй болсон байлаа. Ингэж Монте-Конто уул нурж Плурс хотыг булшилжээ.

	1966 оны зун Сицилийн Агриженто хотынхонд барилга байгууламжийн орчин үеийн арга гай тарьжээ. Гэнэт газар хэлбийж (сууж), байшин барилга ээлж дараалан нурсаар байлаа. Орон нутгийн барилгын байгууллагын эзэд хотын зүүн өмнө дүүрэгт газар худалдаж аваад олон давхар барилгууд барьж эхэлжээ. Гэтэл хөрс нь төмөр бетон биетүүдийг даалгүй далай тийш хэлтийсэн нь энэ буюу. «Хөдлөх» уулны тухай өгүүллэгийнхээ эцэст 1964 оны 4-р сарын сүүлчээр дундад Азийн ууланд тохиолдсон нэгэн явдлыг толилуулъя.

	Зеравшан голын эрэгт орших газар хөдлөлтөөс тогтсон ан цав бүхий уулыг азарган борооны ус идсээр хоёр хэсэгт хувааж нэг нь голыг дэрлэн нурахад 180 давхар байшинтай дүйх тийм өндөр далан үүсэж түүний урсгалыг хаажээ. Ус улам бүр ихэссээр нэг хоноход усны түвшин 10 метрээр өсөж голын хөндийгөөр үер буух аюул тулгараад байв. Тэр нь Пенджикент, Самарканд, Бухар хотыг хамрах төлөвтэй байв. Дараагийн өдөр Москва, Ленинград, Алма-Ата хотоос мэргэжилтнүүд ирж үзээд нурсан уулыг сэтэлж голын усыг урсгахаар шийджээ.

	Байгалийн бэрхшээлтэй тулалдан энд тэндгүй дараа дараагаар дэлбэлж байлаа. Гулдирал татахаар газар шорооны хүчит техникүүд нэг ч минут зогсолгүй ажиллаж байсан боловч тэнд аюул нөмрөхөд хүрэлцээтэй 80 сая шоо метр ус хуралдсан байв. Цөөн өдрийн дотор сувгийг бэлэн болгов. Харин яаж аюулгүйгээр тэр их усыг бэлдсэн сувгаар урсгах вэ? Хэрвээ усны аюул нэмэгдвэл сувгийн эрэгт хэд хэдэн газар дэлбэлж урсгалыг тогтоохоор шийджээ. Усны урсгал хөндий рүү нэвтрэхээр бол түүнийг газар авхуулахгүйн тулд Зеравшан голын дагуу хамгийн нарийн хавцлуудыг тэсэлж хиймэл шороон овоо босгоход бэлтгэсэн байлаа. Эл халз тулалдаанд хүн ялалт байгуулж чадсан юм.

	... Бүр дундад зуунд германы Гарца нурууны Броккен уулын оройд буг чөтгөр шүглэжээ гэсэн цуурхал таран ярилцах болжээ. Сүсэгтэн олон тэр уул руу чиглэхээс зүрхшээдэг байв. Уулын оройд зориглож гарсан хүмүүс тэнд ер бусын сониныг үзэж гайхах болжээ. Одоо тэр газар уулчид, сонирхогчдын дуртайяа зочилдог нутаг болжээ. Ер бусын үзэгдлийн тухай нэгэн үзсэн хүн: 

	 

	«Тэнгэрийн хаяанаас нар мандах үед газарчин бид хоёр уулын оройд бараг хүрсэн байлаа. Хүчтэй салхи үүлсийг баруун зүгт хөөсөөр битүү манан сийрч эхлэх агшинд баруунтаа үүлэн дээр хоёр хүний аварга сүүдэр том солонгон хүрээн дотор гарч ирэв.

	Газарчны малгай салхинд хийсэж унав. Түүний зангах дохих хөдөлгөөн бүрийг нэг сүүдэр яг давтсаар байлаа. Энэ зураг бидэнд өндөр сэтгэгдэл төрүүлсэн юм» 

	 

	гэж бичжээ. Тийм ээ! Ийм үзэгдлийг анх удаа үзсэн хүний сэтгэл хөдлөхгүй байж яахан болох билээ. «Броккены чөтгөр»-ийн домог хоосон үзэгдэл үү, түүний байгалийн бодит мөн чанар нь юу вэ? 

	Уулан дээр орших хүмүүсийн жирийн сүүдэр нь аварга том дүрсийг үүсгэж байгаа энгийн зүйл билээ. Та нар бодоод үз л дээ. Нар жаргах буюу тэнгэрийн хаяанаа нар тусах мөчид түүний наагуур өтгөн манан суусан буюу үүлс бүрхсэн байх энэ үед нарны гэрэл өглөөний мананг нэвтлэн уулын оргилд зогсох хүн дээр тусаж цаана орших үүлэнд сүүдрийг нь тусгадаг байна. Хэрэв үүл өтгөн байваас яг л дэлгэцнээ гарахын адилаар хүний сүүдэр үзэгддэг.

	Тэгвэл яагаад сүүдрийг тойрон солонгон хүрээ байгаа юм бэ?

	Цагаан гэрэл нь нийлмэл олон янзын гэрлийн туяанаас тогтдог болохыг хэн бүхэн, сурагчид ч мэдэх билээ. Гэрэл шилэн призмийг нэвтрэн өнгөрөхдөө хугарч өнгө өнгийн бүрэлдэхүүн хэсэг болж задардаг.

	«Броккены хий үзэгдэл» жижиг уулан дахь аварга сүүдэр

	 

	 

	Ууланд ийм явдал тохиолдох боловч өөр шалтгаанаар үүсдэг. Уулын агаарт өчүүхэн усан дусал, жижиг мөсөн талстууд ихээр орших бөгөөд үүл, манан ч тэдгээрээс бүрддэг. Тийм дусал, талстын дундуур гарах гэрэл призмээр өнгөрөхийн адил хугарах учир задарна. Манан буюу үүлний дусал, талстаас агаарт үүсэх бяцхан нүхийг гэрэл нэвтрэн өнгөрөхдөө өөрийн өнгө өнгийн бүрэлдэхүүн хэсгээр задардаг. Хэрэв та толгойгоо тойрсон солонгон хүрээг үзэхийг хүсвээс заавал ууланд очих хэрэггүй. Өглөө эрт өвсний шүүдэр хатаагүй байхад нар луу нуруугаа харуулан зогсоод өвсөнд тусах сүүдрээ харахад л болох юм. Заримдаа ийм үзэгдэл нисэгчдэд тохиолддог. Үүлэн дунд нисэж явахад гэнэт хажуу талд нь солонгон хүрээн дотор онгоцны саарал сүүдэр үзэгддэг.

	Нарны гэрэл хажуугаас тусан нягт үүл байх нөхцөл бүрдсэн цагт броккены үзэгдлийг зөвхөн ууланд, агаарт биш бусад газарт ч үзэж болох юм. Хойд хязгаараас ирсэн хүмүүс мөсөн дээр солонгон хүрээн дотор том сүүдэр нэг биш удаа таарсныг хуучилжээ. Энэ нь хойд туйлын нар тэнгэрийн хаяанаас хурц гэрэлтэх, битүү манантай цагаар үүсдэг байжээ.

	... Швейцарын Альпын нурууныхан ийм нэгэн домгийг ярьдаг: Олон жилийн тэртээ эх орон харийн түрэмгийлэгчдийн хөлд тарчилж байхад шантаршгүй зоригтой ах дүү гурваар толгойлуулсан ард түмний бослого гарчээ. Эх орныхоо тусгаар тогтнол эрх чөлөөний төлөө босогчид баатарлаг тулалдаж байв.

	Дайсны давуу хүчинд арга буюу автагдсан босогчдын тоо өдрөөс өдөрт цөөрсөөр эцэстээ толгойлогч гурав үлдэж дайсантай хориглон байлдаж уул өөд ухарсаар л байлаа. Ах дүү нарыг мөнх цасанд хүрэхэд дайснууд мөрдөхөө орхиод урууджээ. Дайсны боол явснаас эндээ чөлөөтэй үхсэн минь дээр гэж шийдэн тэр гурав ууланд үлдэцгээжээ. Эрх чөлөөг эрхэмлэх хүсэл асар хүчтэй байснаас ялж гарсан байна. Хүмүүс эрх чөлөөтэй болох сайхан цагийг хүлээхээр тэр гурав уулын гүн рүү алслан оржээ. Түүнээс хойш ах дүү нар бүх дэлхийн, төрөлх газар нутгийнхаа эрх чөлөө аз жаргалыг зүүдлэн уулнаа зүүрмэглэх болжээ. Ах дүү гурвын нэг үе үе цаст уулын оройд гарч ирэхэд түүний аварга том дүр үүлэн дээр тусахыг тэр нутгийн талын хүмүүс хардаг байна. Энэ домгийн үндэс нь бидний дээр тайлбарласан байгалийн үзэгдэл мөн болохыг төвөггүй тааварлаж болно.

	Үүлэн дээр тусах онгоцны сүүдэр

	 

	 

	... Светлояр нуурын тухай өгүүлэх нэг сонин түүх байдаг. Татаар монголын булаан эзлэгчид хаант орост довтлох үеэр тохиолджээ. Бат хааны цэргүүд түймэрдэж сүйтгэсэн нутгийг ардаа орхисоор Владимиро - Суздалийн хаант улсад хүрч ирж их хаан Юрий Всеволодовичийн цэрэгтэй дайтжээ. Бага Китежийн (одоо Городец хот) дэргэдэх хүч тэнцүүгүй байлдаанд хаант оросын дийлэнх цэргүүд алагдах тэр үеэр Волга мөрний тэртээх шигүү ой руу хаан Юрий зугтаж монголчуудын довтолгооны өмнөхөн Светлояр нуурын эрэгт Их Китежийг байгуулжээ. Бат хааны цэргүүд Бага Китежийг эзлэв. Нутгийн иргэн Гришка Кутерьма эрүү шүүлт даалгүй, үлдсэн орос цэргүүд хаашаа зугтсаныг хэлж, Их Китеж хүрэх ойн замыг зааж өгчээ. Хэдэн өдрийн дараа татар монголын цэрэг хотын хэрэмд хүрээд дахин шинэ ширүүн тулалдаан үргэлжилж хаан Юрий алагдсан боловч бурхны тааллаар тэр хот дайсны гарт өртөгдөөгүй гэдэг. Хотынхны мөргөж, залбирахыг дуулсан бурхан ид шидийг үзүүлэн хотыг байшин барилга, сүм хийд хүн амын нь хамт газар луу шингээхэд суурь дээр нь зөвхөн ой мод ус л үлдсэн гэлцдэг. Домогт өгүүлэхдээ: Китеж одоо хүртэл байсаар байна. Хэрэв тэнд очих завшаан тохиолдвоос та Светлояр нуурын мандалд шидэт хотыг тольдож, чихээ газарт нааваас хонхны жингэнэх гайхам дууг сонсож болох юм гэжээ.

	Домогт яригдах гайхалтай учрал манай олон зураач, хөгжимчин, зохиолчийн үл үзэгдэх балгасын тухай бүтээлээ туурвихад урмыг сэргээсэн явдал утга учиргүй зүйл биш юм аа. Харин бидэнд бол түүний үндсэнд ямар нэгэн байгалийн бодит үзэгдэл байна уу? гэдэг л сонирхолтой юм.

	Академик Б. Рыбаков:

	 

	«Домог (хууч, түүх) бол хүмүүс амны зугаа гаргах төдийгөөр санаанаасаа зохиосон дэмий зүйл юм гэдэг тун алдаатай бодол ихэд дэлгэрчээ. Үнэн хэрэгтээ бид нар түүнтэй төстэй ардын аман зохиолын аливаа бүтээлийг судлахдаа эртний түүхэн уг сурвалж, бодит байдлыг ойлгож байсан тодорхой ул мөр, үйл явдал болсон газрын буурийг илрүүлж байгаа билээ. Домог нь төрөл бүрийн шинжлэх ухааны салбарт эрдэм шинжилгээний сонирхолтой объект болно гэдэгт эргэлзэх юм алга аа» 

	 

	гэж бичжээ.

	Юуны учир Китежийн домог бий болсон юм бэ?

	Түүний нууцыг олохоор эрдэмтэд ажилласаар байгаа боловч одоогоор ихэнх асуудлыг тодруулснаас биш бүрэн тайлбарлаж чадаагүй байгаа юм.

	Заримдаа газар санаснаас өөрөөр «нурдаг» байна. Нэжгээд жилийн өмнө автономит Башкир улсын Злетъя Загор тосгоны олон сууцанд газар доороос ялангуяа өвөл, шөнийн цагаар чимээ шуугиан сонсогдох болжээ. Үлгэрт гарах сүнс газрын гүнээ цуглараад яншин гонгинох, эргэж хөрвөөх, аль эсвэл алсын буун дуутай адил төстэйгөөр огцом огцом ярилцах мэт санагдана. Заримдаа газар доогуурх чимээ зооринд төмс асгахыг санагдуулнам. Хааяа хааяа газрын гүнээс хүчтэй хүнгэнэх анир сонсогдоно. Хүмүүс юу болохыг мэдэхгүй л байв. Их нүгэл хийсэн хүний «сүнс» луйвар гүжрийн хүч нь мөхсөдсөнөөс газар доор амар заяа үзэхгүй байгаа нь тэр билээ гэх хэн нэгний худал үгийг дуулсан ухаалаг хүмүүс шоолон инээцгээж байжээ. Харин тэдний сэтгэлийг, газар доор ямар нэгэн учрал тохиолдож байгаа нь тосгоныхонд аюул учруулах вий? гэдэг л түгшээж байсан билээ. Түүний нууцыг геологичид тайлсан юм. Тосгоны нутагт газар зүйн шинжилгээ явуулахад түүнээс хоёр километр холдоод газрын гүн рүү урсан одох Сюнь гэдэг гол хөрсөн доогуур урсаж байжээ. Тосгоны байрших газар доор барагцаалбал 70—100 метр гүнд элсэрхэг чулуун давхаргад том хөндий үүсэж түүгээр өнгөрөх урсгал чулуулгийг идсээр үе үе нурааж дараа нь хонгилын ёроолд аваачдаг байжээ.

	1963 онд украйны Славянск хотод ийм нэг явдал тохиолджээ. Шөнө дунд хүмүүсийг газар доорх хүчтэй доргилт сэрээжээ. Дараа нь чих дүлийрэм чимээ гарав. Дахин хүчтэй доргилт гарах вий гэж хүмүүс сэтгэл түгшин хүлээж байсан боловч давтагдаагүй гэнэ. Өглөө болоход учир нь олдож хотын захад том ёроолгүй ангал үүссэн байжээ. Хэн ч тэр лүү ойртохыг зүрхлээгүй бөгөөд газар доргих чимээ бүтэн долоо хоног үргэлжилж ангал улам тэлсээр хавь ойрынхоо барилга байшин байгууламжийг нураажээ. Ихээхэн талбайг хамарсан хөрс бараг 10 м гүн сууж удалгүй ангал усаар дүүрсэн билээ. Энд газар доорх том хөндий усанд идэгдсээр ангал үүсэж улмаар ус дүүрч цөөрөм тогтсон юм гэж хожим тайлбарласан. Зарим тохиолдолд ангал буй болсноор цөөрмийг үгүй хийх эсрэг үзэгдэл явагддаг. Тухайлбал, Уралын Кунгур хотын хавьд дээд, доод Пенькийн хооронд байсан цөөрөм арилж том шувтан нүх болох суурь үлджээ.

	Светлояр нуурын тухайд гэвэл ийм учрал болсон уу? гэсэн асуулт гарч байна. Газар доор том ангал бий болсны улмаас эртний оросын багахан цайз түүн рүү шингэж оронд нь цөөрөм тогтсон байгалийн энэ үзэгдэлд тулгуурлан хүмүүс тийм домгийг зохиосон байж болох талтай. Гэвч хэрэг явдал болсон газрын ул мөрийг үзэж тэнд ангал үүсэх боломж байсан эсэхийг эрж сурвалжлах хэрэгтэй юм.

	Светлояр нуур тус орны баруун хойд Валдайн өндөрлөг дэх Карели, Балтын тэнгисийн орчмын нутагт 12—15 мянган жилийн өмнө мөсөн галавын сүүлчээр үүссэн бололтой. Харин нуур орших нутгийн мөс, бүр 200—300 мянган жилийн өмнө хайлж тэнд байсан бүх мөсөн нуур арилж хүлэрт намаг бий болсон байна. Тэгэхлээр Светлояр нуур бол мөсөн биш, чухамдаа мөхлөг чулуулаг бүхий хөрстэй нутагт цөмрөлтөөс үүссэн болж таарч байгаа юм аа.

	Энэхүү таамаглалыг нэгэн мартагдсан түүх баталж байна. 1903 онд домогт өгүүлэх балгасаас нэн холгүй орших Шара гэдэг тосгонд Китежийн сүйрлийн шалтгааныг тодруулсан хэрэг явдал болсон. Тэр үеийн сонинд: 

	 

	«Саяхан энэ тосгонд амьдран суугчид их буугаар буудах адил тасхийх чимээ аль нэгтээ газрын гүнээс гарахыг сонсоод айхтар цочицгоожээ. Хүмүүс чимээ гарсан ойн зүг яаравчлан очиход битүү ойн дундх хамгийн өндөр модтой 200—300 сажин хавтгай дөрвөлжин газар, ан цав гарснаас ул мөргүй алга болсон байв. Сонирхолтой нь гэвэл газраас ус оргилж улмаар нуур тогтон гүн нь 8 сажин болсноос гадна, усны гадаргуугаас дээш хэдэн сажин эгц эрэг бий болсон...» 

	 

	гэж тэмдэглэсэн байжээ.

	Светлояр нуур ингэж үүссэн болж байна уу? Эрдэмтэд түүний эрэг орчмыг судлаад нуурын ёроолд газар доогуурх усанд уусаж идэгдэхээр чулуулаг хөрс байхгүй байсан учраас мөхлөг чулуулаг бүхий хөрстэй тэр нутагт ангал үүсэх боломжгүй юм гэсэн дүгнэлтийг хийжээ.

	Гэхдээ тэнд ангал үүсэх өөр ямар нэг шалтгаан байхгүй гэж үү?

	Тийм нөхцөл байгаа нь илэрхий юм. Зөвлөлтийн, европ тивд орших нутгийн төв хэсэг уулын бат бэх чулуулаг бүхий газарт байдгийг геологичид тодруулжээ. Энэ газар гүндээ цуурсан зурвасуудтай байх бөгөөд тэр олон чиглэлд салбарлахаас гадна бие биетэйгээ харилцан огтлолцох явдал бий. Геологич В. Никишин гүний хоёр хагархай зурвасын яг огтлол дээр Светлояр нуур байгааг илрүүлжээ. Тийм газар хүмүүсийг харсаар байтал түргэн зуур нуур тогтож болох юм.

	1968 оны зун «Литературная газета» сонины редакцын санаачилгаар А. Гогешвили, Ф. Берман, Г. Назаров, В. Домичев нар Светлояр нуурыг судалж үзээд эргийн мөргөцөг усан доогуур цөмөрч ороод газрын түвшин рүүгээ дэнжлэн үелж тогтсон болохыг илрүүлээд анхны суултаас хойш олон зуун жил өнгөрсний дараа хоёр дахь, эцэст нь гурав дахь суулт гэх мэт хэд хэдэн үе шаттайгаар нуур үүсжээ гэсэн дүгнэлтийг тэд хийсэн байна. Нуурын доторх аль нэг дэнжид усанд живсэн сүм хийд, хотхон байж болох юм. Ийм нэгэн дэнжээс шинжээчид модны үлдэгдэл байсныг олсон байна.

	Аливаа үзэгдлийг бүх талаас нь нарийвчлан нягталж судлаагүйгээр түүний гарал үүсэл, учир шалтгааныг илрүүлсэн гэж баталж болохгүй гэсэн шинжлэх ухааны хөдөлшгүй шаардлагыг хангаагүй байгаа учраас дээр өгүүлсэн эл бүгдээс үндэслэн нуурын тухай эцсийн дүгнэлтийг хийж болохгүй юм. Академик Б. Рыбаков «Нуурын ёроолыг нарийн тодорхой судлаагүй байгаа цагт Китежийн өнгөрсөн явдлыг үгүйсгэх хэрэггүй бололтой» гэж үзэж байгаа юм. Үүнийг сөргүүлж нотлох гэсний хэрэггүй. Светлояр нуурын нууц хэвээрээ үлдэж байгаа боловч түүний хувь заяа нь тодорхой юм. Нэгэн цагт шинжлэх ухааны урам зоригтон тэнд очиж нууцыг тайлах нь дамжиггүй буй заа.

	Агаар мандлын айгуус

	... Хуудас цаасан дээр хоёр байшин зуржээ. Нэг байшингаас утаа суунаглаж, тэнгэрт гэрлээ цацруулсан нар харагдана.

	Яагаад ганцхан нар байдаг юм бол? Лав уйтгартай байх даа гэсэн бодолд дарагдсан залуу зураач санаа авч гэрэлт нарны зэргэлдээ нэмж хоёрыг зурав. Туурвисан бүтээлээ чамбай ажсанаа

	— Ээж ээ! Би гурван нар мандаж байгаагаар зурчихсан гэж хүү хашхирахад

	— Хүү минь гурван нар байх ёсгүй дээ гэж ээж нь нөгөө өрөөнөөс хариулав. Тийм байх ёсгүй гэх товч тайлбар жирийн төсөөлөлтэй тэрслэх ямар нэг ер бусын юмны тухайд өөрийн бодлыг илэрхийлэх хэрэгцээт үеэр бидэнд байнга тусалдаг сан.

	Одоо дурсамж төдийхөн үлдсэн хүүхэд ахуй цаг тиймэрхүү хязгаарлалд түүртдэггүй байдаг билээ. Түүнийг гагцхүү бүхнийг бүрдүүлэх шидэт үлгэр л эзэмддэг дээ.

	Залуу зураач ажлаа үргэлжлүүлж дундах нарны ойролцоо хүрээ зурсан нь санамсаргүйгээр түүний хөршүүдийг дайран гарав. Дахиад нэлээд том хүрээ хийв. Ингээд өөрийн бүтээлээ хүү анхааралтай ажиж харснаа «дахиад нэг хөвч зурдаг юм бил үү?» гэж бодож суув. Энэ бол хүүхдийн уран сэтгэмж мөн болой. Та бүхэн залуу зураачийн бүтээлийг сайн хараарай. Үүнийг үнэхээр тэнгэрийн хаяанд үзэж болох юм шүү.

	Шинжлэх ухааны томьёололд тэнгэрийн ийм сонин үзэгдлийг гало хэмээн нэрлэдэг. Эл үзэгдэлд нарыг тойрсон гэрэлт хүрээ тоо томшгүй үүснэ. Энэ нэр грекчүүдийн талхны тариа цохидог цагаригийг нэрлэх «галос» гэдэг үгнээс гарчээ. Өнгөрсөн үеийн он дарааллын бичигт сүсэгтэн олныг айлгасан, янз янзын хэлбэртэй иймэрхүү үзэгдэл юу тохиолдохын тэмдэг болох тухай үнэнээс хол зөрөх хэтрүүлэг олныг өгүүлсэн байдаг.

	Гало бодит байдалдаа ингэж харагдана

	 

	 

	Он дарааллын бичиг зохиогчид (ихэнхдээ лам нар) мэлэрч үхтлээ айснаасаа заримдаа тэнгэрийн уудамд тохиолдоогүй зүйлийг ч болж буй мэтээр хардаг байна. Тэд гэрлийн сонирхолтой үзэгдлийг бурхны залхаан цээрлүүлэх дохио, цус асгарсан дайн, өлсгөлөн гуйланчлал, гаслан зовлон, нийтийг хамрах муу ёрын тэмдэг гэж үздэг байсан. Бүгдээрээ «Игорийн цэргийн тууж»-ийг эргэн санацгаая.

	 

	«Их далайн төлөө тулалдаанд орос цэргүүд баатарлаг тулалдаж Половец хааны цэргүүд саарал чоно мэт хулган зугтав. Төрөлх нутгаасаа харийн түрэмгийлэгчдийг хөөн зайлуулж орос цэргүүд давшсаар л байлаа. Гэтэл тэнгэрт хар үүл хуралдаж Орос оронд дөрвөн нар гийж золгүй явдал тулгарав. Энэ ер бусын үзэгдлийг харсан цэргүүд их аюул гамшиг нөмрөх нь бололтой гэж хөөрөлдөж байлаа. Нэн удалгүй Дон мөрөн, хойд далайн зүгээс Половец хааны цэргийн буун дуу нижигнэв...»

	 

	Эрт цагт учирсан энэ үзэгдэлтэй төстэй үзэгдлийн тухай тодорхой өгүүлье. 1928 оны 5-р сарын нэгэн өдөр Смолени мужийн Белый гэдэг хотын хэдэн зуун иргэд тэнгэрт дүрслэгдэх сонирхолтой зураглалыг гайхан ширтэцгээжээ. Өглөөний 8—9 цаг орчимд нарны баруун зүүн талд солонгорох сүүдрэгтэй хоёр тод хуурмаг нар үзэгдэх болжээ. Гэрэлтэх хүрээний төвд жинхэнэ нар үзэгдэх бөгөөд сүүлд нь хэд хэдэн гэрэлтэх нум тодорсон билээ. 1956 онд Кременчуг хотын орчимд гэрлийн хачирхалтай тийм үзэгдэл тохиожээ. Сэмжин үүл бүрхсэн тэнгэрт босоо, нарны ойролцоо орших хэвтээ хоёр хүрээ үүсгэж тэдгээрийн огтлолцох цэгт хоёр хуурмаг нар гэрэлтэж байлаа. Тэрчлэн хэвтээ хүрээний нарнаас алслагдах газарт бас хуурмаг хоёр нар байжээ. Хэсэг хугацаа өнгөрч хэвтээ хүрээ бараг арилсан байхад хуурмаг нар хэвээр үлдсэн байна. Үүнээс гадна босоо галогийн дээд талыг холбосон хоёр солонгорох нум бий болсон. Түүнийг эрт цагт агаарт дүүжлэгдсэн галт махир сэлэм гэдэг байжээ.

	Петербургийн одон орныг судлагч Т. Ловец 1790 оны зуны нэг өдөр хамгийн ээдрээтэй сонирхолтой галогийн нэгийг үзээд түүнийгээ бичжээ. Том бага хоёр солонгорох хүрээ нарыг тойрон гэрэлтэх бөгөөд нар луу дээд доод талаас нь өргөн эвэртэй төстэй хурц гэрэлтэх тал нум нийлэх ажээ. Тэнгэрийн хаяатай зэрэгцээ орших цагаан зурвас нар, солонгорох хүрээтэй огтлолцоно. Энэ зурвас солонгорох бага хүрээтэй огтлолцох тэр цэгт хоёр хуурмаг нар гэрэлтэж байлаа. Тэдгээрийн нар луу хандах тал нь улаан, нөгөө талаас урт гэрэлт сүүл үргэлжилсэн харагдана. Мөн тийм гурван толбо нарны эсрэг талын цагаан зурваст үзэгдэж байжээ. Харин маш тод зургаа дахь толбо нь нарны дээд талд солонгорох бага хүрээнд байсан гэнэ. Ийм зураглал тэнгэрт барагцаалбал 5 цаг орчим үргэлжилсэн ажээ.

	Иймэрхүү нийлмэл гало тэр бүр байдаггүй билээ. Харин нарны хоёр талд орших хоёр хуурмаг нар бүхий гало олонтоо тохиолдоно, Хааяа нарны дээр нэг тод толбо үзэгдэх явдал бий. Хүний сүсэг бишрэл нарны хачирхалтай үзэгдлийг сонирхолтой баримтаар холбон үздэг. Францад Наполеон халдан довтолсны дараа удалгүй тэнгэрт эзэн хааны гурвалжин бүрх малгайг санагдуулам тийм гэрэлт толбо нарны наагуур үзэгдсэнийг ихэнх нь гэгээн Елений аралд цөлөгдсөн эзэн хаан эргэж ирэхийн бэлгэшээл хэмээн үзэцгээж байжээ. Хоёр хуурмаг нар, хүрээ буюу нарны баруун зүүн талд хоёр нум үүсэх нэгээс гурван дүрс бүхий галог энгийн, дөрөв, тав түүнээс дээш дүрстэйг нь нийлмэл гало гэнэ.

	Хурц тод буюу нийлмэл гало үүсэх нь ойрын үед цаг агаарын байдал гэнэт өөрчлөгдөхийн шинж тэмдэг болж (хүйтэн улиралд дулаарах буюу дулаан улиралд хүйтрэх) үүлшилт ихэсдэг байна.

	Дашрамд нь өөрсдийнхөө ойлголтын тухай тэмдэглэхэд хүн байгаль хоёрын харьцааны тухай ярилцахдаа түүнийг хэрхэн ойлгож, яаж дүгнэж байгаагаа ертөнцийг үзэх үзлийнхээ үүднээс голчлон тайлбарладаг нь тийм ч хангалттай биш юм шүү. Түүнд хүний байгаль орчинд хандах хандлага, ертөнцийг танин мэдэх явдал онцгой шийдвэрлэх үүргийг гүйцэтгэх ёстой билээ.

	Сүсэглэж бишрэх сэтгэлийн эх үүсвэр чухамхүү эндээс төрдөг учиртай. Тодорхой байгалийн хуулийн дагуу дэлхий оршин тогтдог болохыг хүмүүс мэдэх учир тэнгэрийн орны гайхамшиг буюу зургаахан өдрийн дотор энх амгаланг бүтээх тухай өгүүлэх үлгэрт тэд итгэдэггүй билээ. Гэвч нэлээд хэсгийнх нь сэтгэлийн хаа нэгтээ төрөх тайлбарлаж үл болох мэдрэхүй нь мэдэхгүй зүйл тохиолдох буюу хүлээгдэж байгаагаас шалтгаалж үйл явдлын явцыг өөрчлөн тэдний хувь тавиланд нөлөөлж болох юм. Сэтгэлийн энэ чанар манай өвөг дээдэс үл мэдэхийн өмнө хэчнээн хүчин мөхөс байсныг илчлэхийн хамт судлагдаагүй үл таних, үл ойлгох зүйлийн өмнө сүрдэх түгших биологийн гүн үндэслэл байдгийг гэрчилж байгаа юм. Урьд өмнө үзэгдээгүй ер бусын тохиолтой учрах үеэр тийм хүмүүст тэр мэдрэхүй өөрөө аяндаа төрдөг.

	Харин шашин шүтлэгтэй хэн боловч байгалийн олон үзэгдлийг өөрөөр үздэг нь тийм ч гайхалтай юм биш ээ. Үүнийг нийлмэл галог үзсэн нэгэн гэлэнмаагийн өдрийн тэмдэглэлээр тайлбарлаж болох байна. Тэр 1877 оны 1-р сарын хүчтэй хүйтрэх цагаар нарны хоёр талд загалмай агуулсан хоёр алтан хул байхыг харжээ. Аварга загалмайн дотор нар байрлах бөгөөд түүний дээр гал улаан иштэй, хөх иртэй хадуур дүүжлээстэй байжээ.

	Нийлмэл галог үзээд гайхаж мэлэрсэн гэлэнмаа алтан хул, гал улаан иштэй хадуур хэмээн эндүү харжээ. Байгалийн ер бусын үзэгдлийн өмнө хүлцэнгүй номхон биширч харах бүрий гайхах нь энэ буюу.

	Тэнгэрт дүрслэгдэх тиймэрхүү хачин зураглал хэрхэн яаж үүсдэгийг судлахад гэрлийн сонирхолтой үзэгдэл буй болох тэр үеэр нарны наагуур сэмжин үүлнээс бүрэлдэх гялалзсан цагаан хүдэн татсан байдгийг эрдэмтэд илрүүлсэн байна. Тэрээр зургаан талт элдэв төрлийн хэлбэр бүхий мөсний өчүүхэн талстуудаас тогтон, газраас 6—8 километр өндөрт хөвж явдаг. Агаарын урсгалд туугдах талстууд дээшлэн доошлон хөвөхдөө нарны гэрлийг толь лугаа адил ойлгож призм мэт хугалан янз бүрийн дүрстэй галог бий болгосныг бид хардаг. Тэнгэрийн хаяатай зэрэгцээ хэвтээгээр бүслэн орших гэрлийн цагаан зурвас үүний нэг баримт мөн. Эрдэмтэд тусгай туршлага үйлдэн агаарт босоо байрлалтай хөвөх зургаан талстуудын хажуугаас тусах нарны гэрэл ойсноос тэр үүсдэг болохыг нотолсон.

	Гало ингэж үүсдэг

	 

	 

	Нарны цацрал талстууд дээр тусаж ойгоод харагдаж байгаа боловч энд бидний мэдрэхүйн нэг онцлог илэрнэ. Гэрлийн цацрагийн хугарлыг мэдрэхгүй тул гэрлийн тусгалаас үүсэх нарны ойсон дүрслэлийг үнэн байдалдаа байрлаж байгаагаар нь бус, харин нүдэнд эгц тусах шугамд байгаагаар бид хардаг. Энэ бол цахилгаан чийдэнг толинд тусах дүрстэй нь зэрэг харахтай ижил буюу. Үй түмэн толь мэт гялгар талстууд босоо байдлаар агаарт хөвөхөд тэдгээрээс ойх нарны гэрлийн цацрагийн зарим хэсэг нэгдэн үргэлжилсэн тод хүрээ болон харагдаж байна. Тоо томшгүй өчүүхэн мөсөн ялтас - ойлгуур агаар мандлын дээд давхаргаар аялахдаа галогийн алив нэг хэлбэрийг буй болгоно.

	Тэнгэрийн хаяанаас тодрох том гэрэлт баганыг гэрлийн ойлтоос үүсэх бас нэг хэлбэр гэж тайлбарлаж болох юм. Үдшийн туяаны дэвсгэрт улаавтар сүүдрэг туссан байх нь хааяа үзэгддэг. Тэр эрт үеэс нааш сүсэгтэн олонд маш хүчтэй сэтгэгдлийг төрүүлдэг байлаа. Энэ муу ёрыг зөгнөх тэмдэг гэнэт үүсэх ёсгүй гэдэгт бат итгэсэн хүмүүс «гай гамшиг нэрвэх нь ээ» хэмээн ярилцдаг байжээ.

	Сонин учралтай тааралдах мөчид эртнээс бүхэнд илэрхий болсон жирийн үзэгдлийг ч ер бусын хэмээн санах явдал гарна. Тухайлбал, усанд үүсэх «сарны жим»-ийг эргэн санацгаая. Энэ нь мяралзах усны гадаргуу дээр тусах, сунаж танигдахааргүй өөрчлөгдсөн сарны дүрс л юм. Зөөлөн долгиолох усны мандалд тусах сарны гэрлийн эргэж ойх зарим цацрагийг усанд тодрох гэрэлт урт «жим» хэмээн хардаг. Үүнтэй адилаар нар сарны гэрлээс тэнгэрт үүсэх үзэгдлийг бид харж болох юм. Түүнийг агаар мандлаар хэвтээ байрлалтай хөвөх мөсөн ялтас буй болгоно. Шингэх нарны сүүлчийн туяа дээшлэн доошлон хөвөх ялтаснуудын доод талд тусаж ойдог. Ийм ойсон үй түмэн цацраг нэгдэхдээ нарны хүрээний танигдахааргүй өөрчлөгдөн тэлсэн дүрсийг үүсгэнэ. Заримдаа тогтуун шөнө цас хаялах үеэр гудамжны дэнгийн ойролцоо галогийн төрөл үзэгдэх явдал ч бий. Энэ нь цасан ширхгээс ойх гэрэл гэрэлтэх баганыг үүсгэж буй хэрэг юм.

	Нарыг хүрээлэн гало үүсэх гол шалтгаан нь гэрлийн ойлт биш харин гэрлийн хугарал болохыг санах хэрэгтэй. Ингээд мөсөн талстад бус, борооны дусалд гэрэл яаж хугардагтай танилцъя.

	... Зуны сэрүү татсан бороо татарч сүүлчийн дуслууд газарт унаж байлаа. Дөнгөж гийх нарны хурц гэрэлд модны навчис, зүлэг ногоо, байшингийн дээвэр гялалзан, борооны үүлс хөврөх тэр зүгээс олон өнгийн солонго татах нь бид бүхний танил зураг билээ. Харин солонго үүсэх шалтгааныг та бүхэн сайн мэдэх үү? Юутай ч болсон зургийг нь харж учрыг нь олъё. Гэрлийн туяа борооны дуслын гадаргууд хүрч хугараад цааш нэвтрэн түүний дотор хананаас эргэж ойгоод дуслаас гарах замдаа дахин хугардаг. Ингэж гэрлийн хугарал үүсэж улмаар дуслаас хугарсан олон өнгийн туяанууд цацардаг билээ. Борооны үеэр үй түмэн усан дусалд нарны гэрэл хугардаг. Харин дуслаас цацрах өнгөт туяаны, нар нүд хоёртой харьцангуйгаар нэг байрлалд орших тэр хэсэг нь бидэнд харагддаг ажээ. Тэдгээр туяа дүгрэг хэлбэртэй байх агаад бидний үздэг солонгын эх үүсвэр нь болдог. Тэд нэгдэж байж сая солонгыг бий болгоно. 

	Солонгын үүсэх бүдүүвч

	 

	Борооны дуслууд унаж байлаа ч ямар нэг өөрчлөлт гарахгүй: Үүнийг кино зурагтай жишиж болно. Дэлгэц дээр үл хөдлөх саланги кадрууд хурдан ээлжлэн өнгөрдөг. Нэг кадр дэлгэц дээр ойролцоогоор 1/20 секунд болоод дараагийнхаар солигддог.

	Борооны дусалд нарны туяа тусах, хугарах байдал 

	Ф — нэл туяа 

	К — улаан туяа

	 

	Нэгээс нөгөөд шилжүүлэн харж сэтгэхэд 1/10 секундийн хугацаа шаардагдах учраас саланги кадруудын дүрс нэгдэж хөдөлгөөнтэй тасралтгүй үзэгдэнэ. Бидний уураг тархинд нэг дүрс арилж амжаагүй байхад дараагийнх нь давхарлан ирдэг.

	Солонго үүсэх тэр агаарт орших дуслаас цацрах ямар нэг хөх, ногоон, улаан зэрэг өнгөт туяа ажиглагчдад харагддаг. Энэ нь маш богино хугацаанд болох бөгөөд түргэн зуур дараа дараагийн унах дуслаар солигдоно. Борооны зурвасын цэг бүхэнд дусал байнга байгаа юм шиг нэг нь нөгөөгөөрөө хоромхон зуур солигдох учир түүнээс цацарсан туяа нь үргэлжилсэн тогтмол байдалтай үзэгдэнэ.

	Үүнээс харахад нарыг хүрээлсэн гало агаар мандалд орших зургаан талт мөсөн талстууд борооны дусалтай адилаар призмийн үүргийг гүйцэтгэж гэрлийг хугалснаас үүсдэг болох нь ойлгомжтой боллоо. Зөөлөн доошилж эргэлдэх олон тийм талстуудад туссан нарны гэрлийн зургаан талстад хамгийн бага хугарсан зарим хэсэг нь ийнхүү ажиглагдана.

	Тэдгээр талст тэнгэрт татах солонгын борооны дусалтай төстэйгөөр тойрог хэлбэртэй байрлах учраас нар төвд нь оршдог гэж эрдэмтэд үзжээ. Ингэж бүдэг солонгын өнгөтэй тод хүрээ үүсдэг учиртай. Энэ үед галогийн дотор талд улаан, гадна талд хөхөвтөр өнгө үүсэн, хүрээний дотор талын тэнгэр бараан юм шиг харагддаг.

	Хүрээний үзэгдэх радиусын өнцгийг тодорхойлж болно. Ихэнхдээ 22 градус (энэ нь хүрээний радиусыг 22 градус өнцөгтэйгөөр ажиглагч хардаг байна) байх бөгөөд хааяа талстуудын талуудын хооронд гэрэл хугарснаас болж 46 градустайгаар солонгын хүрээ бий болдог тал бий.

	Харин хуурмаг нар бол нар тэнгэрийн хаяанд дөхсөн үед голдуу үүснэ. Эл үзэгдэлд ямар талстууд оролцож байгааг туршлагаар нотолжээ. Өрөөнд хиймэл нарыг зохиомлоор гаргасан туршлагыг эрдэмтэд хийжээ. Чингээд агаарт хадаас хэлбэртэй зургаан талт мөсөн талстууд хөвөх үеэр хуурмаг нар гардаг болох нь илэрчээ. Энэ хэлбэр нь тэднийг агаарт босоо байрлалтай болгох бөгөөд гэрэл хажуугийн талыг нэвтрэхдээ хугардаг байна.

	Цаг уурын мэргэжилтнүүд энгийн гало элбэг тохиолддогийг баталж байна. Ер нь агаар мандлын энэ үзэгдэл тэр бүр энгийн нүдээр ажиглагддаггүй. Иймд анхааралтай сайн ажваас түүнийг үзэж болно.

	Нийлмэл галогийн хэлбэрийг 20 гаруй гэж тооцож болох боловч тэдний дунд маш ховор тохиолдох дүрслэл бас бий. Энэ үеийг хүртэл хамгийн их аймшгийг төрүүлж байсан галогийн тийм л хэлбэртэй танилцах нь бидэнд сонирхолтой бус уу.

	 

	«... Хаан Иван чичирхийлсэн гараараа хөшгийг хажуу тийш нь болгоод айсан харцаар тэнгэрийн зүг ширтэв. Харанхуйлах тэнгэрийн тэртээд загалмай хэлбэртэй тэмдгийг харснаас айж мэгдсэн хааны царай цонхийж байв.

	Дөнгөж саяхан хатны дуулгасан хачирхалтай үзэгдлийг үзэхээр хаан таягаа тулсаар хүндэтгэлийн довжоонд гарч ирэв. Тэр тэнгэрт түгсэн оддын гялалзах тэртээд бүүр түүр үзэгдэх битүүлэг загалмайг харж гөлрөн зогссоноо тамир тэнхээ нь сульдаж гэнэт гуйвснаа... 

	Миний үхлийг ёрлож байна. Тэр шүү... гэж шивнэлээ» 

	 

	хэмээн зохиолч Н. Костычев «Догшин Иван» гэдэг зохиолдоо бичсэн байдаг. Тэр цаг үедээ иймэрхүү үзэгдэл ямаршуу зовлонг учруулдаг байсан нь ойлгоход хялбархан. Түүнтэй давхцаж ямар нэгэн гай гамшиг тохиолдвоос сүсэгтэн олон мухар бишрэлдээ улам бүр итгэж байсан билээ. Үүний нэг баримтыг францын одон орон судлагч К. Фламмарионы «Агаар мандал» гэдэг номоос үзэж болох юм. 

	 

	«Төсөөтэй бүх үзэгдлийн дотроос түгшүүрт цаг үеийг дагалдуулсан тийм хамгийн ер бусын аймшигтай үзэгдэл 1865 оны 7-р сарын 14-ний өдөр Швейцарын Мон-Сервенад тохиолдож түүнийг Уимпер нүдээрээ үзсэн болой. Тэр цагт учирсан сүйрлийг одоо болтол тэндхийн оршин суугчид мартаагүй байгаа. Ууланд амжилттай авирчхаад буцахдаа зам хүнд бэрх байсны улмаас Уимперийг дагалдаж явагсдын хоёр нь ёроолгүй ангал руу нисэж амь эрсэдсэн ажээ. Үлдэгсэд үхтлээ айж чив чимээгүй уул руу уруудаж байхдаа гэв гэнэт толгойгоо өндийлгөж харвал тэдний өмнө тэнгэрт тууш зурвасаар хоёр тэнцүү хэсэгт хуваагдан, хэсэг бүрд босоо байрласан аварга загалмай бүхий хурц гэрэлтэй гало үзэгджээ.

	Эл загалмай Уимперийн нөхдийн ниссэн тэр ёроолгүй ангалын чанх дээр нь харагдаж байгаа юм шиг санагджээ. Хоёр нөхрийн таалал төгссөн, энэхүү загалмайн хооронд ямар ч холбоогүй учраас бидэнд түүний ид шидийг эрж хайх ч хэрэггүй билээ. Энэ бол зөвхөн тохиолдлоор давхацсан хэрэг юм аа».

	 

	Энэ «аймшигт тэмдгийн» нууц нь тэнгэрт буй болох галогийн олон хэлбэрийг бид бүхэн бүрэн харж чадахгүйтэй холбоотой. Нар тэнгэрийн хаяанд ойртсон буюу шингэх үеэр түүний өөрчлөгдсөн дүрс болох дээшээ уртаар үргэлжилсэн гэрэлтэх баганыг үүсгэнэ. Үүнтэй нэг зэрэг нарны дээр галогийн хэсэг үүсэж түүнтэй гэрлэн багана огтлолцсоноос аварга гэрэлтэх загалмайг бий болгодог. Заримдаа ийм гало эртний баатрын илдтэй төсөөтэй байх ба үдшийн туяанд бол улаан өнгөтэй юм шиг харагддаг. Тэнгэрт цустай илд байхыг нүдээрээ үзсэн гэж бичсэн түүхчдийн мэдүүлгийн нууц нь энэ буюу.

	Гэрэлт багана ингэж үүсдэг

	 

	 

	Бас хоёр загалмайн тухайд бүрэн тайлбарлаж болох байна. Тэнгэрт, зөвхөн үзэгдэх галогийн хэвтээ хэсэг нарыг тойрсон хүрээний босоо хэсэгтэй огтлолцсоны учир нарны хоёр талд орших хоёр загалмай бий болдог. Өөр тохиолдолд нарны дэргэдэх бидэнд харагдах хүрээний хэсэг нарнаас дээш доош цацрах гэрэлт баганатай огтлолцсоноос бас загалмай үүснэ.

	Нарны хажууд гэрэлтэх загалмай

	 

	 

	Үнэхээр ч байгаль өөрийн үзэгдэл юмсаар барагдашгүй билээ. Тиймээс ч, хэчнээн хачирхалтай тусмаа тэдгээрийг газар дэлхийн алив азгүй явдалтай холбон үздэг байжээ. Үүнтэй холбогдуулан он дарааллын бичигт тэмдэглэсэн түүхэн үйл явдлаас сөхөн үзэхэд улам ч сонирхолтой болох нь мэдээж.

	 

	«Манай эриний 1118 он. Англид хаан Генрих байх үед баруун зүүн этгээдэд хоёр төгрөг сар манджээ. Тэр жилээ Нормандийн ван байсан өөрийн эцэг Робертыг хаан ялж улс орныг нь захирах болжээ.

	1120 он. Цус мэт улаан үүлэн дунд гал улаан загалмай, хүн үзэгджээ. Мөн улаан бороо орсон учир бүгдээрээ л галав юүлэх болов уу? гэж бодоцгоож байсан нь иргэний дайнаар төгсжээ.

	1156 он. Хэдэн цагийн турш нарыг тойрон дараалсан гурван солонгорох хүрээ гялалзаж байснаа арилж гурван нар бий болжээ. Энэ нь хаан, Кентерберийн их хамба Гомастай муудалцахын өмнөх шинж тэмдэг болжээ. Мөн онд эзэн хаан долоон жил бүсэлсний эцэст Милан хотыг эзэлж сүйтгэсэн байна. Дараагийн жил нь дахин гурван нар гарч, харин сарны голд цагаан загалмай байхыг үзэцгээжээ. Тэр цаг үеэр хутагт хамбыг өргөмжлөх зөвлөгөөн дээр болон Ромын эзэн хааныг сонгох сонгогчдын дунд зөрөлдөөн үүссэн байна.

	1514 оны 1-р сард Вюртемберга хотод гурван нар мандсаны дундах нь нөгөө хоёроосоо том байжээ. Энэ үеэр тэнгэрт улайссан илд бас үзэгджээ. Мөн оны 3-р сард дахин гурван нар, гурван сар гарчээ. Тэр жил оросууд Днепр мөрний дэргэд польшчуудад бут цохигдсон боловч харин Литвын бат цайз болсон Смоленскийг хамгаалж чадсан юм. Мөн Арменид туркчүүдыг персүүд бут цохисон ажээ.

	1551 оны 4-р сарын 21-нд Магдебург хотод гурван нар, гурван солонго үзэгдсэний ачаар Карл V эзэн хааны зарлигаар Саксоны Мориц, Бранденбургийн Альберт нарын удирдаж арван таван сар үргэлжилсэн тус хотын бүслэлтийг татан буулгажээ.

	 

	Шинжлэх ухааны мэдлэгийг дэлгэрүүлэгч, нэрт хүн К. Фламмарион ингэж түүхэн баримтыг мэдээлэхийн сацуу нэмж тэмдэглэхдээ: 

	 

	«Харин овжиноор ашиглаж хэтрүүлсэн нэгэн зүйлийг өгүүлбээс: 1549 онд хуурмаг сар, сарыг хүрээлсэн галогийн зэргэлдээ цээжээ урах гал улаан бүргэд, арслан, дараагаар нь шатаж буй хот, тэмээ, загалмайн дээр Есүс Христос бурхан хоёр хажуудаа хоёр дээрэмчин дагуулсан байх нь ээлжлэн харагдсаар эцэст нь ном хаялцах мэргэд үзэгджээ. Харин хамгийн сүүлчийн хувиралт маш аймшигтай үйл явдал дүрслэгджээ. Өндөр нуруутай хэрцгий догшин эр залуу бүсгүйг илдээр заналхийлэх агаад эмэгтэй хөлд нь сөхрөн сууж өршөөл гуйх ажээ.

	Энэ бүхнийг үзэхийн учир чухам ямар нүд хэрэгтэй байсан сан бол» 

	 

	гэжээ.

	Шинжлэх ухааны үүднээс галог тайлбарлах нь алив үзэгдлийн гадаад төрх заримдаа хуурамч байдгийн нэг нотолгоо мөн. Хэрвээ оньсыг нээж үзвээс нууцыг бүрэн тайлж болох билээ.

	
Тусгалын гайхамшиг

	Тун сонирхолтой хачин учралаас эхэлье. 

	 

	«1898 оны 3-р сарын 27-ны шөнө Номхон далайгаар аялж явсан Геркенс ахмадтай «Матадор» хэмээх ачааны хөлгийнхнийг далайн сонирхолтой зэрэглээ (фатаморгана) ихэд сандаргаажээ.

	«Матадор» 2-р сарын 18-нд Мельбурнаас гараад Вальпараисо хүрч догшин шүү авахаар явж байжээ. Номхон далайн өмнөд хэсэг рүү орох үеэр бүрэлдэхүүнийхэн гайхам сонин сүүдгэнэх үзэгдэл бүхий зэрэглээг нэлээд хугацааны турш ажиглацгаажээ. Ийм зэрэглээнд олонтоо тохиодог хөмөрсөн байдлаар биш харин өөрийнхөө хэрсэнд босоо зогсох усан онгоц «Матадорын» эгц өмнөөс дайран ирж байгаагаар тэр хий хоосон үзэгдэл үзэгджээ. Шөнө дунд хүрэхэд хагас цаг үлдэх мөчид салхины доод зүгт ойролцоогоор хоёр бээр газар далайн шуургатай өрсөлдөх аварга далбаат онгоц байхыг жижүүр ажиглан харжээ. Хэдийгээр далай тэр хавьдаа нам тайван толь мэт толигор дөлгөөн байсан боловч хачирхмаар энэ нөхцөл байдал «Матадор» хөлгийнхний анхаарлыг ихэд татав. Тэр үест үл таних хөлөг онгоц байгалийн гаарах бэрхшээлтэй бүх хүчээ шавхан тэмцэж байгаа нь үзтэл илхэн. Тэрээр далбааныхаа ихэнхийг эвхсэн байх бөгөөд гэгээн цагаан өдөр мэт харагдах сарны хурц гэрэлд хааяа далайн хүчит давлагаа онгоцны хошуу, далбааг даган хитгийг дамжин гүйх нь үзэгдэнэ. «Матадор» хөлгийн эргэн тойронд нам гүм байсныг үл харгалзан ахмад Геркенс үл таних онгоц «салхи авчирч магадгүй» гэж болгоомжлон маш яаралтай далбааг бүрэн эвхэхийг тушаасан билээ. Өөрсдийнхөө нүдээр үзэх «ид шидэт» үзэгдлийн учрыг тайлах тэнхэлгүй болж царай нь цонхийж цайсан далайчид тавцан дээр хуран цугларч ямар нэгэн аймшигт учрал тохиолдох болов уу? гэж сэтгэл түгшин хүлээж байв. Тэрхэн зуур сүүдэгнэж харагдах хөлөг гэнэт чиглэлээ өөрчлөн «Матадор»-ын чанх өмнө тулж ирсэн байлаа. Зайлшгүй мөргөлдөх боллоо гэж санасан далайчид бие биетэйгээ зууралдаж, зарим нэг нь онгоцноос үсрэхийг завдсан байв. Гэтэл тэрхүү хачин онгоц чиглэлээ өөрчилж нэг кабельтов1 зайтайгаар «Матадор»-ын замыг хөндлөн огтолж гарчээ. Энэ үеэр далбаандаа чавхдас адил татуурга татсан эл хөлөг өмнө зүг одохдоо далайн давлагаа салхийг хамт аваад явсан ажээ. Түүнчлэн онгоцны хитэгт орших ахмадын өрөөнд хоёр гэгээвчээр тусах хурц гэрэл үзэгдсэнээ гэнэт арилаад, нэг минут өнгөрсний дараа уул хөлөг онгоц ор сураггүй алга болжээ. Гайхалтай үзэгдэлд эргэлзэж тээнэгэлзсэн ахмад Геркенс, түүний офицеруудад хэлэх үг олдсонгүй. Харин далайчид минутын турш аймшигт сэтгэлийн зовлонг амсацгаасан билээ.

	Чилийн далайн боомтын нэгэн хотноо «Матадорыг», ирэхээс гурван долоо хоногийн өмнө тэнд ирсэн Данийн онгоцны ахмадын илтгэх хуудастай ахмад Геркенс танилцах зуураа тэдэнд тохиолдсон хачирхалтай үзэгдэлтэй төсөөтэй зүйлийг олж уул хэргийн учир тайлагдсан юм. 3-р сарын 27-ны өдрийн шөнө дунд далайн хүчтэй шуурга дэгдэх үеэр ахмадын өрөөний чийдэн дэлбэрч онгоцны ахлах жолооч их түлэгдсэн гэж илтгэх хуудсанд өгүүлжээ. Түүнд бичсэнийг сайтар нягтлан үзвээс өдөр цаг нь давхцаж байгаа явдал тэр үзэгдэл, эл данийн онгоцны ойсон дүрс тусгал зэрэглээнд үзэгдсэн болох нь дамжиггүй боллоо.

	Ямар зайнд агаарын тусгал дамжигдах болохыг эрдэмтэд эртнээс судалж эхэлсэн. Зэрэглээ үүссэн тэр мөчид «Матадор», данийн хөлөг онгоцны оршиж байсан байрлалыг тогтооход хоорондоо 1700 километр алслагдсан байжээ. Харин 3-р сарын мэдээнээс үзэхэд Номхон далайн тэр хэсэгт, тухайн цагт хүчтэй далайн шуурга болсон нь нотлогдсон»

	 

	Германы цаг уур судлагч Н. Бедигийн бичсэн эл сонирхол татах мэдээ нь алс тэнгэрийн хаяа руу далдлагдсан юмсыг зарчмын хувьд үзэж болох уу? Байгаль ертөнцөд ямар нэг онцгой «алсыг харах оньс» байна уу? Үгүй юу? гэсэн асуултыг төрүүлэх бөлгөө.

	Юуны өмнө гэрэл хэрхэн тархдагийг эргэн санацгаая.

	Шилэн аягатай цайнд байгаа халбага бидэнд хугархай мэт харагддаг. Үүний шалтгаан ус, агаарын хий хоёрын нягтрал өөр өөр байдагт оршино. Нэг орчноос нөгөөд, тухайлбал бага нягтралтай агаарын хийнээс нягтрал ихтэй усанд гэрлийн цацраг дамжихдаа шулуун замаа өөрчилж тэгэхдээ бүр тодорхой чиглэлд их нягтралтай орчин руу хазайдаг. Энэ бол физикийн хууль мөн. Гэрлийн цацраг шилнээс усанд шилжихдээ уснаас их нягтралтай шилний зүг хугардаг байна.

	Гэрлийн цацраг агаарт ч шулуун тархдаггүй юм. Агаар мандлын янз бүрийн давхарга, өөрөөр хэлбэл төрөл бүрийн орчныг гэрэл нэвтэрч ирдэг. Энэ үед гэрлийн цацраг агаар мандлын нэг давхаргаас нягтралаар өчүүхэн төдий зөрөөтэй нөгөөд дамжихдаа өөрийн шулуун замаа өөрчилдөг.

	Зун тэнгэрийн хаяа баганадах байшин барилга модыг ажиглахад ганхаж чичгэнэх мэт үзэгддэгийг санацгааж байгаа биз дээ. Тэрээр зөвхөн дүрс нь л тэгж үзэгдэж буй нь ойлгомжтой юм.

	Энэ ямар учиртай юм бэ? Тэдгээр зүйлээс ойх гэрлийн цацраг бидний нүдэнд тусах хүртлээ өөрийн чиглэлээ хязгааргүй олон өөрчилнө. Ингэж гэрэл агаарт хугарах үзэгдлийг гэрлийн хугарал (рефракция) гэж нэрлэдэг.

	Тэнгэрийн эрхсийн гэрэл чанх уруугаа цацарч бидэнд үзэгдэхээс бусад бүх нөхцөлд их биш гэрлийн хугарал үүснэ. Үүний улмаас тэнгэрийн одны гэрэл хугарснаас тэд орших байрнаасаа цаана мэт харагдана. Орой нар жаргаснаас хойш 5―10 минут хэртэй бид түүнийг үздэг. Хол зүйлийн дүрс орших байрлалаасаа харьцангуй ойр, тэгээд ч арай өндөрт байгаагаар харагдана. Агаарт гэрэл хугарах нь газар сайгүй болдог жирийн үзэгдэл юм. Гэрлийн хугарал бага явагдаж, үзэгдэх зүйлийн дүрс мэдэгдэм өөрчлөгдөхгүй байгаа учраас бид түүнийг тэр бүр анхаарч ажиглахгүй байгаа ажээ. Бас ч ажиглагдах ч тохиолдол гардаг.

	Францын нэрт эрдэмтэн Г. Монж, Египетэд байх хугацаандаа Нил мөрний хөндийд өөрийн үзсэн олон арван хуурамч хий хоосон үзэгдлийн тухай ингэж бичсэн байдаг.

	 

	«Хэрэв та хөндийг өглөө, орой харваас алсын тэртээх мод хүртэл жирийн л газар харагдах болно. Харин нарны илчинд хөрс хангалттай бүлээссэний дараанаас хөрс хөрч эхлэх үе хүртэл тэр хөндий усаар дүүрсэн мэт үзэгддэг.

	Тосгон их нуурын арал дээр оршиж, үнэхээр л эргэн тойрон ус мэлтэлзэн түүнд дүрс нь туссан байгаагаар дүрслэгддэг. Харин уул үзэгдэл холоос үзэгдэх учраас юмсыг ялган таньж үл чадна. Дүрслэлийн хязгаар гойд ялгарахгүй агаар тэр усан дээр хөнгөн долгилж үзэгддэг. Тосгон руу ойртох тутам дүрслэгдэх нуурын эрэг холдсоор л байдаг. Тосгоноос биднийг тусгаарлах нуурын хэсэг улам бүр нарийссаар эцэстээ бүрмөсөн арилдаг юм.

	Ингэж хий хоосон үзэгдэл үүсэхдээ хааяа, ялангуяа говь цөлд таныг ихэд ундаассан цаг үеэр ус мэт зэрэглээ бий болж санаагаар унагахад ч хүргэдэг тал бий»

	 

	Зэрэглээ

	Балар эрт цагаас энэхүү сонирхолтой олон янз хувирах гэрлийн үзэгдэл нь сүсэгтэнд бурхны ид шид, догшин сүнсний тухай ярилцах шалтгийг буй болгож байсан. Хойд Африкийн шашин шүтлэгтэй хүмүүс одоо хэр нь цөлийн зэрэглээг «Далайн шулам» гэж нэрлэж байгаа юм. Өрнө дахинд фея Морганы тухай үлгэр домог ихэд тархжээ. Тэр ядарч цуцсан далайн жуулчдыг даажигнаж гоочлох их дуртай, тэгээд тэдэнд халуун цөлд цэцэглэж буй баян бүрд, их устай нуур, сүм хийдээр дүүрэн гоёмсог хот, агаарт дүүжигнэх жимст мод цэцэрлэг байгаагаар үзүүлдэг байна. Гэхдээ аль болохоор хүмүүсийг баярлуулах, тэдний замыг самууруулахын тулд үйлчлэхээс гадна хий үзэгдэл агаарт замхармагц тэд эцтэлээ хөхөрцгөөдөг. Иймээс бүх хуурамч хий хоосон үзэгдлийг фата-моргана, өөрөөр хэлбэл фея Моргана гэж нэрлэдэг.

	Сицилийн иргэн эртний грекийн түүх судлагч Диодор, африкийн зэрэглээний тухай: 

	 

	«Зарим улиралд, ялангуяа салхигүй тогтуун байх үеэр агаарт хөдөлгөөнгүй буюу хөдлөх янз бүрийн амьтан дүрслэгдэнэ. Эдгээр амьтан үзэгчээс зугтаж байгаа» аль эсвээс түүнийг хөөх мэтээр үзэгдэнэ. Харин хөөх амьтан гүйцэж ирэхэд түүний биеийг хүйтэн будан мэт юм бүрхэж авдаг байна. Энэ үзэгдэл жуулчдыг ихэд айлгах боловч харин нутгийнхан нь ер тоохоо больжээ» 

	 

	гэж бичжээ.

	Эртний дэлхийн түүх судлагч тэрхүү ер бусын байгалийн үзэгдлийг нэмж чимж бич ээ юү? гэвэл үгүй юм аа. Үүнийг нотлох бусад баримт энэ байна.

	Сицили арлын эрэгт хааяа нар мандах үеэр далай дээгүүр үлгэрийн ордон, гандирсын балгас, агаарын цамхаг, үлэмж биетэн хүмүүс, аварга амьтан ургамал үзэгдэнэ. Тэд цугларч тарж, бие биеэ хөөж буйгаар дүрслэгдэх буюу хэлбэр янз нь өөрчлөгдөн нэг зураг нөгөөгөөр ээлжлэн солигдох бөлгөө.

	1878 он. Авраам-Линкольны бат цайзаас цэргийн анги хөдөлсний дараагаар... үлдэгсэд тэднийг тэнгэрт алхаж яваагаар үзэцгээжээ. Үүнийг цэргийн ангийнхан сөнөсөн учир цэргүүдийн сүнс харагдаж байгаа юм гэж хүмүүс тайлбарлан ярилцаж байлаа. Тэр өдрөөс хойш хэдэн хоногийн дараа үнэхээр цэргийн анги индианчуудтай тулалдан бут цохигдсон ажээ. Ийнхүү тохиолоор давхацсан үйл явдлыг он жил удтал мартаагүй агаад тэрээр болох хэрэг явдлыг зөгнөх тэнгэрийн ид шидэт далдын хүчинд итгэх итгэлийг улам бүр төрүүлж байсан билээ.

	Умард туйлын ойролцоо нарны гэрэлд нүд гялбам гялалзсан мөсөн уул, мөсний ангал дундуур аялж явсан хөлөг онгоцны ахмадад ийм зүйл ажиглагджээ. Гэнэт тэнгэрийн хаяа хоёр салах мэт болж алсад харагдах юмс дээш хөөрч агаарт дүүжлэгдэн хэлбэр дүрсээ зогсолтгүй өөрчилсөөр байв. Гайхсан далайчдын өмнө лужир мөсөн уул, мөсөн овоотой цаст талбар дов толгод долгиотсон эрэг нэгэн үе үзэгдэж арилан, дээшилж доошлон өргөсөж, нарийсан харагдах бөлгөө. Ингэж хурдан солигдох нь шагайврын зураг өөрчлөгдөхийг санагдуулна. Тэнгэрийн хаяанаа байсхийгээд л цамхагтай төстэй юм, нэгэн хүний дүр, сэлэм үзэгдэж байснаа дараа нь гэнэт солигдож бат хэрмийг санагдуулам аварга мөсөн уул бий болно. Мөсөн талбар гал адил болж, түүн дээр байсан мод, баавгай нохой, шувуу, хүмүүс агаарт бүжиглэх мэт үзэгджээ.

	Агаарын энэ хий үзэгдлүүдийн мөн чанар ямар болох тухай ярихын өмнө зэрэглээний хамгийн энгийн хэлбэртэй танилцъя.

	... Элсэн цөлөөр тэмээтэй хүмүүс зөөлөн урагшилна. Үд дундын аагим халуун шатаж, элс чулуу улайссан зуух мэт төөнөж, салхигүй тогтуун байв. Цэнхэр тэнгэрийг бүдэг улаавтар будан хөшиглөж тэнгэрийн хаяа түүнтэй бараг нийлсэн үзэгдэнэ. Нар ч бас буданд халхлагдах бөлгөө. Тэмээнүүдийн хүзүүнд зүүсэн хонхны ижилхэн хангинах дуунаар элсэн цөлийн уйтгарт нам гүм сэрлээ. Тэмээ ахиад хэд алхахад хүмүүс тэдний өмнө нуурын мандал сэвэлзэх салхины аясаар бидэрлэн байхыг үзэцгээжээ. Усанд туссан далд моднууд харагдана.

	Элсэн цөлийн нуур үзэгдэх зэрэглээ

	 

	Үнэхээр нуур байна гэж бодоход эргэлзээ төрүүлэмгүй тод үзэгдэх ажээ. Харин хэдэн минут болоод сүүдгэнэх нуурыг элсэн цөлийн улаавтар будан бүрхэхэд өөрийн төлөв байдлаа алдан гэнэт агаарт хөөрснөө ул мөргүй арилах нь тэр ээ. Нуур үзэгдэх энэ зэрэглээн бол бусдаас хамгийн олонтоо учрах хамгийн тархмал үзэгдэл билээ. Зөвхөн элсэн цөлд ч тохиох юм биш ээ.

	Өрнөд сибирийн тал нутгийн элдэв зүйлс дүрслэх зэрэглээн тухай зохиолч М. Пришвин: 

	 

	«Шөнөдөө хөрсөн эртний эл газрыг нар ээж бүлээцүүлэх үеэр энд тэндгүй зэрэглээн бий болдог. Шуудангийн их замын утасны шонгууд жингийн цуваа шиг биднээс найгалзан холдох... шаргалтах уужим талаар хоёр могой хөврөх мэт зүлэг ногоон дундуур цааш нааш ижилхэн зурайх хоёр харгуйгаар бидний аяны зам үргэлжилнэ. Говь цөлийн хуурамч нуурын нэг болох талын нуур цэлэлзэн харагдана. Шувууд нуураас нисэж хоёр том далавчаа дэвсээр биднийг зорин айсуй.

	Гэнэт салхи сэвэлзэх шиг болов. Бүгдийг нь гараар хамаад авах мэт нуур, шувуу, тэмээ бултаараа алга болсон байлаа» 

	 

	гэж бичсэн байдаг.

	Чингэхэд агаарт бий болох гэрлийн өвөрмөц хачин үзэгдлийг чухамхүү юу үүсгэдэг болж байна вэ? Агаарын толь2 болно.

	Цөөрмийн дөлгөөн усанд юм тусахын адил агаарын аль нэг давхарга түүнд тусах гэрлийн цацрагийг ойлгох тийм нөхцөлийг хааяа бүрдүүлдэг.

	Тэр ингэж үүсдэг учиртай. Шатам халуун өдөр цөлийн элс хэт халж 60―70 градуст хүрэх нь цөөнгүй. Үүнээс болж хамгийн түрүүн доод давхаргын агаар халж сийрэгжих ба харин дээд давхаргын агаарын нягт хэвээр байна. Ер нь үдээс өмнө газар дээрх агаарын давхарга халж, түүнээс дээших нь хүйтэн байх болно. Энэ үед зэрэгцээ хоёр давхаргын агаарын нягтрал эрс ялгаатай болно. Эл нөхцөл бүрэлдэхэд л зэрэглээ үүсдэг. Жуулчдын өмнө тэнгэрийн хаяанаа багавтар баян бүрд харагдана. Тал бүрээс тусах гэрлийг дал мод ойлгоно. Ойсон зарим цацраг ажиглагчид хүрэхэд л уул модны дүрсийг хардаг байна. Агаарын дээд давхаргыг дамжин модноос ажиглагчид шууд тусах цацраг дал модны хэвийн дүрсийг буй болгоно. Харин модноос дээш ойх цацраг бидэнд харагддаггүй билээ.

	Газрын гадаргад тусах гэрлийн цацраг ямар замаар явдгийг ажиглан дагацгаая. Гэрэл агаарын нягтрал ихтэй дээд давхаргаас нягтрал багатай доод давхаргад шилжихдээ агаар их нягтарсан тал руу хугардаг юм. Ийм учраас гэрэл улам бүр, муруйдаг билээ. Эцсийн эцэст гэрлийн цацраг хамгийн дулаахан, хамгийн сийрэг болох агаарын доод давхаргаас ойж дээшлэхдээ ажиглагчийн нүдэнд тусдаг байна. Бидний нүд мурийсан цацрагийг мэдэрч чадахгүй. Уг зүйлийн дүрсийг түүнээс гэрлийн цацраг шууд ирж буй мэтээр ойлгодог. Иймд ажиглагч, агаарын толинд ойсон дал модны хуурмаг дүрсийг харааны түвшинтэй эгц шулуун дээр, өөрөөр хэлбэл модны орших байрлалаас доогуур хардаг юм. Энэ дүрслэл толгойноос доош орших бөлгөө.

	Доод давхаргын зэрэглээний үед цацраг тусах байдал

	 

	 

	Баян бүрдэд ойртох жуулчид түүний хоёр дүрс: нэг нь жинхэнэ байдал, нөгөө нь халсан элсэн дээр орших агаарын нимгэн гилгэр давхарга болох агаарын толинд ойсныг үздэг ажээ. Цөөрмийн эрэгт ургасан модны дүрс усанд тусахдаа уруугаа харсан байдагтай адилхан тийм үзэгдэл тэнд болж байгаа юм. Эдгээрийн ялгагдах хамаг учир нь толинд байгаа билээ.

	Агаарын толинд зүлэг ногоо, бут сөөг, мод тусах явдал олонтоо тохиолдох бөгөөд тэнгэрийн ойсон хэсэг холоос ус мэт цэлэлзэн харагдана.

	Ойлгох агаарын давхаргын зөөлөн хэлбэлзэл усны мандал бидэрлэх хуурмаг үзэгдлийг үүсгэнэ. Хойд Африкт иймэрхүү элсэн цөлийн нуур ердийн үзэгдэл болжээ. Өдөр наранд халсан газар орой болоход усны үер дайрсан нутаг болж хувирдаг. 3―4 километрийн цаана орших бүх зүйл усанд автсан мэт үзэгдэнэ. Манайд ч гэсэн нуур бүхий зэрэглээ нь цардмал зам дээр үзэгдэх нь ердийн үзэгдэл болсон. Халуун өдөр машины урд талаар саяхан орсон борооны ус гүйх мэт болдог нь түүнд үүл, хөх тэнгэр ойсноос болж байгаа хэрэг юм.

	Гэрэл зургийн буюу кино хальсанд зэрэглээг буулгаж болох уу? гэдэг талаар 1957 онд кино найруулагч В. Шнейдеров туршлага хийжээ. 

	 

	«Хятадын Зүүн Гарын цөлд машинаар аялах зуур бид тодхон харагдах зэрэглээг үзэж билээ. Тэнгэрийн хаяаны тэр зүгийг нэлэнхийд нь хамрах, намхан хүрэн толгод, бөөн зэгс уснаас цухуйсан цэнхэр нуур бий болоход бид тэр ер бусын зүйлийн зургийг авахыг хүссэн юм. Зэрэглээ арилчих вий гэж айснаас нэлээд сандруугаар, холын дурангаар зургийг авсан юм. Гэтэл эхний хэдэн кадрыг авахад тэр сонирхолтой үзэгдэл оршсоор байхаар нь бид өөр туршилт хийхээр шийдсэн. Ингээд аппаратаа байранд нь орхиод зэрэглээ үзэгдэх зүгт гурван машин явуулсан. Тэд цэнхэр нуур харагдах тэр байранд хүрсэн юм. Автомашины цуваа зэрэглээнд маш тохиромжтой зохицон хэдийгээр усгүй боловч машин усан дундуур зүсэж байгаа, түүгээр үл барам түүнд дүрс нь туссан харагдахыг үзээд бид ихэд гайхсан билээ. Энэ бүгдийн зургийг авч чадсан. Гайхалтай энэ үзэгдлийг сонирхохыг хүсвэл «Эртний цөлийн тэнгэр доор» гэдэг киног үзээрэй» 

	 

	гэж тэр ярьсан билээ.

	Газар дээр бүр хачирхалтай зэрэглээ хааяа хааяа үзэгддэг.

	Далбаат онгоцны үеэс бүх далайчдын дунд хөлөг бүхий хий үзэгдлийн тухай «Нисдэг голланд» гэдэг домог яригдах болжээ.

	Түүний ахмад бурхныг хараасан хэргээр яллагдсан учир хаана ч зангуугаа хаялгүйгээр үүрд мөнх далай тэнгэсээр аялах болжээ. Тэр аймшигт далбаат онгоцтой учирвал хөлөг онгоц удахгүй сүйрэхийн тэмдэг гэж далайчид үздэг байжээ.

	Олон далайчид энэ онгоцыг өөрийн нүдээр үзсэн тухай хөөрдөг. Тэдгээрийн ярих нь өөр хоорондоо ижил төсөөтэй ажээ. Хөлөг онгоцны өмнө «Нисдэг голланд» гэнэт чив чимээгүйгээр буй болж дохионы хариугүйгээр чанх урьдаас нь хөвж ирснээ бас л цочмог арилан буданд замхардаг байна.

	«Нисдэг Голланд»

	 

	 

	Эртний энэ домгийг зэрэглээ үүсгэдэг болох нь дамжиггүй. Хэрэг явдлын эх үүсвэр бол агаарын толь агаар мандлын дээд давхаргад бий болдогтой холбоотой. Тиймээс ч жирийн байдалд тэнгэрийн хаяанд далдлагдах алсын юмны дүрсийг бид харж чаддаг байна. Тэр зүйлээс ирэх гэрлийн цацрагийн хугарлыг бид мэдэрч үл чадах тухай дээр өгүүлсэн билээ. Иймээс бид бүхэн холын юмсыг жинхэнэ орших байрнаас нь өндөрт буюу ойр байгаагаар нь тусгадаг.

	Өглөө эрт газартай хүрэлцэх доод давхаргын агаар хүчтэй хөрсөн, дээд давхаргын агаар бүлээн байх нөхцөлд агаарын толь агаар мандлын дээд давхаргад үүсэж, түүнд арал, далайн эрэг, холын хөлөг онгоц тусдаг (үүнийг дээд давхаргын зэрэглээ гэнэ).

	Дээд давхаргын зэрэглээ үүсэх

	 

	Туйлд жуулчилсан нэгэн хүн:

	 

	«Би дуранд тод харагдах хөлөг онгоцны төхөөрөмж, төрхийг үзээд миний эцгийн онгоц мөн болохыг эргэлзээгүй таньсан. Хожим замын тодорхойлолтыг жишиж үзээд хоорондоо 55 километр хол байсанд бид итгэсэн билээ» 

	 

	гэж бичжээ.

	Ийм тохиолдолд жуулчид бие биеэ харж чадахгүй сэн билээ. Нисдэг Голландийн» нууц үүнд л оршино. Далбаат онгоцны үе өнгөрсөн тэр цагаас хойш домогт хий үзэгдэл үзэгдэхээ байсан нь санамсаргүй хэрэг биш ээ. Далбаат онгоц албаа хаагаад, далбаат хөлөг бүхий хий үзэгдлийнхээ хамт алга болсон юм.

	Гэвч 20-р зуунд нэгэн удаа түүнтэй учирсан нэн сонирхолтой хэрэг болжээ. Орчин үеийн тэнгисийн хурдан хөлөг Европоос Америк руу ээлжит аяллаа хийж явав.

	Гэнэт далбаагаа босгосон «Нисдэг Голланд» шууд тэднийг чиглэн явахыг хэдэн зуун зорчигчид бүр тодорхой харсан байна. Олон зорчигч, далайчдын сэтгэл санааг аймшигт хөлөг бүхий хий үзэгдлийн бодол эзэмджээ.

	Ахмад хамгийн сүүлийн мөчид чанга тасалдангуй хоолойгоор онгоцны чиглэлийг өөрчлөх тушаалыг өгчээ. Далбаат онгоц баруун талаараа хазайснаа түүнийг шүргэн алдаад хүчтэй давлагааг зүсэн хажуугаар нь өнгөрөн одсон ажээ. Гайхсан зорчигчид далбаат онгоцны тавцан дээр хуучны хувцастай хүмүүс бачимдан гүйлдэж, бас гараа өргөцгөөн ямар нэгэн зүйлийг хашхирах жигтэй хачин юмыг үзэцгээжээ.

	Энэ тухай мэдээ түргэн тархаж, Англи, Америкийн олон сонинд том өгүүллэгүүд нийтлэгдсэн байна. Зарим хуурамч эрдэмтэд домогт далбаат онгоцтой учирсан явдлыг хойд төрөл, сүнс байдгийн баталгаа гэж итгүүлэхийн тулд дэвэргэн бичиж байсан. Онгоцны олон зуун зорчигчид тодхон харагдсан тэр сүүдгэнэх хөлөг, далайчдыг алдаж харна гэдэг үнэндээ боломжгүй хэрэг билээ. Удалгүй учир шалтгааны зангилаа тайлагдан тэд үнэхээр «Нисдэг Голландтай» учирсан байжээ. Тэр домогт онгоцыг «Нисдэг Голланд» гэдэг кино бүтээхэд зориулж нэгэн кинофирм хийсэн байжээ. Кино зураг авах үеэр далайн шуурга эхэлж түүнийг хүмүүс далбаагаар залж чадаагүй учир салхи задгай тэнгис рүү хөөжээ. Хэд хоног болоод машид айж тэвдсэн хүмүүсийг далбаат онгоцноос аварч, «Нисдэг Голландыг» далайн боомтод хүргэсэн байна.

	Үнэхээр гайхам санамсаргүй үйл хэрэг нөхцөл бүрэлдсэн тэр цагт үе үе тохиолдоно. Энэ нь «бат итгэлтэй материалистуудын» үзэл бодолд хэр зэрэг тууштай болохын шалгуур болдог.

	... Дээд давхаргын зэрэглээ нь ихэнхдээ далай тэнгист, түүнчлэн агаар мандлын доод давхарга үргэлж дээд давхаргаасаа хүйтэн байдаг туйлын өргөрөг орчинд үзэгддэгээрээ доод давхаргынхаас ялгагдана. Энэ нь өмнө зүгээс хойд туйл руу бүлээн салхи үлээж агаарын доод давхарга цасны нөлөөгөөр хүйтэн үлдэх хавар, өвлийн өдрүүдэд үүснэ.

	Ленинградаас 40 километрт орших Финийн булангийн эрэгт Ломоносов хот байдаг. Тэндээс Ленинград хот жирийн өдрүүдэд тун муу харагддаг. Тэндхийн оршин суугчид Ленинградыг алган дээрээ байгаа мэт үзэх тийм өдрүүдэд ч тохиолддог. Түүний дүрс агаарт буй болоход Ломоносов хотынхон Нева мөрөн, эрэг, өндөр барилгын тусгалыг тод харж чаддаг байна.

	Халуун өдөр Ориноко голын эрэгт агаараас дүүжлээстэй толгод, мөн Каракасын ойролцоо тал газарт агаараар үхэр сүрэг явахыг А. Гумбольдт үзжээ. Хааяа зэрэглээ холын газрыг тэнгэрт өндөрт өргөх тал бий. 1902 онд английн нэрт жуулчин ахмад Скотт өмнөд туйлд аялахдаа агаараас дүүжлээстэй уул байхыг хараад цааш өмнө зүгт угсраа уулс байгаа байх гэж таамаглажээ. Хожим нь Норвегийн иргэн Амундсен, Скоттын тааварласан тэр газарт үнэхээр угсраа уулс байсныг илрүүлжээ.

	Дээд давхаргын зэрэглээний сонирхолтой бас нэг баримт энэ байна. Солонгосын зүүн эрэгт орших хөлөг онгоцон дээр байсан эрдэмтэн Япон тэнгист нар гарах зүгээс шатаж буй арлыг үзжээ. Хэсэг хугацаа өнгөрөхөд нүдэн дээр нь тэр арал яг замхарчээ. Тэнгэрийн хаяанд далдлагдсан ямар нэг уулын оройг харжээ гэдгээ эрдэмтэн мэдсэн. Энэ чинь ямар уул байх бил ээ? Эрдэмтэн газрын зургаар тэр зөвхөн Ниппон арал дээрх Тонвуми-Яма уул байж болохыг тодорхойлжээ. Хөлөг онгоцноос эл уул барагцаалбал 900 километр зайтай байжээ. Зэрэглээ уулын оройг 60 километр өндөрт өргөжээ.

	Дээд давхаргын агаарын толины тусгалын шинж чанараас хамааран эгц шулуун харагдах, өндөрт өргөгдсөн, уруугаа харсан дүрслэлтэй зэрэглээг бид үздэг юм. Сүүлчийн зэрэглээ олонтоо тохиолдоно. 1860 онд сар гийх үеэр гайхалтай сонин зэрэглээ Парист үзэгджээ. Тэнгэрт сэмжин үүл бүрхсэн хэдий боловч сар хурц гэрэлтэж байлаа. Цагийн турш толинд тусахын адил Парис тэр аяараа уруугаа харсан байдалтай түүнд үзэгдэж, сүм хийд, тахир дутуу хүмүүсийн байшин, Парисын дарь эхийн сүм, музей тод харагдах энэ зураг нь хүмүүсийн сонирхлыг гойд татаж байжээ.

	Нэгэн жуулчин Италид далайн эрэг дээр агаарт уруугаа харсан хотын дүрсийг харснаа өгүүлсэн байдаг. Хотын байдал байшин, цамхаг, гудамж тод харагдаж байжээ. Тэр үзсэн зүйлээ яаруу зурж аваад, ер бусын үзэгдлийн шалтгааныг олохоор цааш явжээ. Агаарт дурсийг нь харсан тэр хот руу хэдхэн километр яваад л хүрч очсон гэнэ. Энэ бол энгийн бус, агаарын толинд тусах зүйлийн шууд ойлт мөн билээ.

	Төдий жирийн биш ойсон дүрс агаарт бий болохдоо үйл хэргийг төвөгтэй болгодог. Шууд ба уруугаа харсан дүрслэл бүхий дээд давхаргын нийлмэл зэрэглээ үзэгдэх тал бий. Тийм үзэгдэл янз бүрийн нягтралтай агаарын давхарга жигд бус хуваарилагдах үед буй болдог.

	Хэрэв хоёр хүйтэн агаарын давхаргын дунд дулаан агаар байваас гуравласан зэрэглээ үүсэх нөхцөлийг бүрдүүлнэ. Туйлын тэнгисээр аялах явцад заримдаа хөлөг онгоцныхоо хөмөрсөн дүрс, түүнээс арай өндөрт эгц дүрсийг үзэж болдог байна. Түүнчлэн агаарын давхаргад элдэв зүйл, тухайлбал мөсөн овоо, угсраа уул давтагдан харагдана. Мөн ийм ч явдал гарна:

	 

	«Нэгэн удаа би агуйн аман дахь чулуун дээр амрахаар суув. Надаас 50 метр хол тэр доор бас нэг хүн чулуун дээр сууж байхыг олж харав. Намайг босохоор дуурайн босож бас түүн рүү явахаар нөгөө хүн тосон ирэх ажээ. Ойртож ирэнгүүт нь харвал өөрийгөө мөн болохыг таниад би хэлж баршгүйгээр их гайхаж билээ. Энэ төсөөтэй байдал намайг цочроож, би гараа сарвайхад нөгөөх мөн л адилхан хөдөлгөөнийг яг давтаж байлаа. Ингээд би улам ойртохыг бодтол эл сүүмгэр үзэгдэл замхарсан юм» 

	 

	гэж Алжирт байсан жуулчин ярьсан билээ.

	Бидний өмнө харагдах хажуугийн зэрэглээнд агаарын толь босоо байрлах жамтай ажээ. Зэрэглээний энэ төрөл Швейцарын Женев нуурт байнга үзэгддэг. Нуурт хөлөг онгоц, завь хөвөх үеэр түүний сүүдгэнэх дүрс хамт явдаг. Ийм хий үзэгдэл газрын гадаргуутай адилхнаар хүчтэй халсан ханан дээр ч үүсэж болно. Ханатай хүрэлцэх агаарын давхарга нь зэрэгцээ орших агаарын давхаргаас илүү халж сийрэгждэг байна. Энэ хоёр давхаргын зааг (хязгаар) нь агаарын толины үүргийг гүйцэтгэх бөгөөд тэрээр босоо байрласан байдаг билээ.

	Халуун өдөр Парисын Луврийн музейн ханыг дагууд нь ажиглавал хажуугийн зэрэглээг үзэж болно гэж К. Фламмарион хэлсэн билээг Өдрийн хоёр цаг орчимд урт хананы ойролцоо хамгийн тод хажуугийн зэрэглээ үүснэ. Өөр хоорондоо зуун метр зайтайгаар урд бэхлэлтийн дэргэд зогсох хоёр хүн эргэн тойрондоо өөрийнхөө буруу харсан дүрсийг үзэж чаддаг байна. Тиймэрхүү үзэгдлийг жилийн дулаан улиралд хаана ч үзэж болох бөгөөд гагцхүү маш анхааралтай ажиглах л хэрэгтэй юм. Хажуугийн зэрэглээнд тусах дүрс уул зүйлийнхээ бодит хэмжээтэй бараг ижилхэн байдаг.

	Хажуугийн зэрэглээ хоёрлосон, гуравласан, бас ч дөрөвлөсөн хэлбэртэй байж болно. Агаар мандлын ойлгохын гайхамшиг энэ буюу.

	Салхи агаарын толийг эвдэх учраас зэрэглээ ихэнхдээ тогтуун салхигүй цагт үүснэ. Гэвч ор салхигүй байх гэж байдаггүй шүү дээ. Харин агаарын зөөлөн хэлбэлзэл агаарын толинд нөлөөлөхгүй байдаг байна. Янз бүрийн нягтралтай агаарын давхарга хөдөлгөөнтэй байснаас, эсвээс тэдгээрийн зааг алдагдсанаас тэнд бодит байдлаас их зөрөөтэй эвдэрсэн зураглал бий болно.

	Өнгөрсөн зуунд шведийн шинжээч Норденшельдын шинжилгээний ангийнхан Чукотка тэнгист сонирхолтой явдалтай тохиолдсон. Шинжилгээний ангийн буудлын ойролцоо том цагаан баавгай байхыг ажиглацгаажээ. Хүмүүс буундаа гүйлдэв. Хэн нэг нь буудахаар завдтал баавгай ... том далавчаа дэлгэж тэнгэрт нисэн оджээ. Тэр нисэж явахдаа улам бүр багассаар жирийн цахлай болж хувирахад анчид маш их гайхацгаасан билээ.

	Түүнтэй төстэй үзэгдлийн талаар туйлын жуулчин нэрт нисгэгч М. Водопьянов, «Франц-Иосифьпн нутаг дээрх нислэг» гэдэг номдоо өгүүлсэн байдаг. Энэ олтригийн нэгэн эзгүй арал дээр онгоц зайлшгүй шаардлагаар бууснаас эл хэрэг гарчээ. Үл таних газар нутгийг дурандах зуур нисгэгч цасаар хучмал том хар юм байхыг харжээ.

	 

	«Бүр сайн ажиглан харваас байшин байв. Яг л байшин байсан юм. Байшин биш гэх нь ээ агуулах мөн бололтой. Умард туйлд хүний гараар бүтсэн ганц байгууламж бүхэнд бичигтэй шилийг нуусан чулуун овоо заавал байдаг учраас л баярлаж байсан юм. Уул бичигт энэ байранд хэн, хэдийд анх ирсэн мэдээ сэлт, өргөрөг уртрагийн ямар цэгт байгааг зөв тодорхойлсон байдаг.

	Баярлаж хөөрснөө нуулгүйгээр нөхдийгөө дуудав. Иванов, Бассейн нар байшинг нэлээд удаан дурандаж үзээд миний тухайлсныг зөв болохыг тэд бүрэн нотлов.

	Ямар ч эргэлзээгүй. Тэр байшин тийм ч хол биш, хоёр гурван километрээс цаанагүй байна гэж Иванов бат итгэлтэй хэлэв.

	Хошуу нэмэхээр хуруу нэм гэдэг үг бий шүү хө, гээд би энэ нутгийн эзэн болох цагаан баавгайтай дайралдаж юу эс магад хэмээн буугаа авч мөрөвчлөөд, байшингийн зүг явлаа» 

	 

	гэж Водопьянов бичжээ.

	Водопьянов битүүлэг байшинд хүрч ирэхэд тэр жижигхэн чулуу байсан нь илэрчээ.

	Умард туйлын өвөрмөц зэрэглээний тухай ЗХУ-ын ШУА-ийн сурвалжлагч гишүүн А. Капиц ингэж ярьж байна.

	 

	«Бага бэрхшээлтэй хүрэхээр нь туйлыг дамжин «Восток» станцаас «Молодежная» станц руу сүүлчийн аяллаа хийх зуур далайн түвшнээс дээш дөрвөн мянган метрт бид гайхмаар гэрлийн үзэгдлийг ажигласан юм. Газрын хэлбэр судлагч өнцөг хэмжих багажийн дурандаа зүтгүүр трактор хоёр хуваагдаж нэг нь газар дээр зогсож, нөгөө нь уруугаа харан түүнээс дүүжлэгдэн буй дүрслэлийг, дараа нь дахин хоёр зүтгүүр трактор тэдэн дээр ирж байгаагаар үзжээ. Тэр өдөр гэрлийн хүчтэй хугарал нэгээсээ дөчин километр хол буюу өөрөөр хэлбэл тэнгэрийн хаяанд далдлагдах нөгөө зүтгүүрийг үзэх боломжийг өгсөн ажээ. Дараагийн өдөр агаарын температур 50 градусаас бага болсон байхад замын баруун талаар хоёр километрт нуур үзэгдэхийг шагшин харж байв. Түүний дөлгөөн мандал салхины аясаар бидэрлэнэ. Энэ зэрэглээг үзэгсдийн цөөнх хэсэг нь ямар ч ул үндэсгүй зүйлийг үзэхээр тэмүүлэх тэдний ташаарлыг буруушаахаас сэтгэл зовниж байлаа. Өмнөд туйл говь цөл мөний учир тэртээд бидний үзэх нуур бол температурын нөлөөгөөр агаарын давхарга хуваагдан зэрэглээг үүсгэхтэй холбоо бүхий сонирхолтой гэрлийн үйлдлийн үр дагавар билээ.

	Маш сонирхолтой гэрлийн үйлдэл өмнөд туйлын тэнгэрт зузаан үүлэрхэг байдлыг үүсгэх энэ үзэгдлийн олонд тархсан нэр нь «цагаан манан» билээ. Үүлэнд сарних гэрэл гадаргууд сүүдэр үүл үүсгэх ажээ. Хүн ийм гадаргуугаар зорчихдоо хий гишгэж самгардан эсвээс хунгарласан цасны үл харагдах сэрвээнд тээглэн хөлд орж яваа хүүхэд шиг болдог байна.

	Энэ байдал, ялангуяа урдах машиныхаа мөрөөр баримжаалан яваа үед зүтгүүрийг жолоодох жолоочид маш хүнд нөхцөлийг бүрдүүлдэг юм. Машины ард үлдэх дугуйн мөр зөвхөн зүтгүүрийн хажууд үзэгдэнэ. Үүнээс болж мөшгөж явсан жолооч замаа алдаад түүнийг хайж жолоогоо ийш тийш залах зуур нэлээд хэдэн минут өнгөрсөн байдаг. Арайхийж замаа олоод явж байтал чанх өмнөөс нь машин ирж явахыг хараад тэр маш их гайхжээ. Замаа эрэхдээ өөрөө мэдэлгүйгээр хагас эргэчхээд ирсэн мөрөөрөө, өөрийнхөө араас явж байсан зүтгүүрийн зүг явсан болох нь илэрчээ».

	 

	Зэрэглээ хэрхэн алс тусдаг тухай эргэн санацгаая. Агаарт хамгийн сонирхолтой зураглал буй болж өөрийн дүрсээ зогсолтгүй хувиргахыг, янз бүрийн нягтралтай агаарын давхаргууд тогтуун хөдөлгөөнд оршин тэд цаг үргэлж өөрчлөгдөн агаарын ойлгох давхаргын хэмжээг алдуулснаас болж байна гэж хялбархан тайлбарлаж болох юм. Энэ үед ихэнхдээ нэг биш, харин янз бүр халсан, үргэлж өөрийн байдлаа өөрчлөх хэд хэдэн ойлгох давхарга үүсэх учраас л газар дээрх төрөл бүрийн юмны хувирсан дүрслэлийг бид тэнгэрт үзэх ажээ.

	Бас олон тохиолдолд зэрэглээ алсын зүйлийг томсгож ойртуулахаас гадна заримдаа зураглал нь бүр тов тодорхой харагдах тал байдгийг анхаарах хэрэгтэй. Үүнийг биеэрээ үзсэн А. Иванов ингэж нотолж байна. 

	 

	«Тал өөрийн хуучин төрх байдлыг багахан санагдуулах агаад ер бусын өөр болсон ажээ. Алсын юм өөрийн байрнаасаа хөдөлж бидэн рүү замын хагаст ойртсон байв. Ер нь бүүдгэр барагтайхан харагддаг зүйлс ч одоо гайхалтай тод үзэгдэж байлаа.

	Газрын гадаргууг онцлон сайтар анхаарч харав. Тэр гүдгэр шинж байдлаа бүрэн алдаж, харин ч эсрэгээр эргэж, дов, цамхаг бусад зүйлийн хамт хонхойж аяга хэлбэртэй болсон бөгөөд түүний ёроолд бид зогсох ажээ.

	Аяганы амсарт, түүнд живэх бүх зүйлсийн оргил үл хүрнэм. Тэдгээрийн оргил номин тэнгэрт бус, энэ уудам талыг хүртэл үл үзэгдэх шинээр үүсэх тэр дэвсгэрт дүрслэгдэж байлаа. Тэнд сууц ярайсан гацаа, барилга мэт үл таних зүйлс үзэгдэж байв. Нутгийн эргэн тойрон шинэ байгууламжаар дүүрсэн сэргэг уужим газраар өргөжсөн ажээ. Тэнгэрийн хаяа дээшлэн өргөсөж танигдахааргүй тэгш болсон байлаа. Тахиралдах урт хээрийн зам, бидний зогсож буй Бажиганы төв рүү бэлээр бууж ирэх зөрөг тод үзэгдэх нь хүнхэр байдлыг тусгах сэтгэлийг бүр ч бодитой болгоно.

	Хүн сууцнаас гарч замаар алхалж яваа, түүгээр ч үл барам түүний гараа далайх нь илт харагдах нь гайхалтай. Дурангүйгээр ийм зайнд хүний гарыг нь бүү хэл бараагийн ч үл харж чадах билээ».

	 

	Үүнээс гадна цахлайг баавгай гэж андуурсан, байшин мэт үзэгдсэн чулуу, овоорсон мөс аварга хэрэм болж хувирсныг нэмж хэлж болох байна. Тэр болгонд бид бүхэн ямар нэгэн үл таах зүйлтэй учрах болой.

	Агаар мандалд толь мэт ойхоос гадна энд томруулах «галт шил» үйлчилж байгаа нь тодорхой байна. Харин ямар «галт шил» вэ?

	Мөн агаарын толинд хэр холын юмыг үзэж болох вэ? гэсэн асуулт гарч ирж байна. Хариу эрэлхийлэхдээ мэдээ баримтыг сөхөж үзэх нь хэрэгтэй байлгүй дээ. Гэвч тэд тун олон шүү.

	Ла-Манш хоолойн английн эрэг талд Гастингс хот оршдог. Эндээс францын эрэг хүртэл барагцаалбал 70 километр юм. Ийм зайнд юу үзэж болохыг нүдээрээ харсан хүний тэмдэглэлээс үзье. 

	 

	«1797 оны 7-р сарын 26 өдөр үдээс хойно таван цаг орчимд ... энгийн нүдээр францын тал дахь эргийг тод ялган харж болж байна гэж надад хэлэв. Эрэг дээр яаравчлан явж ирэв. Хэдхэн бээрийн цаана байгаа мэтээр ... нөгөө эргийн хад цохио холын дурангүйгээр бүр тод үзэгдэхийг хараад би маш их гайхав. Далайчид, загасчидтай ярилцан эргээр нэлээд зугаацаж явлаа Удалгүй харагдах зүйлс нэлээд дээшилсэн шиг үзэгдэхэд миний замын нөхөд Пикардийн эргийн булан тохой, «хуучин толгой», Булоний дэргэдэх салхин тээрэм, Сен-Валери болон бусад нутгаар нэг бус удаа зорчсон учраас надад янз бүрийн газрыг нэрлэн зааж байлаа. Холын дурангаар францын загасчдын завь, дов толгодын алагласан өнгийг, түүнчлэн барилга байшинг ялган таньж болж байв. Гастинг, хотын өндөр настнууд энэхүү агаарт үүсэх гэрлийн хугарлын сонирхолтой үзэгдлийг хэзээ ч үзээгүй болохыг тэднээс би лавлаж мэдсэн юм» 

	 

	гэжээ.

	Өөр нэг жишээг өгүүлье. Америкийн Буффало хот Онтарио нуурын эрэгт орших канадын Торонто хотоос 80 километр алслагдсан юм. Буффало хотын оршин суугчид Торонто хотын далайн боомтын хөлөг онгоц, дуганы гонхныг үзэцгээсэн тохиолдол бас бий.

	1815 онд Ватерлоод болсон тулалдаан Наполеоны цэргийн түүхэнд цуутай нь байсан юм. К. Фламмарион «Агаарын мандал» гэдэг номдоо тэр өдөр бельгийн Вервье хотынхон тэнгэрт зэвсэглэсэн хүмүүс, их буучдыг үзсэн тухай гэрч баримтыг өгүүлсэн байна. Энэ хоёрын хооронд 105 километр ажээ. Харин хамгийн гол нь зэрэглээ алсын юмны барааг гараар бариад авчихмаар юм шиг ойртуулдагт байгаа юм. Буффало хотынхон Торонтын далайн боомтод байсан жижиг далбаат онгоцыг харсан, мөн Вервьед нэгэн их бууны дугуй эвдэрсэн байхыг хүртэл үзсэн байна.

	1927 онд нисэгч Линдберг Атлантын тэнгис дээгүүр нислэг хийжээ. Тэр, Ирландын эргээс 200 миль холд ой мод дов толгодтой газрыг үзэн хэдэн минут саатсан байна. Энэ бол зэрэглээ байсан ажээ. Францын зүүн өмнө эргээр амьдрагсад хааяа 200 километр хол орших Корсик арал дээрх уулын барааг үзэцгээдэг байна.

	Алсын ойх юм аварга хийн томсгогчоор (галт шил шиг) дамжин бидэнд үзэгдэж буй мэт болдог билээ. Аль эсвэл алсын юмны дүрслэл зэрэглээний хэлхээний нэгээс нөгөөд дамжигдан үзэгддэг байж ч болох юм.

	Эцэст нь, бидний танилцаж эхэлсэн зэрэглээний хамгийн хачирхалтай учралыг тэмдэглэе. Түүнийг тайлбарлахад маш хэцүү хүндрэлтэй юм. Хэрэв тодорхойлон бичсэнийг эргэлзээтэй (түүнийг батлах буурь суурьтай үндэслэл байхгүй билээ) биш гэвээс зэрэглээний гэрэл зүйн оньсонд тайлбарлагдаагүй зүйл олон байна гэсэн дүгнэлтэд хүрэх болж байна.

	Тэд өөрсдийн шинжээчдийг хүлээсээр л байгаа ажээ.

	... Агаар мандалд гэрэл наадах бол байгалийн хэрэг мөн. Харин өөр учрал байдгийг түүх мэдэх билээ.

	1914 он. Дэлхийн 1-р дайн эхэллээ. Орос - Германы фронтын нэгэн хэсэгт үзэгдэж харагдаагүй хэрэг гарчээ. Шөнийн цэлмэг тэнгэрт Казанийн дарь эхийн хөргийн том зураг буй болжээ. Тэр маш тод байснаас олон зуун байлдагчид харцгаажээ. Германы эсрэг оросын цэрэгтэй хамт бурхан тулалдаж байгаагийн тэмдэг хэмээн «үзэгдээгүй гайхамшиг»-ийг бэлгэшээж байцгаасан байна.

	Энэ «үзэгдлийн» тухай мэдээ дэлхий дахинд түгэн тархсаны дараагаар гадаадын зарим хэвлэлд, цэргүүдийн эх оронч үзлийг дэмжих гэсэн хааны хичээнгүй албатуудын илбэ мөн болохыг илрүүллээ гэжээ.

	Оросын тэнгэрт үзэгдсэн гайхамшиг гэгч нь тийм ч ер бусын юм биш ээ, түүнийг «үзэгдээгүй» гэж нэрлэх ч хэрэггүй юм гэж бас сонинд бичиж байлаа. Эртний Египетийн бөө иймэрхүү зураглалыг сүжигтэн олонд үзүүлж байсан талтай. Бүрэнхий болох үеэр сүм дуганы дээр гэрэлт хүрээн дотор бурхны том хөрөг бий болдог. Тэр үедээ тэдэнд мэдэгдэж байсан оптикийн (хараазүйн) хуулийг ашиглан бөө нар бурхны хөргийг сүсэгтэнд үзүүлсэн ажээ.

	Одоо тийм илбийг гэртээ боловч амархан хийж болох билээ. Энд хэн бүхний мэдэх болсон проекцын (тусгал зураг) тухай ярьж байгаа юм. Түүнийг дээр үед «шидэт дэнлүү» гэж нэрлэж байсан.

	Египетийн бөөнүүд сүм дуганы оройд жижигхэн завсар гаргаад түүнийгээ хэрэгцээтэй үедээ нээдэг байжээ. Дуганы дээвэрт зогсох бөө, завсраар дамжих өөрийн дүрсийг дуганы хананы аль нэгэнд тусахуйц тийм байрлалыг эзэлдэг байлаа. Бөөг явахаар дуганы хананд тусах аварга сүүдэр нь дагаж хөдөлдөг. Завсрыг тагламагц үзэгдэл арилдаг. Олны сонирхлыг улам татахын тул дуганд хөгжим эгшиглэж, анхилуун үнэрт төрөл бүрийн бодисыг түгээдэг байжээ.

	Эртний грекийн гүн ухаантан Платон гэрлийн проекцын нууцын тухай бичсэн байдаг. Тэр «Агуйн тухай ёгт үг» гэдэг номдоо тийм аппаратын байгууламжийг тайлбарлажээ. Мөн Египетэд зорчсон Пифагор эх орондоо эгэн ирээд «сүнсийг» хэрхэн дуудаж болдгийг үзүүлжээ. Үүнийг дундад зууны үеийн нэрт эрдэмтэн, зохион бүтээгч Рожер Бэкон мэддэг байсан.

	Новгородын хар лам Сильвестр гэрлийн проекцын «гайхамшгийг» ашиглаж байжээ. Энийгээ хаан IV Иванд үзүүлэн итгэлийг хүлээж явжээ. Үнэндээ гэхэд хожим нь хаан түүний заль мэхийг сэжиглэсэн юм.

	Ийм хэлбэрээр, оптикийн «гайхамшиг» нэг бус зуунд янз бүрийн зальтай этгээдүүдэд үйлчилж байсан юм. «Гайхамшиг»-ийн үүсэх хялбар шалтгааныг олноороо мэдэж байсан боловч проекцын дэнлүүг зохион бүтээсний гэрчилгээг зөвхөн 1799 онд өгсөн билээ. Зохион бүтээгч, физикч Робертсон өөрийн шинэ бүтээлээ нийтлэхээс өмнө түүнийгээ ашиглаж сүсэгтэн хүмүүсийг ичгүүр сонжуургүйгээр олон удаа хуурч мэхэлсэн юм. Тэр 1797 онд Парист бараг л үзвэрийн газар байгуулжээ.

	Түүнд орох тасалбар авсан хэн боловч өөд болсон эх, эцэг буюу ямар нэгэн талийгаачийн сүнсийг надад үзүүлээч гэж гуйж болдог байсан. Гэтэл нэгэн удаа ирэгсдээс хэн нэг нь цаазлагдсан арван зургаадугаар Людовикийг үзэхийг хүсэхэд түүний хүсэлтийг биелүүлэхээс тэр татгалзсан байна. Робертсон улс төрийн бодлоготой холбогдуулах шаардлагагүй гэж үзжээ. Тэрээр өөрийн үйл ажиллагаагаа бусад гүрнээр дамжин үргэлжлүүлсэн билээ.

	Робертсон оросоор явж байгаад Полоцк аралд буцаж ирэхэд тэндхийн иезуитийн коллежийн хүмүүжүүлэгчид нэгэн суралцагчийг сайтар айлгаж туслахыг илбэчинд хүсэцгээжээ.

	Иезуит - эцэг нар залуу хүүг христосын шашин шүтлэгт дур хүсэлтэй болсныг ажиглацгаажээ. Проекцын дэнлүүнд буй болох үнэмшил төрүүлэхүйц сайхан аргыг үзсэн тэд Робертсоны зөвшөөрөлтэйгөөр залуу хүүд талийгаач эцэг нь католик биш, христос шашинтан байснаас түүний сүнсийг чөтгөр там руу чирч яваагаар үзүүлсэн байна. Энэ тухай Робертсон хожим өөрийн дурсамж бичигтээ бүр зурагтайгаар тодорхой бичсэн билээ.

	«Шидэт» дэнлүүний илбэ хүмүүсийг цочроохоо болих үеэр мэхлэн төөрүүлэгчид проекцоор гайхал төрүүлэх зураглалын шинэ аргыг сэтгэсэн байна. Энэ нь тольдуур ашиглан шөнийн тэнгэрийн үүлэрхэг дэвсгэрт хүчтэй өсгөсөн Казанийн Дарь эхийн хөргийг цэргүүдэд үзүүлсэн явдал мөн билээ. Хэдэн жилийн дараагаар ийм илбэ 1920 онд Висла голын тэнд давтагджээ. Тэнгэрт Ченстоховын бурхны дарь эхийн хөрөг үзэгджээ. Тэр большевикуудтай тулалдаж байсан цагаантан польшчуудад туслах ёстой байсан боловч ямар ч тус хүргэж чадаагүй юм.

	Польшийн католик шашны нэгэн сүмд болсон хэрэг тун ч ховор тохиолдох зүйл билээ. Мөргөл хийх үеэр агаарт шулам өөрийн биеэрээ үзэгджээ. Тэр хэдийгээр том биш байсан боловч сүмд байсан хүмүүст эвэр, сүүлтэй болох нь тод харагджээ.

	Хэдэн жил өнгөрөөд уг сүмд чөтгөр дахин ирж өөрийн нүүрээ үзүүлсэн гэнэ. Үнэндээ энэ удаад түүнийг зөвхөн сүмийн дуганч үзжээ. Харин дуганч эндүүрээгүй болохоо бүх ариун санваартны өмнө андгайлсан байна.

	Түүх судлагчид 75 жил болоод уул хэргийг нэхэн санаж учрыг нь тунгаахаар шийджээ. Чөтгөр үзэгдсэн тэр дуганы ил харагдах газарт тоос даасан, хуучин өнгөлсөн төмөр байсныг тэд анхааран ажиглажээ. Эрдэмтэд түүнийг үзэж бичээсийг уншсан байна. Ингээд уул өнгөлсөн төмрийн эзэн нь XVI зуунд амьдран спиритизм, зурхай болон бусад эрдмийг судалж байсан, польшийн ард түмний олон домгийн гол баатар ноён Твардовский тэр цагтаа байсан юм гэж дүгнэжээ. Тэр жилүүдийн он тооллын бичигт нэгэн удаа ноён Твардовский, Сигизмунд II Август хааны талийгаач хатагтайн сүнсийг дуудсан тухай мэдээлсэн байдаг. Тэгээд ч энэ ноён биедээ толь, христосын дүртэй загалмай, хохимой толгойг үргэлж авч явдаг байжээ.

	Энэ үеэс түүнийг судлах явдал хэдэн арван жилээр тасарсан. Харин одоо судалгааг үргэлжлүүлж байна. Үүний учир Сигизмунд II Август хааны үед польшид «шидэт» дэнлүү байсан эсэх тухай маргаан үүсжээ.

	Ноён Твардовский хаанд талийгаач хатагтайнх нь дүрийг үзүүлсэн болохыг түүхэн тэмдэглэл нотолж байгаа учраас итгэж болно. Харин ямар аргаар үйлдсэн байх вэ? Проекцын дэнлүүг ашигласан байж ч магадгүй, олонхын санал ч тийм байгаа юм. «Шидэт» дэнлүү том тул хаанаас нуухад бэрхтэй учир өөр «хэрэгсэл» эрэх хэрэгтэй.

	Энд толийг эргэн санацгаая. Эрдэмтэд дахин хянамгай судалж түүн дээр олон янзын дүрс, тэр тусмаа хатны төрхийг дүрсэлсэн зураг байсныг илрүүлжээ.

	Янз бүрийн өнцөгтэйгөөр төмөр дээр сийлбэрлэсэн тэдгээрээс гэрэл ойдог. Ийнхүү толь өвөрмөц хэлбэртэй проекцын дэнлүү болжээ. Тэрээр гэрлийн эх үүсвэртэй ямар өнцгийн харьцаатай байрласнаас хамаарч дэлгэцнээ аль нэгэн дүрс нь гарна. 

	Тэр цагт ямаршуу дэлгэц байсан байх бил ээ дээ. Тун амархан. Бойпрын утаа л дэлгэц болдог байсан. Хачирхаж мэлэрсэн үзэгчдийн өмнө суунаглах утаан дунд «нөгөө» ертөнцийн хүн үзэгдэнэ.

	Ноён Твардовский урьдаас бэлтгэн хааны хатны «сүнсийг» дуудсан бол харин чөтгөр үзэгдсэн нь санамсаргүй болжээ. Лам нар баярын мөргөлд бэлтгэхдээ толины тоосыг цэвэрлэсэн бололтой. Баярын өдөр сүмд (костель) тод гэрэлтэй, гэрлийн цацраг толинд тусан, тааз руу бойпрын утаа суунаглаж байлаа. Энэ үеэр толинд «нуугдсан» чөтгөр мөргөлчдийн өмнө гарч ирсэн байжээ.

	Ийм нөхцөл дахин бүрдэж хоёр дахь удаагаа тэр ил гарахад дуганч харжээ. Дашрамд нь хэлэхэд энэ эцсийнх нь «ертөнцөд гарсан» учрал билээ. Айж мэгдсэн дуганч хэлхээтэй түлхүүрээ чулуудахад яг тэнд тусаж толины давхаргад далдлагдаж байсан сийлбэрийг эвджээ.

	Элсэн манхны шуламс

	Хойд Африкийн Сахарын цөлөөр жуулчдын жингийн цуваа хөвөрнө.

	Үдийн аагим халуун нь тэмээн цуваа зөөлөн гэлдрэх хэт халсан элсэн толгодыг ч, тэнгэрийг ч тэр, ойр хавийн бүхэл зүйлийг хайлуулах гэж байгаа юм шиг санагдана. Ямар нэг ер бусын аймшгийг хүлээн байгаль амьсгалаа намжаах лугаа адил нам гүм байлаа.

	Хэсэг хугацаа өнгөрөхөд сонин аялгуутай төстэй чимээ сонсогдов. Тэр хаа тэртээ дээрээс гарч газарт шингэх мэт болж замхрав.

	— Энэ дуу сайн ч юм биш дээ. Элсний сүнс хилэгнэж байна. Цацраа босгоцгооё гэж газарч хэлэв.

	Мөч өнгөрөөгүй байхад хуйларсан тоос босож нарыг халхлав. Агаар дутагдсанаас хүн, малын амьсгал давхцаж байлаа. Тэрээр тэнгэрийн хаяаг бүрэн хаасан улаан хүрэн будангийн хамт алга болох шиг санагдав.

	Удалгүй айхтар хүчтэй гал улаан салхи салхилав. Цуваар толгойгоо ороож тэмээ, газарт наалдсан хүмүүс бүгчимдэлтэй тэмцсээр. Элсэн шуурга хамар ам, нүд чих, онгорхой бүхнээр чихэж байлаа. 50 градус хүрэх шахсан өндөр температураас болж ихэнх хүмүүс ухаан алджээ.

	Говь цөлийн хортой салхи болох самум нь эрт цагаас гунигт хэргийг тарих болжээ. Жингийн цувааг тэр аяар нь сүйтгэсэн самумийн тухай олон арван өгүүлэл хэвээрээ үлдсэн байна. Тухайлбал Египетийг байлдан дагуулагч, эртний персийн Камбиз хааны 50 мянган хүнтэй армийн сүйрлийг бас хэлж болно. Мөн олон зохиогчдын гэрчилж байгаагаар 1805 онд 1800 тэмээ, хоёр мянган хүнтэй том жингийн цувааг самум элсээр булсан ажээ.

	Өнгөрсөн зуунд Дундад Азиар жуулчилж явсан унгарын эрдэмтэн А. Вамбери Бухара Хивын хооронд болсон элсэн шуурганы тухай ингэж бичсэн байдаг.

	 

	«Адамкирилган хэмээх аятайхан нэртэй станц дээр (хүмүүсийн сүйрсэн газар) бид өглөө ирж буудаллав. Эргэн тойрныг ажихад тийм нэр өгсөн нь талаар хэрэг биш байжээ гэдэг нь мэдэгдсэн.

	Таны хараа хүрэх тэртээд тал бүрээс үргэлжилсэн элсэн далай байна гэж дүрслэн бодоод үз л дээ. Түүнийг салхи газар сайгүй онгичин нэг талаар далайн давлагаа мэт элсэн үелээ тогтсон өндөр эгнээ толгодыг, нөгөө талаар мяралзсан долгио туналзсан нуурын мандлыг илтгэх ажээ. Агаарт нэг ч шувуу үзэгдэхгүй агаад газарт нэг ч амьтан байхгүй байв. Амьдралын ямар ч шинж тэмдэг энд алга болой.

	Зовлонтой халууныг үл хайхран өдөр шөнөгүй таваас зургаан цаг дараалан явах шаардлагатай байсан. Хэрвээ биднийг манханд байвал элсээр булах учир хэчнээн л хурдан элснээс гарваас төдий чинээ бага аюулыг халуун салхи (теббад) авчрах тул яаравчлан явах болов.

	Толгод руу хүрч ирэх үеэр жингийн даамал, газарч нар ойртож буй шороон хуйг заагаад хурдавчлахыг сануулав. Халуун салхи дөхсөнийг мэдрэх манай тэмээнүүд цөхөрсөн янзтай буйлалдан, өвдөг дээрээ өндийн, толгойгоо газарт тулган булахыг оролдоцгооно. Тэдний цаагуур далдлавчинд байгаа мэтээр бид нуугдлаа. Салхи шуугин ирж удалгүй биднийг элсэн давхарга нөмрөв. Миний арьсанд шүргэсэн анхны элс надад галт бороо мэт сэтгэлийг төрүүлэв».

	 

	Элсэн шуурга аюултай нь мэдээж, гэвч заримдаа үлэмж сүйрэлд хүргэнэ. Халуун салхи арьсыг хатааж түлэх, учиргүй их элсэн шуурга амьсгал давхцуулан бүгчимдүүлдэг.

	Эрин үед элсэн цөлөөр дардан зам дурайж, дээгүүр нь агаарын зам бий болсноор жингийн зөргөөр зорчих нь багассан хэдий боловч самумтай учрахад урьдын адил тийм ч таатай бус. Олонх элсэн шуурга үүсэхдээ хэсэгхэн газарт хуйгаар салхилж цаашид ойр хавийг бүхэлд нь хамарна. Үүнийг хуйлрах улаан салхи гэдэг. Халуун улиралд цөлийн элс хүчтэй халахыг дагалдан агаарын даралт буурах нь түүнийг үүсгэх бас нэг шалтгаан нь болно. 70―80 градус хүртэл улайссан элс газрын гадаргуугийн агаарыг хүчтэй халаахад тэр дээшлэн хөөрч, оронд нь хажуу талаас хүйтэн, нягт ихтэй агаарын урсгал маш хурдтайгаар тэмүүлэн ирдэг. Ингэж нутгийн чанартай хуй салхи үүсэж элсэн шуурганы эх үндсийг тавина.

	Зөвлөлт Туркмений Балканы уулсын хөндийд ийм салхи олонтоо тохиолдоно. Копетдагийн нуруу их Балханы уулсын хооронд орших энэ хөндий Каспийн тэнгисийн зүг үргэлжилдэг. Хавар элсэн цөлийн агаарын даралт буурахад Каспийн тэнгисийн зүгээс түүн рүү хүйтэн хүнд агаарын урсгал тэмүүлнэ. Уулсаар хавчигдмал Балханы хөндийгөөр нэвтрэх агаарын урсгал нь хар салхины эрчмийг бий болгоно. Намарт зуны турш хуримтлуулсан дулаанаа Каспийн тэнгис удаан хадгалах учир хөрсөн элс бүхий цөлийн зүгээс агаарын урсгал тэнгис рүү тэмүүлж эсрэг үзэгдэл явагдана. Элсэн цөлийн хар салхи өндөр хурдтай салхилах нь цөөнгүй, секундэд 30 метрээс ч илүү байна. Ийм салхи маш их элсийг агаарт хөөргөнө. Тоо томшгүй элсэн хумхи газрын гадаргуутай шүргэлцэхгүй түүнтэй зэрэгцэн агаарт хийсэж явдаг.

	Ази, Африк тивийн говь цөлд элсээр шуурах хуй салхи тун аюултай, заримдаа лут их хэмжээнд хүрдэг. Халуун элс агаарыг 50 градус, түүнээс дээш халаахад зэргэлдээ хэсэг нь ямар нэг шалтгаанаар бага халсан байваас тэнд хуйлрах хөдөлгөөн үүснэ.

	Хуй салхи босохдоо үй түмэн элсийг хөөргөж газар дээр мушгиралдах элсэн багана үүсгэнэ. Тэр өөрийн замд учрах бүхнийг хамж, хэмжээгээ улам бүр тэлсээр дуу чимээтэйгээр нүүнэ. Нэг ийм салхийг өөр хэд хэдэн салхи дагалдах ч тал бий. Тэд элсэн цөлд мөргөлдөн замхарч бас дахин үүсэж олон цагаар үргэлжилнэ.

	Хурц наранд хүчтэй халсан газрын гадаргуугийн температур, маш хүйтэн агаарын давхарга бүхий өндрийн температур хоёрын эрс ялгаанаас шалтгаалан улаан салхи шиг хүчтэй өвөрмөц салхи Памирын ууланд үүсдэг. Энэ салхи үд дунд улам хүчтэй болж, заримдаа догшин хуй, хар салхи, элсэн шуургыг үүсгэнэ. Харин оройдоо намжина. Памирын уулын зарим нутгаар маш хүчтэй шуурга одоо ч гэсэн хүмүүст балаг уршиг тарьсаар байна.

	Эцэс төгсгөлгүйгээр элсэн манхан далай үргэлжилнэ. Салхилж эхэлбэл элсэн далайн давлагаа амилж, элс агаарт дэгдэнэ. Салхи улам бүр ширүүсэх тутам улам их элс хөөрдөг говь цөлийн тогтворгүй хувирах төрх нь энэ буюу.

	Бул чулуу, бут сөөг, унасан модонд элс овоорон шинээр дов толгой үүснэ.

	Манхны нуруунаас элс өвөрмөц чимээтэйгээр салхилах зүгт сарниж, харин дороосоо довын бэлээс элс дээшээ орой руугаа тэмүүлэн аажимдаа зэрэгцээ шинэ манхны нуруу өсөж бий болно. Манхны өндөр арван метрт хүрмэгц эгц хажуугийн элс хүчтэй салхинд аюул болохооргүйгээр нүүдэг.

	Хүн төрөлхтний түүхэнд хот, голыг нүүмэл элс дарж булсан тухай өгүүллэг цөөнгүй үлджээ. Боловсруулсан газраа орхин нүүмэл элснээс хүмүүс зайлан оддог байжээ. Хүмүүсийн орхисон баян бүрдэд хожим говь цөлийг судлагч жуулчид очдог байсан. Өнгөрсөн зууны эцсээр Дундад Азийн элснээс эртний булагдсан хот болох Такла-Маканыг илрүүлжээ. 

	Говийн эл хуль хөндийгөөр тэмээн жин хөвөрнө. Жингийн зөргийн эсрэг этгээдэд хуурай, харласан модны их биеүд байхыг жуулчид ажиглацгаажээ. Энэ нь элсээр хагас булагдсан ой байжээ. Хэзээ ч юм бэ, энд гол урсаж байгаад одоо гулдирлаа өөрчилсөн болох нь мэдэгдэж байлаа. Ойн зэргэлдээ элсэнд булагдсан хот байх ёстой гэж газарчид хэлэв. Бага зэрэг эрсний эцэст хүмүүс Такла-Маканы балгасанд хүрчээ. Энд хурц үзүүртэй баганууд үлдсэнийг үзэхэд өдий төдий модон байшин байсан бололтой. Салхи, элсний нөлөөллөөр ан цав гарсан тэднийг цохиход хямдхан хугарах ажээ.

	Одоо ч гэсэн боловсруулсан газрыг элс заналхийлэх учир хамгаалах хэрэгтэй болж байна. Хамгийн ашигтай хамгаалалт нь мод тарих арга билээ. Элстэй тэмцэх найдвартай туслагч нь ургамал ногоо юм. Энэ зорилгоор нүүмэл довын дагуу салхин талд нь хамгаалах хашаа байгуулж цаагуур нь элсэнд ургах чадвартай ургамлыг тариалж үржүүлэх хэрэгтэй. Дараа нь тэдгээр ургамлаас үүсэх ялзмаг элсэнд арвин хуримтлагдах үед түүнд сайн ургадаг мод, тухайлбал нарсыг суулгана.

	Арваад жилийн өмнө Кызылкум цөлийн ойролцоо Ак-Тау тосгонд элс нүүж ирэх аюул тулгарчээ. Хүмүүст туслахаар нисэх хүчин ажиллав. Ойр хавийн нь элсэн дээгүүр урт удаан ниссэн онгоц хэдэн өдрийн дараагаар тосгон дээгүүр үзэгджээ.

	Хоёр долоо хоноход элсэн манхан ногоорч онгоцноос цацсан үрээс ургасан ногоо элсийг номхотгох нөмрөг болсон байна.

	Элсэн цөл хүмүүст олон тааврыг таалгадаг. Газар сайгүй тэнд ч гэсэн гайхах, айх олон зүйл учрах билээ.

	Нар алгуур шингэв. Салхи хөдөлж газар дороос гарах мэт гэнэт хөгжим эгшиглэв. Тэр салхи зөөлрөхөөр намдан, ширүүсэхийн хамт өндөрсөнө. Ийм хөгжмийг Кызылкумийн цөлд сонсож болно. Энд шал өөр уур амьсгалтай байсан цагаас үлдэж хоцорсон амраа ургамлын ойн үлдэгдэл болох хуурай их биес хөгжмийн эгшгийг үүсгэнэ.

	Эрт цагт сөнөсөн модны их биеэр салхи үлээхдээ уянгалаг дууг гаргана. Дуулах ой нь цөлийн бүр ч сонирхолтой зүйл биш юм. Харин тэнд элс өөрөө дуулдаг.

	Алатау нурууны зүүн салбар ууланд Или голын ойролцоо Аккум-Калканы аварга элсэн нуруу сүндэрлэж байдаг. Тэрээр хойд урд хоёр том манхнаас тогтоно. Загийн бутнууд зөвхөн манхны хормой баруун энгэрийн налуу хэсэгт элсийг тогтоож байдаг.

	Эдгээр манхан дуулдаг юм. Элс дөнгөж л сарниж эхлэнгүүтээ дуугардаг. Дуу нь үе үе чангарч намсан онгоцны хөдөлгүүрийн хүнгэнэх чимээг санагдуулдаг. Тэрчлэн хааяа хааяа голоор хөвөх усан онгоцны дуутай адилхан болно.

	Салхигүй, бороотой цагт болон өвөл манхан анир чимээгүй байна. Хуурай үед түүнийг дуулуулахад тун амархан, Манхны оройд гараад налуу хажуугаар хурдан буух хэрэгтэй. Чингэхэд хүн халдахад дургүйцэж байгаагаа илэрхийлэх мэтээр манхан чанга дуугардаг.

	Дуулах элсний тухай бүх дэлхий мэдэх болжээ. Далайн эрэг, голын харгиа, цөлийн манхан хаана боловч энэ үл ухагдах дууг сонсож болно. Эрт үеэс түүнийг далдын хүчтэй холбон үздэг байсан. Нэгэн домогт цөлийн элс дуугарахыг элсэнд булагдсан эртний хотын хонхны дуу мөн гэж өгүүлсэн байдаг.

	Өөр домогт, далайчдыг мэхэлж аюултай газар аваачиж усанд живүүлдэг үзэсгэлэнтэй сирена3 эргийн элсэнд дуулж байдаг гэж хүүрнэх ажээ. Бас газарт хоригдсон догшин сүнс хэмээн ярилцдаг.

	Жек Лондон «Гурван зүрх» гэдэг романдаа энэхүү байгалийн үзэгдэл бусдад ямар хүчтэй сэтгэгдэл төрүүлдэг байсан тухай:

	 

	«Элсээр мацах алхам бүрд муухай дуу гарна. Хүмүүс байрандаа амьсгаа даран зогсоход эргэн тойрон нам гүм болно. Ганц ч алхам болов урагшлахад элс дахин дуугарах ажээ.

	— Бурхдыг инээх үед болгоомжлох хэрэгтэй шүү, гэж өвгөн сануулан хэлэв.

	Түүнийг элсэн дээр гараараа тойрог зурах зуур элс удаан исгэрэх чимээ гаргасаар байв. Ингээд өвгөнийг өвдгөөрөө сөхрөн суухад элс нүжгэнэж дуугарав. Эцгийнхээ жишээгээр Пеон бас л дуугарах тойргийг татахад өвгөн долоовор хуруугаар дотор нь ямар нэгэн үл танигдах дүрс, тэмдгийг зурахад элс шуугин дуугарсаар л байв» 

	 

	гэж бичжээ.

	Афганистанд, Кабул хотоос 35 километр зайтай орших Рег-Раван (монголоор Найгах уул гэсэн үг) гэдэг уул бий. Хэд хэдэн хүнийг тэр уулнаас буухад бөмбөр цохих мэт дуу гарсан байна. Ийм үзэгдэл Чилид, Эль-Брамодор толгой орших Копиано хөндийд бас тохиолддог.

	Зарим газарт нүүх элс өргөн талбарыг хамарсан дууг гаргаж, эргэн тойрон говь цөл тэр аяараа дуугарах мэт болдог. Харин манхны үелээний элс бүр чанга дуугарна. Хааяа нэг бут ургасан элсэн пляж4, хошуурсан элс ч дуугарах тал бий. Зөвлөлт орны дуугарах элстэй газарт Кольсын хойгийн пляж, Ригийн булангийн далайн хөвөө, Байгал нуурын Вилоо, Лена хэмээх хөндий орно.

	Заримдаа тийм элс хамгийн санаанд оромгүй дууг ч гаргадаг. Хүн явахад хөл доор нь нохой хуцах, онгоцны хөдөлгүүрийн хүнгэнэх чимээ, усан онгоцны дохио... сонсогддог.

	Никополя хотын иргэдэд тийм үзэгдэл олонтоо тохиожээ. Днепро мөрний нэг салаа болох Лапинка горхиноо орших хошуурсан элс дуугардаг. Энэ дуу 1952 онд маш тод сонсогджээ. Ер нь борооны дараагаар элсний өнгөн давхарга наалдаад сүүлд нь хатаж хөвсгөр хөрс үүсэх үеэр явахад автомашины яндангаас гарах исгэрэх чимээтэй төстэй дуу гардаг.

	Судлаачид тийм элсийг лабораторид шинжлэхээр авчрахад дуугарахаа больчихдог гэнэ. Хэрэв түүнийг битүүмжилсэн битүү савд хийхээр дахин дуугардаг ажээ. Яагаад вэ? Одоогоор таамаглаж хэлэх хэрэгтэй болж байна. Зөвхөн нүүх (хөдлөх) элс дууг үүсгэдэг болох нь тодорхой юм. Чухам яаж үүсгэдэг болох тухайд зарим эрдэмтэд элс өөр хоорондоо үрэлдэхэд дуу гарч байна гэдэг. Энэ дуу нь жилий түрхсэн хилээр хийлийн чавхдасыг татахад үүсэх дууг санагдуулах ажээ. Нөгөө хэсэг судлаачид «элсний дуулах» үндсэн шалтгааныг элсний зай завсраар өнгөрөх агаарын хөдөлгөөн гэж үздэг. Манхны элс нурахад элсний зай завсар ихсэж багасах учир түүгээр агаар өнгөрөх буюу үл өнгөрдөг. Ингэж агаар дууны хэлбэлзлийг үүсгэнэ.

	Газар доорх ус элсний чимээг үүсгэж байгаа гэсэн таамаглал ч бас бий. Харин элсний цахилгаанжих явц дууг үүсгэж байгаагаар тайлбарлах нь хамгийн зөв нотолгоо мөн бололтой. Үрэлтээс элс цахилгааны янз бүрийн цэнэгээр цэнэглэгдээд бие биеэ түлхэлцэж эхэлснээс дуу гардаг. Элс цахилгаанжих нь түүнийг дуугаргадаг болохыг туршлага баталж байна.

	Энэхүү сонирхолтой байгалийн үзэгдлийн олонх нууц хараахан тайлагдаагүй хэвээр байгаа юм. Сайхан үлгэрүүдийг бий болгосон нууц нь нууц хэвээрээ л байна.

	Дэлхий дээр зөвхөн элс биш, бас чулуу, тэр битгий хэл уул ч дуулдаг.

	Өмнөд Америкт Ориноко голын эрэгт дуугардаг хад байдаг тухай нутгийнхан явуулын хүмүүст сүртэйгээр хүүрнэн ярьдаг. Энэ хаданд талийгаачдын сүнс амьдардаг гэдэгт тэд үнэхээр итгэцгээсэн байдаг.

	Германы нэрт жуулчин, эрдэмтэн А. Гумбольдт, нууцыг нь илрүүлсэн билээ. «Ярьдаг» хаданд очсон эрдэмтэн, нарийн чанд ажиглаад олон давчуу гүн ан цав, тэрчлэн гялтгануурын нимгэн давхарга бүрхсэн хана байсныг харжээ. Өдөр нь хад хүчтэй халахад ан цаваар орсон агаар бүлээснэ. Харин орой болж гаднын дулаан буурахад бүлээн агаар ан цаваас гадагш гарна. Ингэхэд гялтгануурын давхарга хэлбэлзэж дуу үүсдэг байна.

	Тэр нэгэн цагт Египетийн «ярьдаг» хөшөөг дэлхий дахинд мэдэх болжээ. Барагцаалбал дөрвөн мянган жилийн өмнө Египетийн хаан гуравдугаар Аменхотепын тушаалаар эцэг Аммоных нь дурсгалд зориулж хоёр том хөшөөг чулуугаар сийлжээ. Хоёр мянган жил болоод газар хөдлөлтөөр нэг хөшөө нь цуулагдсаны дараагаар тэр «ярьдаг» болжээ. 

	Өглөө бүр цуулагдсан хөшөөг мандах нар бүлээсгэх үеэр түүнээс хувь заяандаа гомдож байгаагаа бурханд мэдүүлэх лугаа адил өрөвдмөөр дуу гардаг байсан гэж түүхчид бичсэн байдаг. Хачин «хүн» хөшөөтэй нүүр учран урьд өмнө үзэгдээгүй энэ зүйлд итгэж үнэмших хүмүүс цөөнгүй байлаа. Тэд хөшөөний суурийн чулуун дээр гайхаж биширсэн үгсийг сийлэн үлдээжээ.

	Эртний грекчүүд чин зоригт Мемноны сүнс чулуун хөшөөнд орчхоод өөрийнхөө эх, дагина Зарятайгаа мэндчилж байгаа юм гэдэгт итгэж байсан. Тэр цаг үед байгалийн олон үзэгдлийг ойлгож, тайлбарлаж чадахгүй байсан учраас тэдгээрийг ер бусын гайхамшигт тооцож байсан авч бас өөрөөр ухаарч байсан хүмүүс бий. Тийм хүний нэг бол алдарт газар зүйч, эртний дэлхийн түүх судлагч Страбон юм. Тэр бээр Египетээр зорчихдоо: 

	 

	Хөшөөний сууринд үлдсэн талаас нь зөөлөн цохиход үүсэх дуутай төсөөтэй сонин дуу өдөрт нэг удаа гардаг гэж хэлэлцэх юм. Миний хувьд гэвэл энэ хязгаарт бусад зорчигчдын хамт очсон. Нэг цагийн орчимд ямар нэгэн чимээг үнэхээр би сонссон билээ. Харин чимээ хөшөө буюу сууринаас гарав уу, эсвэл тойрон зогссон хүмүүсийн хэн нэг тийм дуу гаргав уу? Аль эсвээс санаатайгаар үүсгэв үү? Чухам ямар болохыг би нотолж чадсангүй. Бодит шалтгааныг мэдэхгүйгээр чулуу дуугарч байна гэж таамагласнаас өөрөөр бодож сэтгэх нь илүү хэрэгтэй биз ээ. 

	 

	гэж бичсэн байдаг.

	Эртний грек, ромчуудын хачирхаж байсан «дуулагч гайхамшиг»-ийн нууцыг аль хэдийн тайлсан билээ. Гуравдугаар Аменхотен хөшөөг маш сүвэрхэг чулуугаар байгуулахыг тушаажээ. Үүр цайхын өмнө хүйтэнд чулууны сүв нарийсаж түүгээр салхи өнгөрөхдөө, заримдаа ёолох дууг ч санагдуулам чимээг гаргадаг. Өдөр буюу шөнө чулууны сүв том онгойж салхийг чөлөөтэй өнгөрүүлэх тул ямар ч чимээг гаргахгүй учир чулуу дуугардаггүй. Ийм үзэгдэл дэлхийн бөмбөрцгийн олон газарт мэдээжийн зүйл болжээ. Мөн Египетэд эртний Карнакийн сүмийн үлдэгдэл болох чулуун баганууд бас дуугардаг.

	«Сүнс» нуугдсан энэ сүмийн үлдэгдэлтэй францын хэдэн эрдэмтэн танилцахаар шийджээ. Тэд Карнакт очоод, сүмийн баганыг маш сүвэрхэг чулуугаар өрсөн болохыг тогтоосон байна.

	Эдгээрээс гадна бас салхины үйлчлэл нь айлгахгүйгээр гайхах сэтгэлийг хүмүүст төрүүлдэг. Тухайлбал, цөлөөс алслагдан салхинд туугдах тоос алтан хэмэрлэг гэгдэх үржил шимтэй хөрсийг бий болгодог. Алтан хэмэрлэгт хөрсийг дэлхийн бөмбөрцгийн олон газарт мэдэх болжээ.

	Узбекийн өргөн уудам талбайн үржил шимтэй тариалангийн талбар алтан хэмэрлэгт хөрсөн дээр буй болжээ. Энэ талбар үр тариа, хөвөнгийн өндөр ургацыг өгдөг. Үүнээс гадна салхины нөлөөллөөр үржил шимтэй хөрс бий болох үндэслэл байгаа билээ. ЗХУ-ын өмнөд хэсгийн тал нутгийн хар шороон хөрс нь алтан хэмэрлэгийг салхи аваачин холимог байдалтай үүссэн бололтой. Ийм хар шороон хөрс баруун Сибирьд байдаг.

	Алтан хэмэрлэг хуримтлагдсан хөрс хойд Кавказ, Донын сав нутагт бий. Түүнчлэн дундад Ази, Копетдаг, Тянь-Шана, Памиро-Ала зэрэг уулархаг нутагт ихээхэн талбайг эзэлдэг юм.

	Хятадын баруун хойд нутагт алтан хэмэрлэг хуримтлагдан хагас километр хүртэл зузаарсан байдаг. Энэ процесс олон мянган жилийн турш явагдана. Салхиар туугдан ирэх тоос хөрсөнд аажмаар буухад тэдгээрийг өвс ургамал саатуулан барьдаг. Ингэж жилээс жилд давтагдсаар хуучин хөрсөн дээр аажмаар алтан хэмэрлэгт чулуулаг бүхий давхарга үүсэн зузаардаг. Алтан хэмэрлэгийн давхарга нарийхан босоо нүхнүүдтэй учир түүнд гүн ангал, хавцал үүсэх нь хялбархан юм. Байгалийн үй түмэн янз бүрийн үзэгдэлд өөрийн хувь нэмрээ оруулан говь цөл ийнхүү оршин тогтносоор буй.

	Сансраас ирсэн чулуу

	1202 он. Он дарааллын бичиг зохиогч лам үүрээр шөнө харсан зүйлээ гараа салгануулан бичихдээ: «Шөнийн таван цагт бүх тэнгэрт оддын урсгал урсаж одод тэнгэрээс тасран газарт бууж байлаа» гэжээ.

	Бас Новгород хотод энэ үеэр гонхонд байсан гэвш «одон» бороог үзсэн байна. Тэрээр бууж ирэхдээ хүмүүст хандаж аймшигтайгаар:

	«Олон тэнгэр сахиус галт сумаар буудалцсан нь үүлнээс буух ширүүн борооны дусал мэт унасаар байна» гэж хэлжээ.

	«Бурхан минь нүгэлт биднийгээ өршөөж хайрла!» гэж гэрэлт ертөнц «мөхөхийг» хүлээсэн хүмүүс мөргөцгөөж байсан ажээ.

	Өвөг дээдсийн харанхуй бүдүүлэг, сүсэг бишрэлийн тухай хэлэлцэх нь хэрэггүй биз ээ. Бүх л зуунд тэнгэрийн үзэгдлийг, эргэцүүлэн бодохгүйгээр бурхны ид шид гэж тэд үздэг байсан буюу. Зуун жилийн өмнөхийн адилаар эртний оросын он дарааллын бичиг зохиогчийн үзсэн шиг тийм үнэнхүү айлгах, гэм хоргүй байгалийн үзэгдэл одоо хэр нь байсаар байхад ХIII зууны эхэн үеийн хүнээс юу ч шалгаах билээ дээ. 1933 оны намар Европ, Африкт од их хэмжээтэй харваж байсан. Тэр өдрүүдэд олон зуун хүн сандарцгаан, сансарт ямар нэг аюул болсон байх гэж бодоцгоож байсан. Африкт «од харвах нь омгийн толгойлогчдын үхлийг зөгнөж байгаа юм» гэлцдэг бөгөөд гэтэл толгойлогчдоос харвах од олон дахин их байсан учир гэрэлт ертөнц «мөхөх» буюу зүгээр дээ л гэхэд дайн болох ямар нэг аймшгийг догшин сахиуснууд хийж байна» гэж ярьцгааж байжээ.

	Испанийн олон суурин, гацаанд гашуудлын хонх жингэнэсээр байсан. Лам нар сүсэгтэн олонд ертөнц «мөхөх» гэж байна, та нар өөрсдийнхөө нүглийг наманчилцгаа гэж шаардаж байжээ.

	«Одон борооны» мөн чанар энгийн юм. Одод унахгүй, унах ч ёсгүй билээ. Од бол нарны адил орчлон ертөнцийн аварга бие мөн юм. Гагцхүү манай дэлхийгээс маш хол оршдог байна. Олонх тэнгэрийн эрхсийн адил одод сансрын уудамд өөрийн замаараа хөдөлж байдаг.

	«Унах одод»-ын үзэгдэл нь жинхэнэ ододтой ямар ч холбоогүй юм. Тэр зөвхөн гаднах төсөөтэй байдлаараа од унаж байгаа мэт санагддаг. Орчлон ертөнцөд од, гараг зэрэг том тэнгэрийн эрхсээс гадна бас солирын биет хэмээн нэрлэгдэх жижиг зүйл олон байдаг. Олон тийм зүйл нарны системийн хүрээнд зүг бүр тийшээ хөдөлж байдаг бөгөөд манай гарагийн агаар мандалд секундэд 10 километрийн хурдтайгаар нисэн орж ирдэг.

	Солирын биес агаар мандлыг туулахдаа хүчтэй халснаас гэрэлтэж эхлээд, 80 километр өндөрт хий, тоосонцор болж задардаг. Чухамдаа энэ үед л «унах оддын» амьдрал дуусдаг байна.

	Заримдаа үлэмжхэн «одон бороо» үзэгддэг. Тэнгэрийн тусгаар тэрхэн хэсэгт энэ үзэгдэл тодорхой хугацаанд давтагдана. Арслан одны орд орших тэнгэрийн хэсгээс үлэмжхэн «одон бороо» ордог болохыг эрт үеэс ажиглажээ. Тэрээр 33 жил тутамд давтагдана. Арслан одны орд орших тэнгэрийн хэсэгт зуун жилд гурван удаа шөнийн тэнгэрээр шан гаргах тод галт сум нисэхийг үзэж болно.

	«Одон бороо» 19-р зууны зураг

	 

	 

	Сүүлчийн удаад тэднийг 1966 оны 11-р сард харсан. Гучин жил тутам 4-р сард Тэнгэрийн сан одны ордноос тод «одон бороо» үзэгддэг.

	Од харвахын мөн чанар аль хэдийн тайлагджээ. Ийм «бороо» газрын гадаргууд хүрэхгүй. Түүний бичил хэсгүүд агаарт бүрэн «шатдаг» байна. Дэлхийн уудамд солирын тусгаар хэсгээс гадна том бүлэг биет бас байдаг. Энэ бол сүйрсэн сүүлт одны үлдэгдэл билээ. Тэд хааяа хааяа дэлхийн тойрог замыг нэвтлэн манай гарагийн агаар мандалд орж ирэхдээ тод «одон бороог» оруулдаг байна. Гэвч өөр тохиолдол бас бий... 

	Тэнгэрээр нисдэг галт лууны тухай эртний үлгэрийг олонх нь дуулсан биз ээ. Үнэн хэрэгтээ үлгэрийн галт лууны нисэхийг санагдуулмаар тийм сансрын биет байгальд бий. Шинжлэх ухаанд болид хэмээн нэрших болжээ.

	Болид маш тод гэрэлтэй том солир юм. Ялангуяа шөнийн цагаар бий болохдоо хүмүүст маш гүн сэтгэгдэл төрүүлдэг. Тэнгэрээр гэрэл цацруулсан том галт бөмбөлөг давхиж өнгөрөхдөө шөнийн харанхуйг гийгүүлнэ. Цахилгаан цахилах үед бий болдог шиг олон арван километр газрыг хурц гэрлээрээ гэрэлтүүлдэг.

	Хааяа болидын гэрэлтүүлэг зуун сая, түүнчлэн тэр бум лааны чадалд ч хүрдэг. Нисэн өнгөрөх галт бөмбөлгийн хойноос аварга гэрэлт сүүл үргэлжилнэ. Тэнгэрт том тойрог дүрсэлсэн бөмбөлөг тэнгэрийн хаяа руу шингэх буюу ажиглагчдад үзэгдэх үй түмэн цацрах оч унтардаг. Энэ үед заримдаа дэлбэрэх дуу гарч цаашдаа тэнгэр нижигнэхийг санагдуулж яваандаа замхрах хүнгэнэх чимээ сонсогдоно. Тэнгэрт урт гэрэлтэх мөр удаан, хааяа арван минут хүртэл үргэлжилнэ. Улмаар тэр мурийж эртний домогт өгүүлэх галт лууг санагдуулам тахиралдсан хэлбэрийг олно.

	Оросын он дарааллын бичгийн 1091 оныхыг уншихад: «... тэнгэрээс аварга луу унжиж бүх хүмүүсийг айлгав. Энэ үеэр газарт хүчтэй цохилт болсныг олон хүн сонсжээ» гэж бичсэн байлаа.

	Сансрын биетийн өчүүхэн хэсэг ч болов агаар мандлаар нисэхдээ өмнөх агаараа хүчтэй халаах учраас нисэж буй хэсгийг биш, харин урд нь орших улайссан агаарыг бид хардаг ажээ. Сөрөх салхины урсгал болидын биетийг шүргэхдээ гадаргуугаас нь улайссан бодисын маш өчүүхэн хэсгүүдийг хуу татах тул түүнд галт сүүл үүснэ. Газрын гадаргуугаас 50—55 километр өндөрт болид нисэхдээ хүнгэнэх, исгэрэх, хааяа аянгын дуу гаргаж тэнд дууны хэлбэлзлийг үүсгэнэ.

	Сансрын «гийчин» бүр шинжлэх ухаанд маш үнэтэй зүйл байдаг. Тэдгээр бодисын дээжис дэлхийн гаралтай биш шүү дээ. Тэдний найрлага, бүтцийг судалсны дүнд бусад тэнгэрийн эрхэс химийн ямар элементээс тогтдог болохыг мэдэж болно.

	Солирын судалгаа нь ертөнцийн бодит нэгдлийг баталж байгаа юм. Сансрын бодис дэлхий дээр орших тийм л химийн элементээс бүтэх ажээ. Нэг ч солирт ямар нэгэн үл таних үзэгдээгүй элемент байгаагүй ээ. Солир нарны системд орших материйн нэг хэлбэр мөн билээ.

	Тухайн цагт бүх гараг ертөнц үүсэхдээ ямар л бодисоос бүтэж байсан тэр л бодисоос солир тогтох ажээ.

	«Сансрын илгээлтүүд» нарны системийн гарчгууд, тухайлбал манай гараг яаж үүсэж хөгжсөн болохыг тодорхойлоход тусалж байна. Солир бол тэр цагт сөнөсөн гарагийн томхон хэсэг юм гэж олон эрдэмтэн төсөөлж байгаагийн нотолгоо нь солирын бүрэлдэхүүн, бүтэц мөн билээ.

	Эрдсийн бүрэлдэхүүнийг нь үзэхэд Газар гарагийн гүн давхаргад орших зарим чулуулгийг санагдуулах ажээ. Зөвлөлтийн одон орон судлагч С. Всехсвятский солир бол нарны системийн том гараг, жишээлбэл Бархасбадь дээр үүсэх галт уулын дэлбэрэлтийн дүнд бий болдог байх гэж үздэг. Зөвлөлтийн бусад эрдэмтэд дэлхий лугаа адилаар эрт урьд цагт нарыг бүрхэж байсан хий - тоосны манангаас үүссэн хэмээн хэлэлцдэг.

	Газарт ирэх «Сансрын гийчин»-гийн шинэ дээж бүрийг эрдэмтэд сонирхдог нь ийм учиртай. Түүнээс гадна солир химийн найрлага, дотоод бүтцийн хувьд маш олон янз байдаг.

	Түүхийн хуудсыг эргэн харцгаая. Сансрын биет газарт унах явдал балар эрт цагаас мэдэгдэж байжээ. Египетийн хаадын бунхнаас алт мэт өндөр үнэлэгдсэн төмөр ямбууг эртний судлаачид олсныгоо «тэнгэрийн төмөр» гэж нэрлэжээ. Хеопсын суваргын чулуун хавтангуудын дундаас солирын төмрөөр бэлтгэсэн зэвсэг олджээ.

	Ромын эзэн хаан Вассиан, Нар бурхны чулуу гэж нэршсэн солирыг Ромд авчирч дүрсийг нь зоосон дээр цутгажээ.

	Америкийн ард түмний, шашны хүндэтгэлийн нэг зүйл нь солир мөн юм. АНУ-ын өмнө зүгт орших Нарны дацангийн хавиас өөр чулуулгийн хэлтэрхий дундаас төмөр солир олджээ. Мекка дахь Каабын дацангийн чулуу одоо хэр нь бүх лалын шашинтны дунд зард гарчээ. Түүнийг тэнгэрээс илгээсэн гэдгийг сүсэгтэн олны домог баталсаар байна. Жил бүр энэ чулуунд мянга мянган сүсэгтэн нүглээ наманчлан мөргөдөг ажээ.

	Бас олон домч солирыг үйрмэг болтол жижиглээд устай хольж хүнийг өвчнөөс ангижруулна хэмээн ашиглаж байсан нь илэрчээ. Үнэндээ ийм «эмчилгээ» нь ходоодыг бохирдуулж өвчнийг улам даамжруулж, түүгээр ч үл барам цөөн бус хэсгийн амийг хороож байсан билээ.

	Ромын түүхч Аппиан өөрийн бүтээлдээ фригийчүүд бүх бурхны «эх» лугаа адил үзэн биширдэг «тэнгэрийн чулууны» тухай мэдээлжээ. Ромын эрдэмтэн, зохиолч Плиний Стариний, эртний грекийн зохиолч Плутарх нар манай эриний өмнө V зуунд Фракиид тэнгэрээс унасан аварга «бурхны чулууны» тухай өгүүлсэн байдаг. Түүнд «лүндэн буух» ид шидтэй бурхан байдаг гэдэгт хүмүүс итгэдэг байсан.

	Солир газарт унахдаа ерийн байгалийн үзэгдэл үнэхээр гайхалтай үзэгддэгийн адил «тодорхойлогдох» нь цөөнгүй. 1000 оны түүхийн бичгийн нэгэнд том солир унасан, сүүлт од үзэгдсэн тухайд:

	 

	«... 12-р сарын 14-ний өдөр тэнгэр харанхуйлж хурц гэрэл бүхий дэнлүү лугаа адил нэгэн юм ардаа урт гэрэлт мөр үлдээсээр газарт унав. Хурц гэрэл нь тариалангийн талбарт байсан төдийгүй, бас гэртээ үлдсэн хүмүүсийг айлгасан билээ. Тэнгэрт үлдсэн тод мөр мэдэгдэлгүйгээр замхарсан тэр үеэр цэнхэр хөлтэй лууны дүр буй болов. Харин толгой нь улам бүр томрох шиг санагдлаа» 

	 

	гэж бичсэн байдаг.

	Жирийн байгалийн үзэгдэл сүсэгтний нүдэнд жигтэй хачин харагдсан нь энэ буюу.

	Нэгдүгээр Петр хааны үеийн Ермак гэгч хүн, олзлогдсон татаарууд Сибирийн Ташаткан хотод цаг агаарыг өөрчилдөг гайхамшигтай ид шидтэй гэгдэх нэгэн том солирыг надад үзүүлсэн билээ гэж тэмдэглэлдээ бичжээ. Чулууны нэг талд Ермак нөхдийнхөө хамт байгаа, нөгөөд нь дөрвөн татаарыг дүрсэлж хавсаргасан зургаас үзэхэд эл солир хүний өндрийн хагастай тэнцэх ажээ.

	Солирын өөр нэг сонирхолтой түүхтэй танилцъя. 1492 онд Германы Эльзасе дахь Энзисгейма хотын ойролцоо тэнгэрээс том чулуу нижигнэн буусныг олон хүн харцгаажээ. Бурхны илгээсэн юм гэж лам нар цуурхал тараасан байна. Чулууг «буцаж одохоос» нь сэргийлж дуганы хананд гинжилжээ.

	Нүглээ наманчлахаар, өвчин эмгэгээс ангижруулах аврал эрэхээр олон хүн ирж түүнд мөргөдөг байсан билээ. Эл «ид шидэт» чулууг сүүлд нь Парисын нэгэн музейн үзмэрт тавиад дээр нь «Энэ чулууны тухай янз бүрийн зүйлийг олон хүн мэддэг хэдий боловч хэн ч бүрэн хангалттай мэдэхгүй билээ» гэж бичсэн байлаа. Үнэндээ солирын тухай хомс ойлголттой байсан үе шүү дээ.

	Эрдэмтэд түүнийг ойшоож үзээгүй билээ. 1790 онд Францын жижиг хот Жюльякийн ойролцоо солир буусан. «Тэнгэрийн чулуу» унахыг олон иргэн үзэцгээжээ. Хотын дарга үзсэн зүйлийн тухай бичиг үйлдээд (түүнд 300 гэрчийн этгээд гарын үсэг зуржээ) Парисын шинжлэх ухааны академид илгээжээ.

	Эрдэмтэд баримтыг нягтлан үзэхээс татгалзсан байв!

	 

	«Үлгэр домогт гардгийг үнэхээр үзсэн тухай бүхэл бүтэн хотын захиргаа бичээд байхад физикчдээр төдийгүй, ер нь хэн нэгэн ухаалаг хүн тайлбарлаж болохгүй нь ямар тоогүй хэрэг вэ» 

	 

	гээд академик Делюк нэмж: 

	 

	«Хэрвээ тийм чулуу миний урд хөл дор унавал би үзсэнээ гэрчлэх боловч үнэмшиж чадахгүй гэдгээ хүлээх болно» 

	 

	гэж бичсэн байна.

	Хэдэн жил өнгөрөөд 1794 онд Италийн Сиен хотын дэргэд «тэнгэрийн чулуу» унажээ. Жилийн дараагаар ийм үзэгдэл болсныг Йокшир гүнгийн харьяат англи малчин, загасчид гэрчилж байлаа. Чингээд гурван жил болоход тэнгэрээс чулуу унаж болно гэдэгт алс тэртээ Энэтхэгийн Бенаресын ойролцоох нутгийн хүмүүс итгэх болсон байна.

	Гэвч францын эрдэмтэд өөрсдийн бодлоо өөрчлөөгүй билээ. Дэлхийд нэрд гарсан францын химич Лавуазье: «Тэнгэрээс чулуу унах гэдэг бол бодис зүйн хувьд бүтэшгүй хэрэг» хэмээн баталж байсан. Түүнээс дутуугүй алдартай эрдэмтэн Бертолле:

	 

	«Эдгээр домгийг физикчид төдийгүй, ер нь ухаалаг хэн боловч тайлбарлаж чадахгүй юм» 

	 

	гэжээ. Тууштай зогсох тэр шинжлэх ухаан руу шинэ шинэ баримттайгаар довтолсоор л байв.

	1803 оны 4 дүгээр сарын 26-ны өдөр Легль хотын дэргэд том хурц гэрэлтэй солир харвасны дараагаар газарт барагцаалбал гурван мянган жижиг чулуу унасан тухай хотын дарга Парис руу мэдээлэв. Харин нийслэлийн нэгэн сонинд «янз бүрийн элдэв дэмий юманд итгэхдээ» авьяаслаг даргатай танай хотын иргэдийг нэн өрөвдөж байна, гэж даажигнан бичиж байсан. Энэ удаад засгийн газрын шийдвэрээр шинжлэх ухааны академийн төлөөлөгчийг тэр газар үнэнтэйд итгэжээ. Тийнхүү Парисын шинжлэх ухааны академи тэнгэрээс чулуу унаж болохыг зөвшөөрөн хүлээсэн. 

	Түүнээс арваад жилийн өмнө германы Э. Хладни Ригад хэвлүүлсэн номдоо «тэнгэрийн чулуу» бол хий санаа, хуурмаг зүйл биш гэдгийг нотолжээ. Чухамдаа Э. Хладнигийн бүтээлээр солирын шинжлэх ухааны суурь бий болжээ. Тэр бээр Сибириэс Петербургт авчирсан, тэнгэрээс буусан хэмээн ярилцдаг тэр том бул чулууг судлаад сансрын гаралтай болохыг нь нотолсон билээ.

	Солирын онцгой бүлгийг сансрын том чулуунууд бүрдүүлнэ. Эстонийн Сааремаа арлынхны дунд зөв дугуй хэлбэртэй Каалипюхаяра гэдэг ариун нуур тэр нутагт үүссэн тухай домог бий.

	Эрт цагт болсон хэрэг гэнэ билээ. Нуур орших газарт тансаг сайхан эдлэн нутаг байсныг хүнлэг энэрэнгүй хуулийг үл тоомсорлогч этгээд эзэмшиж байсан юм байжээ. Тэр бээр өөрийнхөө дүүд дурлаж, ханилахаар шийдсэнд охин эсэргүүцэж зүрхэлсэнгүй гэнэ. Хурим хийх үеэр суурин газрын гүн рүү халин одож тэр бүсгүй ахынхаа гэргий болоогүй юм гэнэ билээ. Харин суурин дээр нь Каалипюхаяра нуур бий болжээ.

	Жирийн нэгэн домог билээ. Харин үнэн байдлыг тунгааваас барагцаалбал 2700 жилийн өмнө энэ нутагт аварга том солир унажээ. Газрын гадаргыг мөргөхдөө дэлбэрч 110 метр голчтой 12 метр гүн дугуй амсар бүхий шувтан нүхийг үүсгэжээ. Эрдэмтэд солирын тогоог (шувтан нүх) судлахдаа Саарема арал дээр түүнээс бага долоон тийм тогоог илрүүлжээ. Газардахын өмнө том «тэнгэрийн чулууны» агаарт хуваагдсан хэлтэрхийнүүд ийнхүү мөрөө үлдээсэн буюу.

	1947 оны 2 дугаар сард бас өөр нэг бүлэг солирын тогоо буй болсон. Сихотэ-Алины нурууны салбар уулын алс дорнод тайгад аварга том солир (астероид) буужээ. Болид эргэн тойрноо мод, бусад юмсын сүүдрийг тусгахаар тод гэрэлтүүлж байсны гадна «тэнгэрийн чулуун» газардахдаа их буугаар буудах мэт дуугарчээ. Агаарын долгион нь олон байшингийн цонхыг хагалжээ. Энэ төмөр солир агаарт байхдаа олон зуун том, жижиг хэсэгт хуваагдан задарсан юм.

	Шинжилгээний ангид оролцож явсан Е. Кринов өөрийн тэмдэглэлдээ: 

	 

	«Солир буусан газартай танилцах анхныхаа алхамдаа л түүний сүйтгэсэн аюулын халуун мөрийг хадгалсан жирийн биш тийм зураглалыг илрүүлсэн билээ. Барагцаалбал нэг хавтгай дөрвөлжин километр талбайд нэгээс хорь, түүнээс ч дээш метр бүхий голчтой, солирын задарсан хэсгүүд хадан чулуулагт бууж үүсгэсэн шувтан нүх (тогоо) зуу гаруйг олсон юм. Хамгийн том тогооны голч нь 26, гүн нь 6 метрт хүрэх нь хоёр давхар байшинг байрлуулж болохоор ажээ.

	Олонх тохиолд тогооны амсраар тэргүүнээ алдсан ганц нэг модны ёзоор л үлдсэн байлаа. Бас үндсээрээ булга татуулсан мод амсрыг дамнан хэвтэх нь үзэгдэнэ. Тогоонуудын хооронд энд тэндгүй модны хугархай мөчир, шилмүүс, модны тэргүүн, их бие байхаас гадна нүхнээс цацагдсан шавар, чулуу хөглөрнө. Солир буусан газраас нэг километр хол шидэгдсэн чулуу ч тохиолдож байлаа... Мөн хэлтэрхийний хэсэг цоо нэвтэлсэн том мод байсныг олсон билээ» 

	 

	гэж бичжээ.

	Сааремаа арал болон Сихотэ-Алинынх шиг том солир унасан тодорхой мөр олныг эрдэмтэд илрүүлжээ. Өвөг дээдсийн үед тэртээ нэгэн цагт тэнгэрээс галт бурхан буусан гэдэг хууч яриа хойд америкийн индиануудын дунд яригддаг нь сонирхол татах ажээ. Домог 19 дүгээр зууны сүүлчээр үүссэн болов уу гэж тодорхойлжээ. Америкийн Аризон штатад том тогоо, түүний ойролцоо 200 тонноос дээш хүнд солирын хугархай байсныг илрүүлсэн. Аризоны эл тогоог судлахад зургаан мянган жилийн тэртээ аварга солир буусныг гэрчлэх ажээ.

	Ийм тогоо Араб, Аргентинд бий. Солирын бий болгосон том тогоо Аргентинтай залгах хилээс нэн холгүй Чилийн нутагт олджээ. Хэмжээгээрээ дэлхийд гуравт орох энэ тогоо 450 метр голчтой, дундаж гүн нь 30 метр болно. Ойролцоогоор таван сая жилийн өмнө үүссэн гэж тооцоолжээ. Канадын судлаачид нутагтаа арван солирын тогоог илрүүлжээ Тэдгээрийн зарим нь зуун сая жилийн настайгаар тооцогдох байна. Тэнгэрээс жижиг чулуу олонтоо унана. Эрдэмтдийн тооцоолсныг үзвэл жил бүр мянгаас доошгүй солир буудаг. Цөөнх хэсэг нь л эрдэмтдийн гарт орно. Одоо дэлхийд өөр өөр улс гүрэнд буусан 1800 орчим солирын цуглуулга бий боллоо. ЗХУ-ын Шинжлэх ухааны Академийн цуглуулгад 300 солир хадгалагдаж байгаагийн 130-ийг нь өөрийнхөө нутгаас олжээ.

	Сүүлийн жилүүдийн олдвор гэвэл 1962 оны зургаадугаар сард хөрс судлагч П. Харин Павлодарын мужаас 21 килограмм бүхий чулуун солирыг олж, геологич П. Чабан Чита мужид 110 килограмм «Будулан» хэмээх төмөр чулуун солирыг илрүүлжээ.

	Хааяа «Тэнгэрийн чулууг» дөнгөж буунгуут нь, эсвээс олон жил хөсөр хэвтсэний дараагаар олдог.

	Тун саяхан данийн иргэн В. Бухвальд Гринланд арал дээрээс 15 тонны солир олжээ. Энэ арлын баруун хойд районд Йорк булангийн ойролцоо солир эрэхээр Бухвальд шийджээ. Урьд нь тэндээс таван том солир илрүүлсэн учир Бухвальд түүнийг зориуд сонгон авчээ. Бүр 1894 онд туйлын нэрт судлагч Р. Пири Гринланд арлын гүн рүү замнахдаа өөрийн газарчнаас Тула тосгоны ойр том «төмөр чулуу» байдгийг сонсжээ. Түүгээр анчид хутга, зэв бэлтгэдэг байсан. Пири солир болох зэвд идэгдсэн гурван чулууг илрүүлсэн ажээ. Ингээд хорин жилийн дариа Гренландийг судлагч, данийн иргэн К. Расмуосен анхныхаа аяллаар том арлыг баруунаас зүүн тийш туулахдаа Йорк районы тэнд 3,4 тонны дөрөв дэх солирыг олжээ. Харин 1961 онд далайн нохой агнахаар явсан анчин Суэрсаак тав дахь солирыг нь илрүүлсэн юм.

	Олдсон бүх солир өөр хоорондоо хол бус байгаагаас үзэхэд тэд нэг лут солирын агаарт буюу газарт буухдаа дэлбэрснээс үүссэн хэлтэрхийнүүд байж болох юм хэмээн Бухвальд таамаглаж байсан. Иймээс солир буусан районы ойролцоо өөр хэлтэрхийнүүд байх ёстой гэж үзжээ. Ингээд тэр бээр бэрх замыг туулахаар явжээ. Удаан эрж хайсны эцэст Бухвальд, талдаа хүртэл газар шигдсэн хоёр метр хүрэх голчтой зэвтэж хүрэнтсэн чулууг олжээ.

	Шинэ олдвор хэмжээ, жингээрээ дэлхийд тавд орно гэж багцаалж байна. Манай гарагийн олдсон бүх солирын хамгийн том нь болох «Гоба» баруун өмнөд Африкийн нутагт оршино. Дэлхийн ямар ч музейд байрлуулах боломжгүй 60 тонн жингийнхээ ачаар ахиад олон жил байр сууриа хадгалах нь үзтэл илхэн. Гринланд арлаас Р. Пирийн илрүүлсэн, жингээрээ хоёрт орох «сансрын гийчин» одоо Нью-Йоркт, харин гурав дөрөвдүгээрт орох 27, 25 тонн бүхий солирууд Мексик болон Танганьикт бий. Олонх солир ямар ч гэм хор үзүүлэлгүй буудаг. Байшингийн дээвэр цөмлөсөн, цонхыг хагалж орсон «тэнгэрийн чулуу» бас бий. Нэгэн удаа анчид солирыг цасан дээр суугаа амьтан гэж андууран бууджээ. Олдсон солирууд зүсэн бүрийн хэлбэртэй байсныг хэлэх хэрэгтэй юм. Тухайлбал, цагариг, талст... гэх мэт.

	«Тэнгэрийн чулуу» хүн, амьтан дээр унасан учрал бий юү? гэвэл байсан бөгөөд, заримдаа эмгэнэлтэйгээр буюу инээдтэйгээр төгсдөг байжээ. 1880 онд АНУ-д жижиг солир илжгийг, 1911 онд «тэнгэрийн чулуу» Египетэд нохойг цохин алжээ. 1928 оны нэгдүгээр сард японы одон орон судлагч Ямамото 0,2 грамм бүхий «тэнгэрийн гийчин» нэгэн охиныг онож нүүрийг нь шархдуулж, плажийг түлсэн ховор тохиолдлыг мэдээлжээ.

	1954 онд АНУ-ын Силакойдт гацаанд дөрвөн килограмм орчим жинтэй чулуу байшингийн дээвэр, адрыг цөмлөж ороод радио хүлээн авагчийг мөргөж ойхдоо гэрийн эзэгтэйг онож яльгүй шархдуулжээ.

	Хааяа археологийн малталтаар сонирхолтой олдвор гардаг. 1892 онд Аргентинд болсон хэрэг. Зургаан метрийн гүнд малтлага хийж байхад сая жилийн өмнө солирт алагдсан амьтны хэлхээ яс гарчээ. Солир нь түүний дэргэд байсан.

	«Тэнгэрийн гийчний» ихэнх нь далай тэнгист унаж, шинжлэн судлах мөр үлдээлгүй арилдаг. 1957 оны нэгдүгээр сарын 29-ний шөнө Энэтхэгийн далайгаар аялж явсан хөлөг онгоц дээр солир буусан ховор тохиолдол гарчээ.

	Зөвлөлтийн «Измаил» хөлөг онгоц Калькуттаас Одесс руу хөвж явжээ. Гэнэт харанхуй тэнгэрийг болидын хурц гэрэл гийгүүлж, солир онгоцны шурагт тусав. Тавцан дээр 17,5 грамм бүхий «тэнгэрийн чулууны» жижиг хэлтэрхий унасан байлаа.

	Энэ зууны хүмүүс сансрын өөр «гийчинтэй» таардаг. Словакийн баруун хойд хэсэгт орших төрөлх сууриныхаа ойр тариалангийн талбайд тракторч Ванек ажиллаж байжээ. Гэнэт тракторын хүнгэнэх дууг огцом исгэрэх чимээ дарж, гинжинд төмрийн тасархай орооцолдсон байлаа. Түүнийг шинжлэх ухааны академид илгээжээ. «Тэнгэрийн гийчнийг» судалж үзэхэд солир биш болох нь тогтоогджээ. Агаар мандалд ороход гадаргуу нь хайлсан шинж байсан боловч түүн дээр хүн боловсруулсан ул мөр тод үлдсэн байлаа. Химийн шинжилгээгээр тэр чанаржуулсан ган болох нь илэрчээ. Эрдэмтэд дэлхийн хиймэл дагуулын хэлтэрхий байх гэж дүгнэжээ.

	Өнөө хүртэл мөсөн солир байдаг эсэх тухай асуудал тавигдсаар байна. Байдаг гэдгийг хангалттай баталж чадахгүй л байна. Гэвч... 1955 оны наймдугаар сарын 30-нд АНУ-ын Висконсин штатын нутагт барагцаалбал 5,5 килограмм бүхий шаантаг хэлбэртэй мөсний хагархай унасан нь төдхөнөө хайлсан байна. Усыг нь мэргэжилтнүүд шинжилж үзээд эл мөс сансрын гаралтай гэсэн дүгнэлтийг хийжээ.

	Дэлхийн агаар мандалд мөс агуулсан цөм бүхий сүүлт одны үлдэгдэл орж ирж болох учраас түүнийг үгүйсгэж болохгүй юм. Бүр тодруулбал дэлхийтэй шүргэлцсэнээр сүүлт од газарт унаж болох билээ.

	Үнэт чулууг бүрэлдэхүүндээ агуулсан тийм солир ч хааяа таардаг. 1887 оны есдүгээр сард Волга мөрний чанадад чулуу унасныг Петербургээс ирсэн хэсэг геологичид судалжээ. Тэдний дунд байсан испанийн дипломат Хосе Гост Гинесте солирын хэлтэрхийд том алмаас байсныг олжээ. Уран дархнууд «тэнгэрийн эрдэнийг» алтан бөгжинд суулгасан нь хааны гэр бүлийн хамгийн үнэт нандин эд нь болжээ. Хувьсгалын өмнөхөн бөгж алдагджээ. Энэ түүхийг «Известия» сонины редакцад Уфагаас ирүүлсэн захидалдаа Л. Фрол өгүүлжээ. Түүнд юу нь үнэнтэй болох юуг нь санаанаасаа зохиосон болохыг редакцынхан сонирхсон байна. Геологи эрдэс судлалын ухааны доктор Е. Кринов: 

	 

	«Краснослободский ба Шинэ Урей хоёрын хооронд захианд зааснаас нэг жилийн өмнө 1886 онд хар өнгөтэй чулуун солирыг олсон нь үнэнтэй. Хоёр килограммаас хэтрэхгүй эл чулуу «Шинэ Урей» гэж нэршжээ. Солирыг судалсан түүхэнд анх удаа алмаасын өөдөс илэрсэн нь нэн сонирхолтой юм. Оросын эрдэмтэн Ерофеев, Лачинов нар солирын алмаасыг анх нээсэн. Сансраас ирсэн анхны алмаас шинжлэх ухаанд чухал ач холбогдолтой зүйл болсон билээ. Тэрээр эд материалын үнэт баялаг биш болох учир алмаас бүхий алтан бөгжний түүх нь домог ярианд хамаарагдах байх аа» 

	 

	гэж хариулсан билээ.

	Ийм ховор юмсын нэг нь 1971 онд Финляндад унасан чулуунд сансрын хумхын тоос шиг өчүүхэн цоохортсон алмаас... байсан явдал юм.

	Хачин сонирхолтой солирын тухай ярилцах зуур 1871 онд болсон Чикагогийн түймрийг эргэж санах хэрэгтэй.

	Хот үнсэн товрог болтол шатаж, мянга гаруй иргэд түймэрт түлэгдэн үхжээ. Түймрийн үүсвэр үнээний хоргод шидсэн керосин дэнлүүнээс болсон («хуучин Чикагод» гэдэг киног үзсэн хэн бүхэн энэ явдлыг санах байх) гэж үзэж байсан. Гэтэл саявтар энэ мартагдсан аюулт учралтай холбоо бүхий шинэ мэдээ баримт мэдэгджээ.

	Чемберлен гэгч америк хүн ой, талын түймэр агаар мандлын зарим үзэгдэлтэй хэрхэн холбоотойг судлахдаа Чикаго хотын түймэртэй зэрэгцэн, тус орны хэд хэдэн штатад ойн болон тал хээрийн түймэр шатаж байсныг тогтоожээ. Хотын гал командын дарга Медиллийн мэдээлснээр салхигүй тогтуун өдөр байсан боловч олон газарт нэгэн зэрэг гал гарснаар энэ түймэр ер бусын байжээ. Мартагдсан хэргийг сонирхсон Чемберлен түймрийн дараахан хэвлэгдсэн номоос тодорхой зүйлийг олж мэдсэн. Чикагод шатаж байсан түймэр ойролцоох бусад хотыг ням гарагийн үдэш хамарчээ. Түймэрт хэлмэгдэгсдийн олонх нь Чикагогийнх биш, харин ойролцоох хотуудынх байжээ.

	Дүрэлзэх галаас хүмүүс зугтаах нь мэдээжийн хэрэг боловч чухам яагаад хотын гадна олноороо сүйрэх болов, ихэнхийнх нь бие, хувцас түлэгдсэнгүйн учир юу бил ээ? гэсэн сонирхолтой асуултууд гарч иржээ. Түймрийн тухай бичигдсэн бүхий л материалыг Чемберлен эрж байгаад 

	 

	«Тэнгэр л өөрөө шатаж байгаа мэт санагдав» 

	 

	гэж бичсэн тодорхойлолтыг олжээ.

	 

	«Содома, Гоморрад галаар бороо орох лугаа адил байлаа. Түймрээс шидэгдэх цуцлууд эх захгүй үймээнээс зугтаж буй морьтой, тэрэгтэй, явган нүцгэн хүмүүс дээр улайссан чулуу адил унаж байв» 

	 

	хэмээн өөр нэгэн тэмдэглэлд бичжээ.

	Тэнгэрээс унах гал, чухам үүнд л чикагогийн аюулт хэргийн нууц оршиж байгаа бололтой! Тэнгэрийн ямар үзэгдэл газарт түймэр дэгдээж болох сон бил ээ? Газартай шүргэсэн солирын урсгал байж болно. Энэ л бидний эрлийг австрийн эрдэмтэн В. фон Биэлийн нээсэн сүүлт одны зүг хандуулсан билээ. Тэр «тэнгэрийн хэсүүл эм» нарны системд 6―7 жил тутам эргэж ирнэ. 1845 онд тэнгэрийн хаяанаа үзэгдэх үеэрээ маш ховор үзэгдэл болох сүүлт од хоёр хэсэгт хуваагдахыг одон орон судлаачид нүдээрээ үзэцгээжээ. Дэлхийн бүх одон орон судлагчид дахин тийм үзэгдэл бий болохыг тэсэж ядан хүлээсээр байлаа. 1852 онд хуваагдмал сүүлт од бий болоход нэгнийх нь сүүл илүү тод харагдаж байсан. Сүүлт одны задрал гэдэг нь эрдэмтдэд тодорхой болсон. Дараагийн тохиолдлууд хэдийд болсон бэ? 1859, 1865 онд тэр сүүлт од үзэгдээгүй байна.

	Нарны системийн бусад тэнгэрийн эрхсийн нөлөөгөөр сүүлт од сансар дахь өөрийн замаа өөрчилсөн болох нь үнэнтэй бол тэрээр манай гарагтай мөргөлдөж болох юм. Бүр 1832 онд одон орон судлагчид түүний тойрог зам дэлхийн тойрог замаас хэдхэн мянган километр зайтай өнгөрөх болсныг тэмдэглэсэн билээ.

	1872 онд дэлхий, Биэлийн нээсэн сүүлт одны үлдэгдэлтэй мөргөлдсөн бололтой. Мөн оны арван нэгдүгээр сарын 27-ны шөнө Европын олон нутагт их хэмжээтэй «одон бороо» оржээ. Сүүлт одыг үзэхээр хүлээж байсан тэр зүгийн тэнгэрээс солирууд харваж байлаа. Чухаг нь 1872 оноос бүр өмнө энэ сүүлт од сүйрч эхэлсэн явдал юм. 1845 онд хуваагдаж, түүнээс хойш ихэр сүүлт од тус бүр өөрийн замаар явах болжээ. Дараагаар нь тэд цаашид задрахын хамт хөдөлгөөнөө өөрчилсөн байна. Бархасбадийн нөлөөгөөр сүүлт од улам бүр хэлбэр дүрсээ алдаж солирын урсгал болж хувирчээ.

	1872 онд тэд дэлхийтэй мөргөлджээ. 1872 оны арван нэгдүгээр сарын «одон бороо» нь хуучин сүүлт одны зөвхөн нэг хэсэг нь байж болох юм. Харин нөгөө хэсэг нь яасан бэ? гэвэл тэд тэр цагаас нэг жилийн өмнө, тухайлбал 1871 оны аравдугаар сард дэлхийтэй мөргөлдсөн байж болох юм. Чухамдаа энэ цаг Америкийн хэд хэдэн штатад тал, ойн түймэр гарч хот шатсан үетэй таарч байгаа билээ. Шатсан хотын нэг нь Чикаго ажээ.

	Хэрвээ үүнийг зөвшөөрөн хүлээвээс 1871 оны сонин хэвлэлд бичиж байсан «шатаж буй тэнгэр» буюу «улайссан чулууны» учир тодорхой болж болох билээ. Үнэн хэрэгтээ тийм байсан гэж хэлэхэд ч бас хэцүү. Хамгийн гол нь солир буухдаа ой мод, байгууламжийг шатаахаар тийм хүчтэй улайссан байж чадах уу? гэдэгт л эргэлзэж байгаа билээ.

	Тэгээд ч Содома, Гоморра зэрэг «тэнгэрийн галд» шатаагдсан эртний хотын тухай библийн сударт өгүүлснийг эргэн санаж болох байна. Түүхэн үнэн энд байхгүй гэж үү?

	Сүүлийн үеийн нэгэн ийм мэдээ бий. 1966 оны есдүгээр сард бүх дэлхийн сонинд:

	 

	«Нью-Йорк. 

	АНУ-ын зүүн хойд нутгийн иргэд хагас сайн өдөр ер бусын үзэгдлийг үзэцгээжээ. Шөнийн бүдэг тэнгэрийг хурц гэрэлтүүлэн явах зуураа том солир бут үсэрч байлаа. Галаар бороо орох мэт болж түүний улайссан хэсгүүд газарт унаж, Мичиган, Индиан штат болон Канадын Онтарио гацааны өмнө хэсэгт олон түүдгийг үүсгэжээ. Солирын унасан хэсгүүдийн зарим нь тойргоороо 45 сантиметрт хүрч байсан» 

	 

	гэж мэдээлсэн билээ.

	Энэ мэдээнд үл гүйцэлдэх юм юу ч байсангүй. Солир судлал бүх л шинжлэх ухааны нэгэн адил баримт мэдээгээр баяжигдан байдаг. Чухам үнэн хэрэг мөн болбоос шинжлэх ухааны үндэслэлийг нь эрэх хэрэгтэй болно.

	Солир сансрын уудмаас амьдрал тэтгэх органик бодисыг өөртөө агуулан ирж хамгийн гайхалтай хэрэг явдал болсон билээ. 1970 онд АНУ-д, 1969 онд Мексикт унасан хоёр тийм «тэнгэрийн гийчинд» формальдегид болон амин хүчил байсныг тодруулжээ. Иймээс солироор дамжигдан ирэх органик бодис тохиромжтой хөрсөнд бууж дэлхийд амьдрал үүсэхийн уг сурвалж нь болсон байна гэсэн таамаглалыг хэлж болох юм.

	«Сансрын гийчнийхээ» өгүүллийн эцэст ажил хэргийн талаар товч танилцуулъя. Солир судлалд хамгийн чухал нь «тэнгэрийн чулууг» шинжлэх явдал гэдгийг дээр өгүүлсэн. «Чухамхүү энэ шинжлэх ухааны салбарын» гээд зөвлөлтийн нэрт эрдэмтэн академич В. И. Вернадский хэлэхдээ: «эрдэм шинжилгээний ажлын амжилтад хүн амын өргөн давхаргын ухамсартай оролцоо, ойлголт чухал юм» гэжээ. Эл номыг уншигч хэн бүхэнд «тэнгэрийн чулууны» унахыг харах, эрэлцэхэд нь оролцох учрал тохиож болно.

	Зөвлөлтийн эрдэмтэн Е. Кринов «Солирын эрэл» өгүүлэлдээ нүдээрээ үзсэн хүмүүс ямар тусламж үзүүлж болох талаар тайлбарлан бичсэн байдаг. Тэдний ажиглалтыг зэрэгцүүлэн үзсэнээр дэлхийн агаар мандал дахь тэнгэрийн эрхсийн хөдөлгөөний маш үнэтэй мэдээг авахын гадна хөдөлгөөний замыг тодорхойлж болдог байна.

	Ер нь болид хаа нэгтээ маш ойрхон нисэж яваа юм шиг сэтгэгдлийг төрүүлэх нь хуурамч зүйл юм. Бүр гэгээн цагаан өдөр болидын гэрэл 200—300 километр зайд үзэгддэг болохыг санах хэрэгтэй. Иймд унасан чулууг яаж эрж олох, хаана буусныг нь хэрхэн тогтоох бил ээ дээ?

	Үүнд зөвхөн сонор тусалдаг. Дүнгэнэх, исгэрэх, хүнгэнэх ямар нэг өвөрмөц чимээ дуулдах, тэрчлэн хөрсөнд дэлдэх чулууны дуу гарваас солирыг холгүй эрэх хэрэгтэй юм.

	... Тэгэхлээр хаа нэгтээ хол биш газарт солир уналаа гээд эрэхээр та шийджээ гэвээс өтгөн өвс буюу хагалсан газарт байх, гадаргуу нь хайлсан хар чулууг ажиглаж олоход л хамаг анхаарлаа төвлөрүүлбэл зохино.

	Судлах цаашдын ажилд чухаг учраас солирыг авахын өмнө буусан газрыг нарийвчлан шалгаж үзэх хэрэгтэй.

	Түүнчлэн газар нутгийн шинж чанар (нуга, тал, зам), хөрсний чанарыг (хар шороон, элсэнцэр) мэдэх шаардлагатай. Цаасан дээр цувтан нүхний дэвсгэр зургийг гаргасны дараа хөндлөн огтлолыг хэмжиж, дүрсийг нь гаргана. Солир бөөнөөрөө унах учир нэг чулууг олчхоод эрлээ зогсоож болохгүй ээ.

	Солир, дагалдах мэдээг ЗХУ-ын ШУА-ийн солирын судлал эрхлэх хороонд ирүүлээрэй.

	Болидын тодорхойлолтыг ингэж бичих хэрэгтэй:

	1. Ажигласан цаг. Болидын нисэлтийн хугацааг, бололцоотой бол минут хүртэл нарийвчлалтайгаар заах,

	2. Ажигласан газар. Солир ямар муж, район, хүн ам оршин суудаг газар буусан, тэрчлэн ямар нэгэн том хотоос аль чиглэлд, хэдий хэртэй зайтай болохыг заах.

	3. Гэрлийн үзэгдэл. Галт бөмбөлөг үзэгдсэн эсэх (болид), газар нутгийг гэрэлтүүлж байсан эсэх (шөнө), өдөр тэнгэрт тоост мөр үлдсэн эсэхийг бичнэ.

	4. Дууны үзэгдэл. Ямар нэг дуу чимээ сонсогдсон эсэх. Хэрэв бололцоотой бол дууны шинжийг (хэдэн удаа цохилтын дуу гарсан, нижигнэсэн, хүнгэнэсэн) бичих.

	Хэн нэгэн хүн ямар нэг өөр зүйлийг ажигласан бол бас мэдээлж болно. Бас тэнгэрийн байдал үүлтэй, цэлмэг ямар байсныг дурдаж болох юм. Нэр, овог, захидлын хаягаа заана.

	Чингээд эцэст нь хэлэхэд харалгүйгээр, бүр санамсаргүйгээр зам тавих, хүлэр боловсруулах, хожуул үндсээр нь сугалах үед солирыг илрүүлж болох юм. Иймээс дайралдах ер бусын чулуу, төмөртэй маш болгоомжтой хандах хэрэгтэй. Сэжиг бүхий олбороос өчүүхнийг болов аваад тус хороонд илгээгээрэй.

	 

	* * *

	 

	«Юунд ч гайхах хэрэггүй юм!» хэмээн Пифагор сургаад, тухайн үедээ гайхал төрүүлэхгүй байж болохгүй тийм л юмыг номлож байсан билээ. Тэр бээр тоогоор гайхалтай үйлчлэх шинж чанарыг... бичиж байсан. Пифагорын нутгийнхан математикийн ид шидэд дассан ажээ. «Сэтгэл санаа лугаа адилаар тоо ч гэсэн сайн, муу гэж байдаг. Тэдгээрийн чухам ямар нь сайн, ямар нь муу болохыг л мэдэх хэрэгтэй юм» гэж ярьцгаадаг байсан.

	Энэ түүхэн баримт хүрээлэн буй орчинд материалист ёсоор хандах хандлагыг өөртөө тууштай төлөвшүүлэх нь хэчнээн чухал болох тухай санааг тод томруун харуулж байна.

	Байгалийн үй түмэн олон янзын юмстай учрахад бидний сэтгэл санаа хааяа «ойлгоход төвөгтэй» ертөнцөд очиж болох юм.

	Бүр өөр ч ертөнц оршихыг гэрчлэх мэт өөрийн үл ойлгогдох чанараараа хачирхуулах тийм үзэгдлүүдтэй бид хэрхэн харьцах бил ээ?

	Энэ асуултад «Үзэл бодлоос л үр дагавар нь хамаарах болно» гэсэн мэргэн үгээр хариулж болно. Чухамдаа, ер бусын юмсыг хүн өөрийнхөө ертөнцийг ойлгох ойлголтын хэр хэмжээгээр дүгнэдэг. Тэр бээр ертөнцийг танин мэдэх шинжлэх ухаанд бүрэн итгэсэн ертөнц бодитой, түүн дээр бүх юм материйн хуулийн дагуу явагддаг болоход бат үнэмшсэн, эцэст нь (энэ л хамгийн чухал нь бололтой) ид шид, шинжлэх ухааны бус, батлагдаагүй зүйлд огт санааширдаггүй тийм л хүн үл ойлгогдох юмс, тэгээд ч бүр хэт ухаарагдахгүй үзэгдэлтэй ч учрахад мухар сүсэглэн сүрдэж бөхийн бишрэлгүйгээр «хараахан би үүнийг тайлбарлаж чадахгүй байна, гэлээ ч тэрэнд байгалиас хэтэрсэн ер бусын юм огт байхгүй билээ» хэмээн хэлж чадна.

	 

	БАЙГАЛИЙН ЕР БУСЫН ҮЗЭГДЭЛ - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Кабельтов далайн уртын хэмжээ 185,2 метртэй тэнцүү




	[←2]
	 Агаарын толь гэж агаарын нимгэн гилгэр давхаргыг нэрлэсэн байна (ред.)




	[←3]
	 Сирена — грекийн домогт гардаг эмэгтэй хүн буюу эмэгтэй хүний толгойтой шувууны дүртэй лус юм




	[←4]
	 Жалгай, усны эрэгт биеэ шардаг эрэг (ЦБ)

